
ГОНГОРЖАВ орчуулсан 

	 


ТЭРГҮҮН БОТЬ

	НЭГДҮГЭЭР БҮЛЭГ

	 

	Хэдэн жилийн өмнө Троекуров овогтой Кирил Петрович гэдэг оросын хуучны нэг баян хүн өөрийн хөдөөгийн байранд сууж байжээ. Тэр хүн язгууртай, баялаг танил түнш ихтэй учир, өөрийн хөрөнгө эдлэнгийн байгаа муждаа хүндтэй байжээ. Айл хөрш нар түүнийг аль болохоор зусардан хүндэлж, мужийн түшмэд түүний нэрийн төдийг сонсмогц, айн чичирдэг байлаа. Кирил Петрович бусдын мэхийн хүндлэхийг тэгэх ёстой мэт хүлээн авах бөгөөд түүний уйтгарыг сэргээн, шуугиантай наргиантай, заримдаа догшин ширүүн зоог хуримыг нь хүртэлцдэг, зочдоор гэр нь хотол дүүрэн байдаг ажээ. Түүний урихад ирэхгүй, тогтмол өдөр Покровскийн сууринд ирж ёслохгүй өнгөрөх хүн үгүй байлаа. Кирил Петрович, гэрийн дотоодод боловсролгүй, танхай хүний авир төлөвтэй, орчин тойронд нь байсан бүхэнд эрхшээн ташуурч, омоглон бардам зан, ухархан ухаан сэтгэлээ эгнэгт зоргоор нь сул тавьж заншсан билээ. Бие махбод маш чийрэг сайн боловч, хэтэрхий их иддэг чихүүрийн харгаагаар долоо хоног тутам хоёр удаа өвчин тусаж, үдэш бүр ууж халдаг байлаа. Жигүүрийн нэгэн байшинд нь арван зургаан тасалгаачин хүүхэн, эмэгтэй хүний эрхэлдэг нэхэх сүлжих юм хийж суудаг байлаа. Тэр байшингийн цонхонд модон тор хийгээд хаалгыг цоожилж, түлхүүрийг Кирил Петрович барьдаг байжээ. Бүтээлд суугч тэр залуу хүүхнүүд тогтсон цагт цэцэрлэгт нарлах гэж гарахдаа, хоёр чавганцаар сахиулж явдаг байжээ. Кирил Петрович үе, үе болоод заримыг нь хадамд өгөөд, оронд нь шинийг авдаг байжээ. 

	Харьяат тариачин хамжлагатайгаа харилцахдаа, ширүүн догшин байсан боловч, тэдэн нь эзэндээ элэгтэй, ноёныхоо нэр алдар ихтэй баян хөрөнгөтэйд нь эрдэж, эзнээрээ далайлгаж, айл саахалттайгаа хатуухан байдаг улс байжээ. Троекуровын үргэлжийн ажил гэвэл, хадлан тариалангийнхаа өргөн газрыг эргэж, найр хуримаар удтал цэнгэн бусдыг шоолох элэглэх дуртай, өдөр тутам шоолох элэглэхийн шинэ аргыг зохиож, голдуу ямар нэгэн шинэ танилаа зовоодог боловч, ганц Андрей Гаврилович Дубровскийгоос бусад элдэвчлэхээс тэр бүр зайлж хуучин танил нь ч чаддаггүй байжээ. Дубровский, Гвардийн дэслэгч бөгөөд Троекуровын дэт сууж, далан тооны хамжлагыг захирна. Троекуров ямар ч том цол тушаал бүхий хүнтэй харилцахдаа ямагт дээрэнхий ихэрхэг байдаг боловч, Дубровскийг нимгэхэн хөрөнгөтэй гэж голохгүй, хүндлэн ханилдаг байжээ. Урьд нэгэн албаны нөхөд явсан бөгөөд Троекуров, түүний түргэн эрс, авиртайг хэдий нь мэднэ. Хоёр нөхөд, бие биеэс удтал хагацсан учир нь Дубровский, хөрөнгө нь сарниж, арга буюу албанаас чөлөөлөн, өөрийнхөө тосгондоо ирж сууж билээ. Кирил Петрович, түүнийг мэдмэгц, туслан тэтгэе гэсэнд, Дубровский хариу талархаад, бусдаас тэтгэвэргүй, байсан бага хөрөнгөө хараад сууя гэжээ. Хэдэн жил өнгөрсний хойно, тэргүүн генерал1 Троекуров, нутаг хөрөнгөндөө эгж ирээд, хоёр нөхөд уулзаж, харилцан баярласан билээ. Тэр өдрөөс хойш хоёулаа үргэлж ханилдаг болж, өнөөх айлд тоож ордоггүй, Кирил Петрович хуучин нөхрийнхөө өчүүхэн гэрт өдөр бүр орж гардаг боллоо. Тэр хоёрын хувь заяаны байдал зарим зүйлээр харилцан ойр байгаа нь хоёулаа янаглах журмаар гэргий авцгааж, хоёулаа удалгүй бэлэвсэн болоод, хоёулаа нэжгээд өнчин хүүхэдтэй үлдсэн билээ. Дубровскийн хүү нь Петербургт сургуульд сууж, Кирил Петровичийн охин нь эцгийнхээ гэрт байдаг байжээ. Троекуров, Дубровскийд дандаа «Ах Андрей Гаврилович сонс, чиний хүү Володьки олигтой эр болбол би охин Машагаа гэргий болгон өгнө. Түүний хоосон хамаагүй» гэдэг сэн. Андрей Гаврилович толгойгоо сэгсрэн: «Манай Володьки танай Маша авхайд таарах хань биш, түүнтэй адилхан ядуу тайж, мөн ядуу тайжийн хүүхнийг олж гэрлээд, гэрээ толгойлбол, эрх эмийн зарц болсноос дээр биз ээ» гэдэг байлаа. 

	Ихэрхэг зантай Троекуров ядуу хөрштэйгөө тийм найрамдалтай байхыг бусад үзээд, их л атаархаж, тэр Дубровскийг Кирил Петровичийн гэрт хүндлүүлэн сууж байгаад санаснаа эзэн хүний таалалд тохирох эсэхээс зовохгүй ярьдаг зүрхтэйд нь гайхалцдаг байлаа. Зарим хүн түүнийг дуурайх гэж зохих хэрээсээ гажмагц, Кирил Петрович, тэднийг голд нь ортол айлгаад, ганц Дубровский тэр нийтийн жамаас гадуур дархан үлджээ. Гэтэл нэгэн санамсаргүй хэрэг тэр байдлыг өөрчилжээ. 

	Нэгэнтээ, намрын эхээр Кирил Петрович авд гарахаар төхөөрөв. Урьд өдөр нь нохойчид хөтчид өглөө таван цагт бэлэн байхыг тушааж, майхан, халуун тогоог урьдаар мордуулж, Кирил Петровичийн хоол барихаар төлөвлөсөн газарт явуулжээ. Гэрийн эзэн зочид сэлт нохсын байшинг үзэхээр очиж, тэнд гөрөөс хөөх таван зуу илүү хурдан нохой, тайга нохой, дулаахан сууц, сайн хоолон дээр жаргалаар оршиж өөрсдийн нохойн хэлээр Кирил Петровичийн өгөөмрийг магтана. Бас өвчтэй нохдыг тусгаарлан эмчлэх тасаг байдгийг эмч Тимошки эрхэлнэ. Бас угсаа сайт гичийн гөлөглөх, гөлөг зулзагаа хөхүүлэх тасаг байна. Кирил Петрович, энэ сайхан байгуулалтаа үзэхдээ сэтгэл нь баярлан, зочдодоо үргэлж сайрхаж үзүүлдэг учир түүнийг зочин бүр дор хаяад хорин удаа лав үзсэн байжээ. Кирил Петрович, зочдоор хүрээлүүлэн Тимошки тэргүүтэн ахлах нохойчноороо бараа болгуулж, нохдын байшингийн дотуур явж үзэхийн ялдар, зарим мухлагийн өмнө зогсож өвчтэй нохойн эрүүл мэндийг асуух буюу зарц хүмүүст зөөлөн ширүүн заавар хэлж, таних нохдыг дуудаж урьхан үг хэлж, эрхлүүлдэг байжээ. Зочид, Кирил авгайн нохдын орны сайхныг магтах гайхахыг үүрэг болгоно. Ганц Дубровский хөмсгөө буулган дув дуугүй байх ажээ. Түүний бие ан гөрөөнд их дуртай хүн боловч, хөрөнгө багын харгаагаар гөрөөс хөөх зөвхөн хоёр хурдан нохой, нэг бүлэг тайга нохой тэжээдэг учир, өнөөх Кирил Петровичийн сайхан нохдыг үзэхдээ баахан атаархах сэтгэлийг тэвчиж үл чаджээ. 

	Ах, чи юунд ингэж хөмсгөө буулгав? Миний нохдын газар чиний сэтгэлд таагүй байна уу? гэж Кирил Петровичийг Дубровскийгоос асуухад, 

	— Үгүй нохдын чинь байр тун сайхан байна. Чиний зарц нар энэ нохойтой адил сууж чаддаг болов уу? гэсэнд нохой маллагч нарын нэг нь тэр үгийг сонсоод гомдож, 

	— Бид нар тэнгэр бурхан эзэн ноёны өршөөлөөр аж амьдарлагадаа гомдох шалтгаангүй, харин үнэнийг нуугаад яах вэ, зарим тайж нар өөрийн орон сууцыг эндэхийн нохдын мухлагаар сольж суувал, харин ч гэдэс цатгалан, бие дулаан ашигтай байх сан даа гэвэл Кирил Петрович өөрийн боолын адармаатай үгийг сонсож, чанга инээхэд, зочид тэр нохойчийн шоолом үгэнд дайрагдсан мэт дотроо сэм бодовч дагалцан инээв. Дубровский зүс хувиран үг дуугүй зогсов. 

	Тэгж байтал, зарц нар, сая төрсөн гөлгийг савд хийж авчирвал, Кирил Петрович үзээд, хоёр гөлөг шилж, бусдыг усанд хаяж алаарай гэв. Тэр завсар Андрей Гаврилович, хэнд ч үзэгдсэнгүй алга болжээ. 

	Кирил Петрович зочдын сэлт нохдын хашаанаас гарч, өрөөндөө ороод, үдшийн хоол идэхээр ширээнд суусны хойно, сая Дубровскийн байхгүйг мэдэв. Зарц шивэгчин нараас асуувал, Андрей Гавриловичийг гэртээ харьсан бололтой гэлцэхэд анчин нохдын сайн мууг андалгүй мэдэж агнах, гөрөөлөхийн алив маргалдааныг дамжиггүйгээр шийтгэн таслагч Дубровский үгүйгээр гөрөөнд гарч үзээгүй тул, даруй хүн довтолгуулж, заавал эргүүлж авчир гэж тушаав. Зарц мордоод, ширээнд суусаар байтал эргэж ирж, мэдүүлсэн нь Андрей Гаврилович эргэж өгсөнгүй, буруулж явсан гэжээ. Кирил Петрович өөрийн ердийн зангаар дарс ууж, ам халамгай болоод байсан учир, их л хилэгнэж, мөнөөхөн зарцад Андрей Гавриловичийг гүйцэж, Покровскийд даруй ирж, өнжихгүй бол Троекуров миний бие энэ насандаа муудалцана гэж түүнд хэл гэж дахин тушааж явуулжээ. Түүний дараа Кирил Петрович ширээнээс босож, зочдоо амруулаад, унтахаар явлаа. 

	Маргааш өглөө нь болмогц, Андрей Гаврилович ирсэн үү гэж юуны өмнө асуувал, хариу хэлэхийн оронд, гурвалжлан эвхсэн нэгэн захидлыг авчирч өгсөнд, бичээчдээ түүнийг чанга унш гэж тушааж сонссон нь:

	— Эрхэм өршөөлт эзэн минь, таны биеийг нохойчин Парамошкаа над бурууг хүлээлгэхээр хүргүүлэхээс нааш, би Покровскийд очихгүй, боол түүний биеийг буруушаан шийтгэх хэлтрүүлэхийг миний дур мэднэ. Миний бие тоглоомын хүн биш, эртний сурвалжит тайж хүн тул, таны доорд боолчууд байтугай танаас ч элэглэхийг үл хүлээхийг сонсгон толилуулъя. Андрей Дубровский гэжээ. 

	Одоо цагийн ёсонд, энэ захидал хараахан эвгүй санагдах мэт боловч, Кирил Петровичийн уурыг хүргэсэн зүйл нь уг захидлын үг үсгийн найруулал ёж биш, зөвхөн үндсэн утга нь юм. Троекуров захидлыг сонсмогц дэвсгэрээсээ хөл нүцгэнээр цовхрон босож, их дуугаар хилэгнэн тачигнаж. 

	— Яана гэнэ ээ? Миний албат нарыг гэмшлийг үзүүлэхээр, түүнд хүргүүлэх гэнэ үү, бас шийтгэх өршөөхийг өөрийн дураар болно гэнэ үү, тэр юу бодож байгаа хүн бэ? Хэн гэгчтэй мөчөөрхөх гэж байгаагаа мэдэж байна уу, үгүй юу? Би чамайг даа, Троекуровд эсэргүүцэх гэдэг ямар болохыг үзэж гашуудан гэмшинэ чи! гэв.

	Тэндээс Кирил Петрович хувцаслаад, ердийнхөө баялаг дэлгэр журмаар, ан гөрөөндөө мордвол, агнуур бүтэж өгсөнгүй, бүхэл өдөртөө авлаад, ганцхан туулай тохиолдовч, түүнийг ч барилгүй алдчихав. Хээр майханд хийсэн хоол бас л сайн болсонгүй буюу Кирил Петровичийн таалалд нийлсэнгүй учир тогоочоо жанчиж, зочдыг загнаад, буцах замдаа бүхий л анчин дагалдагчидтай зориуд Дубровскийн тарианы газраар дайран гарав. 

	Хэдэн өдөр өнгөрөв. Хоёр айлын хоорондох хямрал ер зогссонгүй, Андрей Гаврилович Покровскийн зүг эргэж ирэхгүй байхад, Кирил Петрович түүний үгүйд уйтгарлан гомдож, хараах, муу хэлэх нь их л сүрхий болов. Энэ үгсийг тэндхийн тайж нар, улам өсгөн нэмж, Дубровскийд уламжлахын дээр бас нэгэн шинэ хэрэг үүсэж, харилцан найрамдах замыг бүрмөсөн тасалсан нь:

	Нэгэн өдөр Дубровский, өөрийн харьяат өчүүхэн газар шороог эргэж явтал нэг хэсэг хусанд ойр хүрч ирвэл, мод цавчих сүрхий дуу сонстоод, удалгүй ойчих модны чимээ гарав. Модонд орж үзвэл, аанай Покровский суурины хүмүүс, түүний ой модыг санаандгүй хулгай хийж байхыг үзэв. Дубровскийг үзээд, зугтах гэснээ, Дубровский өөрийн хөтчийн хамт хоёрыг нь хөөж баривчлаад, олсоор хүлж хашаандаа авчрав. Бас дайсны гурван морийг олзлон хураав. Үүнээс урьд Троекуровын хүмүүс хэдийгээр дээрэмч зантай боловч харьяат эзнийг Дубровскийтой сайныг мэдээд, түүний нутаг эдлэнд хамаагүй халддаггүй билээ. Одоо эв тасарсныг завших гэсэнд нь Дубровский хорсож, их л уурлан олзолсон хүмүүсийг байлдааны журмаас гадуур өөрсдийн нь огтолсон модны мөчрөөр шалба цохиж хашраая. Агт морийг нь эзний сүргийн дансанд оруулж ажил хийлгэе гэж шийдвэрлэв.

	Энэ хэргийн чимээ, тэр өдөртөө Кирил Петровичид дуулдав. Түүний бие галзуурах мэт хилэгнэж, уурынхаа эхэнд, харьяат боолчуудын хамт Кистенев2 суурин (Энэ бол Дубровскийн сууж байгаа газрын нэр)-ийг дайран довтолж, үнсийг хийсгэн талаад, эзнийг байшинд нь бүслэн хаая гэсэн ажээ. Ийм явдал ерөөс түүний жирийн хэрэг билээ. Тэгтэл удалгүй санал нь өөр болов. Уудам тасалгаа дотор урагш хойшоо алхлан явтал, цонхны зүг санамсаргүй үзвэл, хаалганы өмнө гурван морь зэрэгцүүлэн хөллөсөн сүйх тэрэг ирж зогсоод, бүдүүн цэмбэн шинельтэй, арьсан малгайтай, нэгэн намхан хүн гараад, байшингийн хаалганы зүг ирэхийг үзлээ. Энэ бол шүүхийн заргач Шабашкин байхыг Троекуров таниад түүнийг дуудуулав. Удалгүй Шабашкины бие Кирил Петровичийн өмнө байн байн мэхийн ёсолж тушаал ямар болохыг хүлээн хичээнгүйлэн зогсов.

	— Сайн уу. За байз нэр чинь хэн сэн билээ. Юунд морилж ирэв гэж Троекуров түүнээс асуув. 

	— Эрхэм ноёнтон, би хот ороод явж байна. Иван Демьянов, эрхэм танд тушаах зүйл байх эсэхийг лавлахаар ирэв гэж хариулсанд:

	— Харин ирсэн чинь болж, нэр чинь хэн сэн билээ. Над чамтай уулзах хэрэг бий. Архи уу. Тэгээд сонс гэж эелдэг найртайгаар хүлээн авсанд заргач их л баярлан гайхах тул, архи уухыг түдгэлзэж, их л хичээнгүйлэн сонсвол, Троекуровын хэлэх нь:

	— Манай энд бага хөрөнгөтэй, авир муутай нэг хөрш бий. Би түүний зоорь эдлэнг авахыг хүснэ. Чи үүний тухай юу гэж бодно гэвэл, Шабашкин хэлсэн нь:

	— Эрхэм ноён минь ээ, хэрэв ямар нэгэн баримт болох зүйл байвал, эсвэл... гэтэл Троекуров үгийг тасалж, 

	— Дэмий юм бүү ярь. Ямар үхсэний чинь баримт вэ? Зарлиг гэж байдаг юм биш үү. Эрх ёс хэлэлцэхгүйгээр газар хөрөнгийг булааж авахад хүч гэж юуны төлөө байдаг юм бэ? Байгаарай, тэр эдлэн нь хуучин манай харьяа нэгэн Спицын нэрт хүнээс худалдаж авсныг сүүлд нь Дубровскийн эцэгт зарсан гэдэг билээ. Үүнээс өө авч, заалдаж болохгүй юу? гэсэнд

	— Эрхэм ноён минь, үүнийг хуулийн ёсоор авалцсан өгөлцсөн юм биш байгаа гэвэл, 

	— Юу ч гэсэн, чи сайн бодож, арга сүвэгчилж үз! 

	Шабашкин:

	— Хэрэв жишээлэхэд, эрхэм ноён таны бие ямар нэгэн аргаар таны тэр хөршөөс эдлэнгийн эзэн тэр мөн гэсэн бичгийг нь гартаа оруулж авбал учир бий гэсэнд Троекуров:

	— Тэр ч тийм, ганц түүний бүхийлэн бичиг үнэмлэх нь гал алдсан үес цөм шатчихсан юм гэвэл. Шабашкин хэлсэн нь:

	— Ноёнтон юу айлдав. Түүний бичиг үнэмлэх цөм шатсан гэнэ үү? Тэр харин ч таны завшаан болжээ. Одоо та хуулийн ёсоор заалдвал, дамжиггүй таны тааллын ёсоор болно гэсэнд, Троекуров:

	— Чи, аа тийм үү? За, чи хичээж оролдох хэрэгтэй. Би чамд итгэнэ. Би ачийг чинь хариулна. Тэр тухай санаа битгий зов гэсэнд Шабашкин магнайгаараа газар тултал бөхийн ёслоод явсан тэр өдрөөс хойш, уул бодолхийлсэн хэргээ их л шаламгайлан хийсээр хоёр долоо хоног өнгөрмөгц хотоос Дубровскийд чухам хэрхэн Кистенев тосгоны эзэн болж байгаагийн учрыг тайлбарлан, зохих баримтын хамтаар ирүүл гэсэн мэдээ иржээ. 

	Андрей Гаврилович тэр мэдээг авч маш цочин гайхаад тэр өдөртөө хариуд нь Кистенев тосгон бол эцгийн бие барах тухайд над шилжиж ирсэн тул, түүнийг одоо үе улирах өв хөрөнгөний ёсоор эдэлж байгаагийн дээр Троекуров ер хамаагүй, тэгж бусдаас миний өв хөрөнгөнд халдах нь даруй зальхай луйвар мөн болно гэж ширүүнээр бичжээ. 

	Эл захидал нь заргач Шабашкины сэтгэл санаанд их л тааламжтай болсон учир нь нэгд, Дубровский зарга заалхайн хэргийг мэдэхгүй нь үүгээр илрэв. Хоёрт, ийм түргэн цэнэгтэй болгоомжгүй хүнийг буруудуулахад хямд гэж мэдэв. 

	Андрей Гаврилович, мөнөөхөн заргачаас ирсэн хуудсыг дахиж тавтай үзээд, дэлгэрэнгүй ноцтойхон хариу бичихгүй горьгүй шиг санагдахад нэлээд ноцтой бичиг дахин бичсэн боловч сүүлд бас л учир дутагдсан байлаа. Уг хэрэг аль ч үгүй удлаа. Андрей Гаврилович өөрийн зөвд итгэх тул түүний тухай санаа онц зовохгүй зарга заалхайг шийтгэгч түшмэлийн идэш хахуульд дуртайг хэдий нь мэдэх боловч, дэргэдээ мөнгө овоолж тэднийг аргацаахыг хүсэх ч үгүй чадал ч хүрэхгүй байжээ. Бас, тэгж хилс гүтгэлтэд орно гэж боддог ч үгүй байжээ. Троекуров мөн өөрийн хувьд эл зарга үл бүтүүзэй гэж санаа зовохгүй байжээ. Учир нь өнөөх Шабашкин түүний нэрээр шүүхийн түшмэдийг сүрдүүлэх, хахууль өгөх, элдэв зүйлийн хууль цаазын бичгийг хазгай ташаа тайлбарлах зэргээр төлөөнөөс нь оролдож байв. Тэгсээр 18... оны 2 дугаар сарын 9-ний өдөр Дубровскийн биед хотын цагдан сэргийлэхээр уламжлан, зарлан ирүүлэх бичиг ирсэн нь **-ийн шүүх таслахын газарч ирж, дэслэгч Дубровский тэргүүн генерал Троекуров хоёрын заалдсан эдлэнгийн хэргийг явж таслахыг сонсож хүлээх эсэхийн гарын үсгийг зурна уу? гэжээ. Мөн өдөр Дубровский хот мордлоо. Замд Троекуров гүйцэж түрүүлэхэд, бие биесийг ихэмсгээр ширтэлцээд Дубровский өөрийн дайсны нүүрт хортойхон мишээл байгааг үзжээ. 

	 


ХОЁРДУГААР БҮЛЭГ

	 

	Андрей Гаврилович хотод ирээд, нэгэн танил худалдаачныд бууж хоноод маргааш өглөө нь үездийн шүүхийн газар хүрч очжээ. Түүний орж ирэхэд хэн ч тоож анхаарсангүй, дараа нь Кирил Петровичийн ирсэнд бичээч нар босоцгоон үзгээ чихнийхээ ард хавчуулав. Шүүхийн гишүүд их л бялдуучирхаж түүний ямба цол болоод, нас, угсааг хүндэтгэн түшлэгт сандал тавьж өгсөнд, тэр нь үүд нээлгэн суув. Андрей Гаврилович туурга түшиж зогсов. Чимээгүй болохтой хамт нарийн бичгийн дарга өндөр дуугаар шүүхийн тогтоолыг уншиж эхэлснийг орос газар ямар аргаар өөрийн жинхэнэ харьяат хөрөнгө эдлэнг бусдад шамшуулж болдгийг хэн бүхэн сонирхож мэдэхийг хүсэх биз гэж хойно бүрэн сийрүүлэн хавсаргав. Нэг мянга найман зуун ... дүгээр оны хоёрдугаар сарын арваны өдөр К...-гийн үездийн шүүхээс Гвардийн дэслэгч агсан Дубровский овогтой Гавриловын хүү Андрейн бие тэргүүн генерал агсан Троекуров овогтой Петровын хүү Кирилын харьяат бөгөөд ... мужийн Кистенев гэдэг газар байгаа гэр бүл ... амтай, тариалан хадлангийн газар малын бэлчээр бүгд нийлээд ... десятин болох эдлэнг зүй бусаар өмчилсөн эрүүгийн хэргийг байцаан хэлэлцэв. Эл хэргийн байдал нь дээр дурдсан тэргүүн генерал Троекуровын бие өнгөрсөн нэг мянга найман зуун ... дүгээр оны зургаадугаар сарын есний өдөр тус шүүхийн газар өргөн мэдүүлсэн нь мөн түүний нас барсан эцэг коллегийн асессор цолтой бөгөөд Кавалер агсан Троекуров овогтой Ефимийн хүү агсан Петрийн бие нэгэн мянган долоон зуун ... дүгээр оны найман сарын арван дөрвөний өдөр ... дахийн төлөөний түшмэлийн яаманд мужийн нарийн бичгийн дарга байх үедээ тайж язгууртай бичээч Спицын овогтой агсан Егоровын хүү Фадегаас К... үездэд 4 дүгээр удаагийн бүртгэлийн ёсоор Кистеневийн хүн гэгдэж агсан бүгд гэр бүл ... ам, бүхий л тариалангийн хөрөнгө хогшил, мөн тосгоны эзний орон хашаа, хагалсан хагалаагүй газар, жич ой мод, хадлангийн газар болоод, Кистенев голын загас агнуур зэрэг бүхийлэн эдлэнг эцэг агсан мөн тайж яст цагдаагийн түрүүч цолт Спицын овогтой Терентьевийн хүү Егороос түүний биед өвлөн шилжиж ирээд харьяалагдаж эдлэгдэн байсныг харьяат хүмүүсийн нэг амыг ч орхигдуулалгүй, газар шорооны нэг ямхын төдийг ч хаягдуулалгүй, хоёр мянга таван зуун төгрөгийн үнээр худалдан авсан бөгөөд уг худалдан авсны гэрээ бичгийг мөнхүү өдөр шүүн шийтгэх танхимын ... хэлтсээр батлуулж авсны дараа, энэ Кирил Троекуровын эцэг мөнхүү 8 дугаар сарын 26-ны өдөр К...-ын нутгийн шүүхийн тогтоолын ёсоор уг худалдаж айсан эдлэнгийнхээ эзэн болж батлагдсан байлаа. 

	Сүүлд нэг мянган долоон зуун ... дүгээр оны есдүгээр сарын 6-ны өдөр эцэг нь тэнгэрийн тогтоосон насны хэмжээг гүйцэж наснаас нөгчсөн үүнд: хүү Троекуров нэг мянга долоон зуун ... дүгээр оноос хойш бараг бага наснаас эхлэн цэргийн албанд байж их төлөв хилийн цаана байлдаанд явсан учир, эцгийнхээ бие барж тэр тухай хэчнээн ямар эдлэн хөрөнгө үлдсэнийг сонсож мэдсэнгүй билээ. Одоо түүний бие уг албанаас бүрмөсөн халагдаж ... ба ... мужийн К... П... ба... үездийн гацаанд байгаа, бүгд гурван мянга ам хамжлага, хөрөнгө зөөр дээр эргэж ирээд нягталж үзвэл, тэдгээр эдлэнгийн дотроос мөнөөхөн дээр дурдсан К... дахь ... ам (одоо бүртгэлээр байгаа нь ... ам) болохыг бүхий л газар шороо баялгийн хамтаар ямар ч баталгаа баримтгүйгээр дээр дурдсан гвардийн дэслэгч Андрей Дубровский дур мэдэн эзэмшжээ.

	Иймд мөнөөхөн худалдагч этгээд Спицынээс Троекуровынд олгосон жинхэнэ баримт бичгийг өргөдөлдөө хавсаргаж тэрхүү эдлэнг зүй бусаар өмчилж байгаа Дубровскийгоос салган авч жинхэнэ эзэн Троекуров миний биед шилжүүлэн өгөхийг эрж тэрхүү эдлэн, хөрөнгийн ашиг орлогыг он удтал, зүй бусаар завшин идсэн Дубровскийн энэ хэргийг тусгайлан нягтлаад, зохих төлбөрийг Дубровскийн нэрийн доороос гаргуулж, Троекуров миний биед олгоно уу гэж өргөдөл мэдүүлжээ. 

	Энэхүү тэмцэлт хөрөнгөний одоогийн эзэн гвардийн дэслэгч Дубровскийн бие энэ хэргийн учир байцаахаар очсон шүүхийн гишүүнд тайлбарлан мэдүүлсэн нь: түүний бие нэр бүхий Кистенев тосгон зуун наян зургаан хүн ам газар шороо зэргийг эцэг байсан их бууны бага дэслэгч Дубровский овогтой Евграфын Гаврилын биеийг наснаас нөгчсөнд өв хөрөнгө залгамжлах ёсоор захиран эдэлж байгаа билээ. Эцэг Гаврилын бие энэ хөрөнгийг заалдан мэдүүлэгч Троекуровын эцэг, мужийн нарийн бичгийн дарга байсан бөгөөд сүүлд коллегийн асессор цолтой болсон Троекуров байснаас 17... дугаар оны найман сарын гучны өдөр шүүх таслах газар гэрчлэн баталж, Соболевын хүү цолт зөвлөх Васильев Григорид олгосон шилжүүлэг үнэмлэх бичгийн ёсоор худалдан авсан билээ. Тэр үнэмлэх бичигт дурдсаныг үзвэл нэр бүхий Троекуровын бие бичээч Спицынээс худалдан өгөх, авах гэрээ бичиг үйлдэж газар шорооны хамтаар худалдан авсан зуун арван гурван ам хүн бүхий хөрөнгийг Дубровскийн эцэгт худалдан уг хэлэлцэн тогтсон ёсоор гурван мянга хоёр зуун төгрөгийг бүрнээ хүлээн авч итгэмжилсэн этгээд Соболевыг тэрхүү нэр бүхий хөрөнгийг Дубровскийн биед шилжүүлэх гэрээ бичиг олгосугай гэсэн байжээ. Тэр хөрөнгийг Дубровскийн эцгийн бие уг үнийг нэгэнт хураалгасан учир худалдан өгсөн авсан гэрээ бичгийг үйлдэхийн наана жинхэнэ эзний хувиар захирч байвал зохих бөгөөд худалдсан Троекуровын зэрэг этгээд тэр хөрөнгөнд ямар ч холбогдолгүй болно гэсэн билээ. Тэгэвч чухам ямар албаны газар эл худалдан өгсөн авсан гэрээ бичгийг Соболевоос түүний эцэгт олгосныг Андрей Дубровский миний бие бага настай байсан учир мэдэж чадсангүй, мөн эцгийгээ нас барсны сүүлд тэр гэрээ бичгийг эрээд олж чадсангүй, 17... онд тэдний байшинд гал болоход бусад бичгүүдийн хамтаар шатсан болов уу гэв. Уул гал болсон хэргийг нутгийн хүмүүс цөм мэднэ. Чухам тэр эдлэн хөрөнгийг Троекуровын худалдсан цагаас хойш буюу мөнөөхөн Соболевын бие нэр бүхий гэрээ бичгийг олгосон өдрөөс хойш буюу 17... оноос хойш мөн эцгийн нас барсан 17... оноос хойш одоо хүртэл тэдний Дубровский нар дамжиггүй эзэмдэн эзэлж байсныг нутгийн ард бүгд 52 хүнээс нягтлан асуусанд тангаргийн ёсоор өчиг мэдүүлсэн нь энэ будилаант эдлэнг үүнээс урагш далан жилийн өмнөөс бусадтай ямар ба булаацалдаан тэмцэлгүйгээр дээр дурдсан Дубровскийтан эзэн болсоор ирсэн нь үнэнтэй бөгөөд чухам ямар акт буюу баталгаа гэрээгээр тийнхүү өмчилснийг бид мэдэхгүй гэжээ. Дубровский нарын гэр байшин нь гучин жилийн урьд нэгэн шөнө тэдний эдлэнд гал гарсанд шатсан бөгөөд хөндлөнгийн хүмүүсийн хэлсэн нь эл будилаант эдлэн анхнаас томьёолон бодоход жил тутам хоёр мянган төгрөгөөс доошгүй орлого оруулж чадах байжээ. Үүний эсэргүүд тэргүүн генерал Петровын хүү Кирил гэдэг Троекуровоос энэ тэргүүн сарын шинийн гурванд тус шүүхэд өргөн мэдүүлсэн нь нэр бүхий Гвардийн дэслэгч Андрей Дубровскийн бие уг хэргийг байцаахад бие барсан эцэг Гаврил Дубровскийгоос цолт зөвлөх Соболевын биед нэр бүхий худалдсан эдлэнгийн тухай итгэмжлэх бичгийг хэдийгээр гаргаж үзүүлсэн боловч, тэр бичиг нэгэнт жинхэнэ худалдааны гэрээ баталгаа биш болохоор барахгүй ер худалдан өгсөн авалцсаны тухай ерөнхий хуулийн 19 дүгээр бүлгийн ба 1752 оны 11 дүгээр сарын 29-ний зарлигийн ёсоор байвал зохих тодорхой гэрч баримт байхгүй тул нэр бүхий итгэмжлэх бичиг одоо түүнийг олгосон эцэг Дубровский нэгэнт нас барсан учир 1818 оны 5 дугаар сарын ...-ны өдрийн нийтэлсэн зарлигийн ёсоор хүчингүй болжээ. Иймд баталгаатай эдлэн хөрөнгийг баталгаа бүхий эзэнд олгох, баталгаагүйг байцаан илрүүлж, зохигчдод олгох гэсэн тушаал бий үүнд сайх эдлэнг Троекуров миний эцгийн харьяа хөрөнгө лав мөн болохыг батлах актыг хавсаргаж мэдүүлсэн тул уг эдлэнг зүй бусаар эзэмшсэн Дубровский тэр актыг баримтлан дээр дурдсан зарлиг тушаалуудын ёсоор хураан авч уг эзний хүү миний биед эцгээс хөрөнгийн өвлөх ёсоор олгоно уу? Жич нэр бүхий этгээдийн тэгж бусдын хөрөнгийг зүй бусаар эзэмдэн, түүнээс орох орлогыг ашиглаж байсан тул уул ашиг орлогыг дүгнэн бодож Дубровскийн нэрийн дороос гаргуулан Троекуров миний биед олгоно уу гэжээ. Энэ хэргийг байцаан нягтлаад К... үездийн шүүхийн газраас тогтоосон нь: уг хэргийг нягталж үзвэл, одоо гвардийн дэслэгч Дубровский овогтой Андрей Гавриловичийн мэдэлд байгаа тэмцээнт хөрөнгө болох одоо ... тоо бүртгэлээр эрэгтэй хүн ам ... газар эдэлбэрийн хамтаар бий Кистенев тосгоны тухай тэргүүн генерал Троекуров овогтой Кирил Петровичийн бие уг хөрөнгийг 17... онд бичээч тайж Фадея Спицын бие мужийн яамны нарийн бичгийн дарга бөгөөд дараагаар Коллегийн асессор болсон Троекуровын эцэгт худалдан өгсөн гэрээ бичгийг үзүүлсэн үүнд тэр гэрээ бичигт тэмдэглэснийг үзвэл, К-ийн нутгийн шүүх таслах газраас Троекуровын биеийг уул хөрөнгийн эзэн болгон баталсан тэмдэглэл бий бөгөөд нөгөөтээгүүр гвардийн дэслэгч Андрей Дубровскийн бие уг хөрөнгийг худалдан авсан нэр бүхий Троекуровоос цолт зөвлөх Соболевт тухайн хөрөнгийг Дубровскийн эцэгт худалдан өгөх гэрээ бичиг байгуулах итгэмжлэх бичгийг олгосныг үзүүлсэн боловч үл хөдлөх баталгаатай хөрөнгийг тэр мэт хэлэлцлийн бичгээр батлах байтугай, түр ч эзэмшихийг зарлигаар цаазалснаас гадна, итгэмжлэх бичгийг олгосон этгээд нэгэнт нас барсан учир бичиг нь хүчингүй болжээ. Түүгээр ч үл барам нэр бүхий итгэмжлэх бичгээ уг тэмцэлт хөрөнгийг худалдан өгсөн авсан тухай гэрээ бичиг үйлдсэний тодорхой томруун баримт баталгааг Дубровскийн талаас уул зарга мэдүүлсэн 18... оноос эхлэн одоо хүртэл гаргаж ирүүлсэн зүйлгүй тул, тус шүүх таслах газраас тогтоох нь: нэр бүхий хөрөнгийг одоо байгаа хүн ам, газар шорооны хамтаар тэргүүн генерал Троекуровт түүний гаргаж ирүүлсэн баталгаа гэрээ ёсоор олгож, гвардийн дэслэгч Дубровскийн өвлөн өмчилсөн гэдэг уг хөрөнгийг захиран эзэмших эрхийг хэрэгсэхгүй болгох явдлыг К-ийн нутгийн шүүхээр гүйцэтгүүлсүгэй. Жич тэргүүн генерал Троекуровын бие түүний өв хөрөнгийг тийнхүү Дубровскийн бие зүй бусаар удаан жил ашиглаж, орлогыг нь завшин идсэн тул, түүний нэрийн дороос хөөн гаргуулна уу? гэж мэдүүлсэн, үүнд уг. хөрөнгийг нутгийн өвгөдийн өчиг мэдүүлгээр Дубровский хэдэн жилд ямар ч үг өгүүлэлгүй эзэмшин эдэлж Троекуровын зүгээс үүний урьд Дубровскийтныг бусдын өв хөрөнгийг зүй бусаар эдлэн байгааг зохих шүүхэд мэдүүлсэн удаагүйн дээр ямар нэгэн этгээд бусдын харьяа газар тариа тарих буюу орон хашаа барихад түүнийг шүүхэд мэдүүлбэл, уг эзэнд нь тэр газрыг тарьсан тариа барьсан хашаа барилгын хамтаар эгүүлж олготугай гэсэн хууль заавар бий учир нэгэнт тэргүүн генерал Троекуровт түүний харьяа хөрөнгийг цөм эгүүлэн олгосон тул шамшигдуулсан орлогыг төлүүлэхийг эрэн мэдүүлсэн зүйлийг хэрэгсэхгүй болгосугай. Хэрэв уг хөрөнгийг тэргүүн генерал Троекуровт шилжүүлж олгох тухайд ямар нэгэн зүйл дутуу байж түүний тухай гэрч баримт бий бол тухайд хаа дуртай газар тусгай мэдүүлж болно. Уг заалдсан этгээдийг тус шүүхийн газар цагдан сэргийлэхээр дуудуулж хуулийн ёсоор эл тогтоолыг уншиж сонсгоод зөвшөөрсөн эссэн тухай гарын үсгийг зуруулсугай. Эл тогтоолд шүүхийн гишүүд цөм гарын үсгийг зурав гэснийг нарийн бичгийн даргаас уншиж бармагц, заргач түшмэл босож Троекуровын зүг хандаад мэхийн ёсолж уг тогтоолд үсгээ зурна уу гэсэнд Троекуров их л баярлан түүний гараас үзэг авч хүсэл бүрнээ ханав гэж гарын үсгийг зурав. Дубровскийн ээлж болж түүнд нарийн бичгийн дарга өнөөх тогтоолыг авчрахад Дубровский толгойгоо дарж байрнаас хөдөлсөнгүй. 

	Нарийн бичгийн дарга зөвшөөрсөн эссэнийг баталж гарын үсгийг зур. Хилс гэвэл хуульд тогтоосон хугацааны дотор давж мэдүүл гэж давтан хэлбэл, Дубровский бас л дув дуугүй зогсож байтал, гэнэт толгойгоо өргөж нүдээ гялалзуулан, хөлөө дэвсэж, нарийн бичгийн даргыг ойчтол түлхчхээд бэхийн савыг шүүрэн авч шүүгч рүү шидэв. Цөм сандран айв. Дубровский өндөр дуугаар «Яана гэнэ ээ? Бурхны сүмийг хүндэтгэхгүй юу. Хойшоо бай журамгүй адгуус! » гэж хашхираад Кирил Петровичийн зүг харж: «Эрхэм ноёнтон, нохойчин нохойг бурхны сүмд оруулжээ. Нохой сүм дотуур гүйлдэж байна. Энэ ямар ёс вэ? Би та нарыг залхаан сургана даа» гэсэнд манаачин тэр шуугианы чимээгээр гүйлдэн ирцгээж, арай гэж түүнийг барьж гадагш гарган чарганд нь суулгав. Троекуров, бүх шүүхийн түшмэд, бичээч нараар үдүүлж Дубровскийн дараагаар гарав. Дубровскийн тэгж гэнэт ухаан солиорсонд Троекуровын сэтгэл маш эвдрэн, баяргүй болжээ. Түүнээс хайр шан горьдож байсан шүүхийн түшмэд, ганц ч аятай үг сонсолгүй хоцров. Троекуров, тэр өдөртөө Покровскийдоо буцжээ. Дубровский тэр завсар өвдөн хэвтээд, завшаанд үездийн эмч баахан юм тухайлах хүн тул ханаад, бадам хорхойгоор цусыг нь соруулах зэрэг арга хэрэглэсэн нь үдэштээ бие баахан дээр болж, ухаан оров. Тэгээд хойд өдөр түүнийг бараг бусдын харьяат болсон Кистеневт нь аваачжээ.

	 


ГУРАВДУГААР БҮЛЭГ

	 

	Түүнээс хойш нэлээд удавч хөөрхий Дуброскийн бие төдий л засарч илаарь болсонгүй. Галзууран солиорох нь намдавч тэнхээ тамир илт доройтсоор, хийдэг ажлаа хийхийг байж өрөөнөөсөө цөөн гардаг болж бүтэн хоногоор юм бодоод суудаг болжээ. Түүний хүүг багад нь сахиж байсан Егоровна гэдэг нэг сайн сэтгэлт хөгшин, одоо түүний биеийг сахиж сувилна. Тэр хөгшин түүнийг бага хүүхэд шиг харж, хоол идэх унтах цаг болзоог сануулан хооллуулж унтуулах болжээ. Андрей Гаврилович, түүний үгийг дуугүй дагаж, бусад хэнтэй ч харилцахаа байжээ. Ажил хэрэг аж ахуйгаа бодож чадахгүй болсон учир, Егоровна, гвардийн (торгон цэрэг) явган цэргийн нэгэн хороонд албатай, Петербург хотноо суудаг хүү Дубровскийд учрыг мэдэгдэх нь зүйтэй гэж зарлагын данснаас нэг хуудас тасалж аваад Кистеневд бичиг мэддэг ганцхан хүн байсан тогооч Харитонд захих үгээ хэлж бичүүлээд, тэр өдөртөө хотын шууданд хүргүүлж билээ. 

	Манай туужид гарах гол хүнийг уншигчдад одоо танилцуулах цаг боллоо. 

	Владимир Дубровский бол кадетийн корпуст суралцана. Корнет цол шагнагдан төгсөж гараад гвардийн цэрэгт шилжсэн юм. 

	Эцэг нь ганц хүүгээ хүн шиг явуулах гэж юу ч хайрладаггүй тул ар гэрээс түүний хүсдэгээс илүү юм ирдэг ажээ. 

	Түүний бие эд мөнгөнд гамгүй, зан байдал ёсорхуугийн учир гоёмсог ганганаар явж хөзөр тоглоход хойдхоо бодохгүй өр зээл тавьж ядуу залуус нийтийн боддог ёсоор эрт орой нэгэн цагт баян хүүхнийг олж гэрлэвэл барав л гэж боддог байжээ. 

	Нэг орой хэдэн офицертой гэртээ диван дээгүүр хэвтэх хэсүйлдэх зэргээр амарцгаан хув гансаар тамхи татаж байтал зарц Гриша нь нэг захидлыг авчирч барьсны адрес тамгыг үзвэл залуу Дубровский их л гайхаж бушуухан задалж үзвэл захидлын үгэнд:

	Эрхэм ноён чи минь. Владимир Андреевич аа! Би чиний хөгшин харуус, эцгийн чинь эрүүл мэндийн тухай чамд сонсгох гэсэн юм. Түүний бие их муу заримдаа солиорон донгосож, заримдаа өдөр турш тэнэг балчир хүүхэд шиг дэмий гөлрөн суудаг болчихжээ. 

	Үхэх сэхэх нь цөм тэнгэрийн таалалд байгааг хэлээд яах вэ. Хонгор хүү минь бушуухан ирж үз! 

	Бид эндээс Песочно хүртэл морь тэрэг явуулъя. Сонсвол нутгийн шүүхээс биднийг Кирил Петрович Троекуровын харьяат болгож захируулахаар албаны хүн ирэх сурагтай байна. 

	Бид аль хэзээний танай харьяат байснаас биш Троекуровын харьяат байсан гэж ер урьд өмнө дуулаагүй л хэрэг юм сан даг. 

	Чи Петербургт суудаг тул түүгээр эзэн хаанд мэдүүлбэл биднийг бусдад ингэж доромжлуулахгүй сэн бол уу?

	Чиний шудрага шивэгчин харуус эмгэн

	Арина Егоровна Бузырева

	Манай энд бороо орсоор долоо хонов. 

	Бас Миколайн өдрийн орчим үхэрчин Родя үхэв. Гришад эхийн ерөөл тавин захья. Тэр чамайг сайн үйлчилж байна уу? гэжээ. 

	Владимир Дубровский, энэ утга авалцаа муутай захидлыг их л сандарсан байдалтай хэд уншив. Багадаа эхийгээ алдсан эцгээ бараг мэдэхгүй, найман настай байхад нь Петербург явуулсан боловч, эцэгтээ хайртай, харин ч эцэг эхийгээ гэрийн тайван жаргалыг удаан эдэлж амжсангүй тул ар гэртээ улам хайртай болжээ. 

	Эцгийгээ үхжээ гэж санахад, түүний зүрх өвдөж хөгшний захидлаас тааж бодоход өвчтэй эцгийн бие их л хариугүй мэт тул маш санаа зоволтой. Эцэг, алсалсан хөдөө тосгонд зөнөг болсон эмгэн, тариа малын зарц нарын гар дээр ганцаараа үлдэж бусдын хоомойлзолд нэрвэгдэн сувилах, туслах хүнгүй бие сэтгэлийн зовлонд нэрвэгдэж байгаа шиг бодогдов. Владимир эцгээс захиа чимээ удтал ирэхгүйд ийш тийш хэргээр явж, аж ахуйдаа завдал муутай байгаа биз гэж асуух лавлахгүй байснаа буруушааж, өөрийн биеийг хойрго цалгар гэж зэмлэн даруй эцгийгээ очиж үзье. Түүний дэргэд хүн заавал байх хэрэгтэй болбол албанаас бүрэн чөлөөлөхөөс буцахгүй гэж шийдэв. Нөхөд нь түүний сэтгэл төвгүйг үзээд, гарцгаан явжээ. Владимир ганцаараа хоцормогц албанаасаа чөлөө гуйх өргөдөл бичээд, гансаа асаан гүнээр бодлого бодов. Тэгээд гадагш гарч, тэр өдөртөө албанаасаа чөлөө гуйх явдал хийж, гурав хоногийн эцэст итгэлт Гришагийн хамт улаагаар нутгийн зүг чиглэж явав. 

	Владимир Андреевич, Кистенев орох салаа замын өртөөнд айсуй явтал, эцгийгээ үхсэний хойно хүрч магад, бас ч олигтой хүнгүй, бүдүүлэг тосгонд ирж, хоосон ядуугаар оршин, хийж үзээгүй хэрэг явдлыг гүйцэтгэх болно. Яадаг билээ гэж сэтгэлд элдэв зүйлийн гашуудалтай юм бодогдоно. Өртөөнд ирээд, бошгоос сул морь байх эсэхийг асуусанд хаашаа явах, хэн гэгч хүн бэ гэж лавлаад, Кистеневээс хүргүүлсэн морь тэрэг гурав, дөрөв хоног хүлээж байна гэжээ. Удалгүй Владимир Андреевичийн дэргэд, хөгшин хөтөч Антон хүрч ирээд, эзний хүүг багад нь морины жүчээгээр3 дагуулж, түүний бяцхан морийг хардаг байсан билээ. Одоо ийм том хүн болжээ гэж нулимс цувруулан, хөсөр хүртэл мэхийн ёслоод, өвгөн эзнээ амьд байгаа гэж хэлээд, морио хөллөхөөр явлаа. Владимир Андреевичид цай уу гэснийг хүлээхгүй яаран мордов. Хөдөө замаар явахын завсар, Антон тэр хоёр ярилцсан нь:

	— Манай эцэг Троекуровтой ямар зарга хийсэн бэ? Антон чи ярина уу? гэвэл тэр хэлсэн нь:

	— Бүү мэд, Владимир авгай минь манай эзэн ноён Кирил Петровичтой муудаад, Кирил Петрович өөрөө өөрийн хэргийг голдуу тасалдаг боловч шүүхэд мэдүүлсэн гэдэг. Эзний хэрэгт оролцох нь бидний зарц хүний хэрэг биш. Гэвч манай эзэн, тэр Кирил Петровичийг дэмий эсэргүүцсэн гэж би боддог. Муныг ташуураар яаж хуга ташиж болох ажээ. Владимир асуусан нь:

	— Тэр Кирил Петрович тийм зоргоороо байдаг хүн юм уу?

	— Тэгэлгүй яах вэ ноён минь, тэр хүн заргачийг хүн гэж тоодоггүй, цагдаагийн дарга ч түүний зарлага нь болоод байдаг шүү. Баяд ноёд цөм түүнийг ёслох гэж ирцгээдэг. Идүүр нь байвал идэх нохой юу мундах вэ, гэвэл:

	— Манай газар хөрөнгийг тэр булааж авах нь гэдэг үнэн үү? гэвэл:

	— Ай ноён минь, бид ч мөн тийм чимээ сонссон. Саяхан Покровскийн дуганч, манай ахлагчийнд хүүхдийн мялаалт хурим хийхэд ирээд та нарын наргидаг цаг өнгөрч, мөд та нарыг Кирил Петрович гартаа тас атгана даа гэж билээ. Тэгэхэд нь төмрийн дархан Микит, боль боль найз болоод, зочдын минь санааг бүү зовоо, битгий үймүүл. Кирил Петрович тусдаа, Андрей Гаврилович мөн тусдаа бид нар цөм бурхан тэнгэр, эзэн хааны харьяат нар гэсэн билээ. Тэгэвч хүний амыг яаж хурааж болох аж гэвэл бас асуусан нь

	— Тэгвэл та нар Кирил Петровичийн харьяат болохыг дурлахгүй юм шив дээ?

	— Кирил Петровичийн харьяат болно гэнэ ээ? бурхан зайлуул, тэр өөрийнхөө харьяатын амар заяа үзүүлдэггүй юм чинь, бусдаас шилжиж очих хүнийг арьсыг нь байтугай махыг нь амьдаар шулах байлгүй дээ. Тэнгэрийн ивээлээр Андрей Гаврилович маань эдгэрч мэнд суугаасай. Аргагүй бие барахад хүрвэл чамаас өөр эзэн бидэнд хэрэггүй. Чи харин нь биднийг битгий түлхэж өг. Бид ч чинийхээ төлөө хүчээ гаргана даа гээд Антоныг ташуураа далайж жолоогоо угзрахад морьд ширүүлэн хатирав. 

	Дубровский, өвгөн хөтчийн шударга журамтайд сэтгэл нь уяраад, бодлого болсоор, нэг цаг илүүтэйхэн явсны хойно Гриша гэнэт «Покровский харагдав» гэж Дубровскийг сэрээсэнд, толгойгоо өндийж үзвэл, нэг өргөн нуурын хөвөөгөөр явж байв. Тэр нуураас горхи гарч, алсад үзэгдэж байгаа, толгодын хоорондуур мурилзан урсаж, толгодын нэгэн дээр нь зуун модны ногоон намиа дундаас, том чулуун байшингийн ногоон орой цамхаг цухуйж, нөгөө нэгэн толгой дээр таван толгойтой, сүмийн хонхны хуучин цагийн цамхаг үзэгджээ. Орчин тойронд нь тосгоны жижиг байшин, ногооны газар, худаг сэлт тархан үзэгджээ. Дубровский газар нутгийг таниад тэр толгой дээр багадаа Троекуровын охин бяцхан Машатай тоглодгоо санав. Маша түүнээс хоёр дүү, тэр үед хөөрхөн хүүхэн болох төлөвтэй байжээ. Тэр хүүхний тухай Антоноос асуух юм уу гэтлээ баахан ичих шиг болж зогсов. 

	Ноёны байшинд ойртохдоо, цэцэрлэгийн модон дундуур эмэгтэй хүний цагаан хувцас гялалзахыг үзтэл Антон морио гуядаж, хөдөөгийн хөтөч, хотын хөлсний тэрэгчний нийтийн ёсоор айлын дэргэдүүр өнгөрөхдөө сүр бадруулдаг ёсоор, хар хурдаараа гүүр гарч, тосгоны хажуугаар давхив. Тосгоныг өнгөрөөд, даваан дээр гарахад нь Владимирын нүдэнд хэсэг хус үзэгдэж, түүний зүүн тал дахь задгай тал газар нэгэн улаан оройтой боровтор байшин үзэгдсэн нь Кистенев тосгон болоод, эцгийн нь ядуулаг байшин байж, зүрх их л цохилов. 

	Тэндээс арваад минут яваад, хашаандаа орж, орчин тойрныг эргэж, их л сэтгэл хөдлөн үзвэл нутаг орноо үзээгүй, арван хоёр жил болсон учир, түүний байхад хашааны захад, сая суулгасан хус мод, одоо өндөр өндөр саглагар мод болчихжээ. Урьд хашааны дотор гурван хэсэг цэцэг тарьж хоорондуур нь сайтар шүүрдсэн өргөн зам байдаг сан. Одоо зүлэг, нуга болоод, тушаатай морь бэлчиж үзэгдэв. Нохой хуцаж дайрахыг завдтал, Антоныг таниад хуцахаа байж, сүүлээ шарвалзан зогслоо. Зарц барлагууд, байшингаасаа гүйлдэн гарцгааж, баярлан шуугьж залуу эзнээ тойрсныг арай хийж салж, байшингийн хуучирсан шат өөд гүйж, пинд орвол, босгон дээр Егоровна угтаж өсгөсөн хүүгээ уйлан тэврэв. 

	— Сайн байна уу? Сайн байна уу? гэж Владимир давтан, давтан хэлж ачит эмгэнийг элгэндээ тэврэхийн дашрамд аав маань хаана байна? Ямар байгаа вэ? гэж асуутал цанхигар цагаан царайтай, нөмгөн халаадтай, тоорцогтой, эцэнхий өндөр өвгөн нэг хөлөө арайхийн татаж, тасалгаанд орж ирээд сулхан дуугаар, 

	— Хүү минь сайн уу? гэсэнд Владимир эцгээ их л халуунаар тэврэн ёслов. Өвчтэй өвгөн, баярласандаа сэтгэл ихэд хөдөлж, бие сулран, хөл нь биеэ даахаа байж, хүү нь барьж авсангүй бол ойчихсон байжээ. Егоровна донгодон хэлсэн нь:

	— Яах гэж та босов? Хөл дээрээ зогсож чадахгүй байтлаа, хүний явсан тийш явахыг юунд тэмүүлэв? гэж өвгөний унтдаг өрөөнд нь оруултал, хүүтэйгээ юм ярих санаатай боловч үг санаа солиотож дэмий л огт утга холбоогүй үг хэлсээр дуугүй болоод унтжээ. Владимир эцгийн бие хариугүйг үзээд эмээж, түүний унтах өрөөнд, эцэгтэйгээ ганцаараа байна гээд бусад хүнийг зайлуулсанд бүгд Гришаг зарц нарын байшинд аваачиж хөдөөгийн янзаар, баярлан хүндлэх, ёслох, мэндлэх, юм асуух зэргээр их л залхаав.


ДӨРӨВДҮГЭЭР БҮЛЭГ

	 

	Амттан дүүрэн ширээ байсан газар

	Авс байна, одоо.4 

	 

	Ирээд хэд хоносны сүүлд, залуу Дубровский, аж ахуйн хэргээр оролдъё гэтэл, эцгийн бие хариугүй. Мөн тусгай даалгаж эрхлүүлсэн хүнгүй учир, хаа юу хийхийг мэдэхгүй, эцгийн бичиг харыг үзэж, заргачийн анхан ирүүлсэн бичиг, түүнд хариу бичсэн ноорог навсаргыг оловч, хараахан нарийн учир нь үл мэдэгдэх тул, уг хэрэгт эрхбиш манай зөв гэж бодоод, эцсийн хариуг гартал азнахаар шийдэв.

	Тэр завсар Андрей Гавриловичын бие цаг өнгөрөх тутам улам дордож, удахгүй бие барах нь илт болсон учир, нялхдаа орж, зөнөсөн өвчтэй өвгөнийг холдохгүй сахилаа.

	Тэр завсар өнөөх шүүхийн тогтоолыг давж, гомдох хугацаа хэдий нь өнгөрөөд, Кистенев нэгэнт Троекуровын харьяат болжээ. Өнөө Шабашкин, Троекуровт амрыг эрэхээр орж, баярыг хүргэв. Шинэ газар хөрөнгөө хэзээ өөрийн биеэр буюу эсхүл бусдад даалгаж хүлээн авахыг таалан тогтооно уу? гэж гуйсанд Кирил Петрович, төрөлхийн шунахай хүн биш, ганцхан өшөөг авах гэж энэ хэргийг болгоомжгүй өдүүлсэн тул сэтгэл зовж, яахыг түвдэхгүй аягүйрхжээ. Залуу насныхаа хуучин нөхрийг ямар байдалтай байгааг мэдэх учир, түүнийг одоо дийлж дарахад сэтгэл ханаж, баярламаар биш санагдаад, Шабашкины зүгт хялайн юугаар шалтгаалан, түүнийг сайн загная гэж, өө сэв эрэлхийлээд, таарамжтай шалтаг олдсонгүйд, ууртай хэлсэн нь:

	— Арил! Би чамтай ярилцмааргүй байна гэхэд Шабашкин ууртай цагаар нь учралдав гэж мэхийн ёслоод, бушуухан зайлав. Кирил Петрович ганцаараа хоцроод, хойш урагшаа яван «Ялсан аянгын дуу дуурьсаг» гэдэг аялгууг исгэрсэн нь сэтгэл их л хөдөлж байгаагийн тэмдэг байжээ. 

	Төдий мань хүн, морь хөллүүлж, намрын сэрүүн орсон цаг тул дулаалан хувцаслаж, тэргэнд суугаад, өөрөө жолоог барьж, хашаанаас гарч явав. 

	Удалгүй, Андрей Гавриловичын байшин үзэгдсэнд хоёр зүйлийн эсрэг тэсрэг сэтгэл төрж, өшөө хорсголоо авсан сэтгэл, эзэрхэг зан хоёр нь түүний сайн санааны бодлыг агшин зуур булааж урвуулах шахавч, эцэстээ сайн санаа нь дийлж, өвгөн хөрштэйгөө эвтэй сайн болж, эдлэн хөрөнгийг нь эгүүлэн өгч, хэрэлдэж эвдэрсний мөрийг арилгая гэж буянт санаагаар сэтгэлээ амруулаад, морио хатирган хөршийндөө хүрч, хашаанд нь шууд орж ирлээ. Тэр үед нь өнөөх өвчит, унтдаг өрөөнийхөө цонхны дэргэд сууж байснаа Кирил Петровичийг таниад, зүс царай аймаар хувьсаж, энгийн хогжгор цагаан царай нь хүрэн улаан болж, нүд нь гялалзан, аман дотроо юм хүнгэнэн хэлэхэд нь өвгөний дэргэд аж ахуйн данс харыг үзэж суусан хүү нь их л цочин эцэг өөдөө хартал, тэр нь хуруугаараа хашаа руу, маш жигшин хилэгнэх байдалтай зааж, халаадны хормойг сандран өргөж, суудлаасаа босохыг завдан, өндийгөөд, гэнэт ойчсонд дэргэд нь очиход, өвгөний биеийг саа дайрч мэдрэл амьсгалгүй болжээ. 

	— Хот орж, эмчийг бушуухан авчир гэж, хүүгийн хашхиртал, орж ирсэн зарц, харин, 

	— Кирил Петрович тантай уулзъя гэж байна гэхэд Владимир догшноор ширтэн, 

	— Кирил Петровичид очиж, миний хашаанаас хөөлгөж, зайлуулахаасаа өмнө бушуухан арил гэж хэл! гэхэд нь зарлага эзнийхээ тушаалыг гүйцэтгэхээр баяртай гүйж гарав. 

	Егоровна сонсоод, халаг хуухай болж, нарийн дуугаар, 

	— Чи минь, хайран толгойгоо алдана. Бид, Кирил Петровичид толгойгоо идүүлчихнэ шүү гэтэл, 

	— Дуугүй бай, Антоныг явуулж, эмчийг, хотоос авчруул гэж уурсан хэлжээ. Егоровна гарч очвол, байшинд нэг ч хүнгүй, цөм Кирил Петровичийг үзэхээр, хашаан дотор цуглажээ. Төдий гадагш шатан дээр гарвал, мөнөөхөн зарц нь залуу эзнийхээ хэлүүлснийг уламжилж байхыг сонслоо. Кирил Петрович, тэргэн дээрээ байж, түүнийг сонсоод, зүс барайж харлаад, зэвүүнээр инээвхийлээд, зарц нарыг аймшигтай ширтэж, халгиулсаар гарав.

	Тэр далимаар өнөө саяхан, Андрей Гавриловичын сууж байгаад, одоо алга болсон цонх руу нэг ширтээд, сувилагч эмгэн, эзнийхээ тушаасныг мартчихаад, шатан дээр зогссоор зарц нарыг саяны хэргийг ярилцан шуугьж байтал Владимир хүрч ирээд:

	— Эмч хэрэггүй боллоо. Аав бие барлаа гэхэд бүгдээр сандран сочиж, өвгөн эзнийхээ, өрөө рүү гүйлдэн орцгоож үзвэл, түүний бие Владимирын авчирч хэвтүүлсэн чигээр түшлэгт сандал дээр хэвтэж, баруун гар нь шалд хүртэл санжиж, толгойг өвчүүнээ бөхийж, нэгэнт амьд шинжгүй болсон байлаа. Егоровна дээрээс авч уйлаад, зарц нар хүүрийг угааж, мянга долоон зуун ерэн долоон онд оёулсан ёслол хувцсыг нь өмсүүлж, олон жил эзэндээ хоол барьж байсан ширээн дээр нь хүүрийг дамжилж тавив.


ТАВДУГААР БҮЛЭГ

	 

	Хүүрийг нутаглуулах ёслолыг нөгөөдөр нь хийлээ. Хөөрхий өвгөний биеийг ширээн дээр тавьж, хүүрийн хучлагаар хучаад, олон лаа зулыг тойруулан барьжээ. Зарц нар өрөөгөөр дүүрээд, хүүрийг гаргахад бэлтгэв. Владимир гурван зарцын хамтаар авсыг өргөөд, лам түрүүнд гарч, түүний хойноос тахилч лам дагаж, оршуулах уншлагыг өндөр дуугаар уншин, Кистеневын эзний бие, өөрийн байшингийн босгыг сүүлчийн удаа давж гарлаа. Сүм, хэсэг модны цаана байгаа, авсыг тэр модон дундуур авч явлаа. Тэр өдөр тэнгэр цэлмэг, хүйтэн өдөр байжээ. Намрын шар навч модноос унаж байлаа.

	Модон дотроос гарахын хамт Кистеневын модон сүм харагдаж, хөгшин мод ургасан оршлын газар үзэгдэв. Тэнд урьд Владимирын эхийн яс тавьсан бөгөөд түүний дэргэд урьд өдөр шинэ нүх малтсан байжээ. 

	Сүмээр дүүрэн, Кистеневын тариачин цуглаж, эзэндээ эцсийн ёс гүйцэтгэх гэж ирсэн байжээ. Залуу Дубровский, тавцангийн дэргэд уйлах ч үгүй, мөргөх ч үгүй зогсоод, ганцхан түүний царай аймаар байлаа. Гашуудлын мөргөл төгсөхөд Владимир түрүүнд явж, хүүрийн өмнө хагацах ёсыг гүйцэтгээд, хойноос нь олон зарц дагалцан ёсолж гүйцэтгээд, авсны хавхгийг авчирч хадав. Эмэгтэйчүүд, өндөр дуугаар уйлалдан, эрчүүдийн зарим нь нулимсаа, зангидсан гараараа арчицгаав. Владимир өнөөх гурван зарцтай хамт авсыг үүрч бүх тосгоныхныг дагуулан, оршуулах газар хүрч ирээд, цөм атга шороо авцгаан, нүх рүү хаяж, авсыг булаад дохиж мөргөсний хойно тарж явцгаав. Владимир яаран бүгдээс түрүүлж, Кистеневын хэсэг модонд далд оров. Егоровна хөгшин, түүний нэрийн өмнөөс сүмийн бүх лам нарыг гашуудлын зоог идүүлэхээр уриад, залуу ноёны бие байлцахыг хүссэнгүйг сонсгов. Тэгээд лам Антон, эхнэр Федотовнатайгаа, тахилчтай гурвуулаа талийгаачийн буянт үйлсийг дурдан, түүний хүү хэрхэх бол гэж ярилцсаар, ноёныдоо явган очжээ. Өнөөх Троекуровын ирэхэд, (хүссэнийг аль хэдий нь тэр хавийнхан сонсоцгоож, нутгийн цэцчүүл тэр хэргийн эцсийн холбогдол багагүй гэж хэлж байжээ)

	Ламын эхнэр, за юу л болбол болог! Ганц Владимир Андреевич бидний эзэн болохгүй бол харамсмаар байна. Сүрхий хүн шүү гэдгийг хэлээд яах вэ? гэхэд Егоровна өлгөж аваад, 

	— Түүнээс өөр хэн бидний эзэн болдог юм бэ. Кирил Петрович уурлаад, юу давах вэ? Манай эзэн хүзүүгээр хүнээс дутуугүй, тэнгэр бурхан харвал, тэтгэх хүн ч бас орхихгүй байх. Кирил Петровичийн, их зантай гэдэг нь... гэсэн ч яв хөгшин, муу нохой хашаанаас тонил гэж манай Гришка хашхирахад сүүлээ хавчиж, зайлсан шүү гэхэд тахилч

	— Егоровна Григорийн хэл нь яасан зүрхтэй эргэлдсэн юм бэ. Би бол Кирил Петрович өөд хялайж харснаас лам багш нараа хараасан дээр гэж бодно. Кирил Петровичийг үзмэгц, айн чичрээд, өөрийн эрхгүй нуруу нугарч дур хүрдэг юм ... гэхэд

	— Дэмий хэрэг ээ Кирил Петрович ч болов, мөн илүү дорвилог, баян болоод урих зочин илүү олон байж магадгүй тэнгэрт түүний ямар ялгаа байх вэ гэж ламын хэлэхэд,

	— Багш минь бид ч болов бүхий л нутгийн айл ах дүүг урих гэсэн билээ. Владимир Андреевич зөвшөөрсөнгүй юм аа. Манайд зочныг хүндлэх идүүлэх юм бишгүй дээ байлгүй яах вэ. Одоо хүндэт зочид минь хэдийгээр өөр хүн ирсэнгүй боловч та нарыгаа ч гэсэн хүндэлж үзье дээ гэж эмгэний хэлэхэд амттайхан зууш идэж болмоор төлөвтэй эелдэг найртай үгсийн чимгээр тэдний хөлийн гишгэлт хурдан болж даруй эсэн мэнд эзний гэрт хүрч ирэхэд хэдий нь ширээ засаж архи тавьсан байжээ. 

	Тэр хоорондуур Владимир биеийн хөдөлгөөн алжаалаар сэтгэлийн гасланг дарагдуулах санаатай, модон дундуур хэсэж замаа харахгүй явахдаа модны салаа мөчир ширвэх, шалбалах, намагт хөл зоогдох шавардахыг анзаарч мэдэхгүй явлаа. Яв явсаар эргэн тойрон ойтой нэгэн бага жалганд хүрч ирлээ. 

	Өчүүхэн горхи намаржиж, нүцгэрэн бүхий модны дэргэдүүр чив чимээгүй тахиралдаж урсаж байсан тэр газар зогсож, хүйтэн газар суугаад уйтгарт санал сэтгэлд бухимдал төрж ганц бие болж үлдсэндээ гашуудав. Ирээдүй нь аадрын үүлээр бүрхэгдэж үзэгдэв. Троекуровтай дайсан болсны улмаас цөөн хөрөнгө нь бусдын гарт орж болох учир хоосрох зэргээр хойч өдөр шинэ шинэ зовлон учрах мэт санагдах ажээ. Өнөөх суусан газраа горхины зөөлөн урсгалыг ширтэн удтал хөдлөлгүй сууснаа хэдэн шар навч урсаж явчихсаныг үзээд, хүний амь нас түүнчлэн орчлонгийн урсгалд автагддаг ажээ гэж бодож суув. Тэгсээр бор хараа болж эхэлсэнд, гэртээ харья гэж босоод танихгүй модон дундуур нэлээд хэсэг төөрсөөр нэгэн цувц замд орж яв явсаар шулуухан хашааныхаа хаалга тушаа гарч ирлээ. 

	Дубровскийн өмнөөс лам бараа бологчдын хамт гарч дайралдсанд, муу ёр гэж хажуу тийш зайлсхийн явж, модны цаана далд ортол, цаадуул нь түүнийг харсангүй дэргэдүүр нь өнгөрөхдөө лам гэргийдээ

	— Хорт үйлээс зайлж, буянт үйл бүтээ. Бид энд байгаад хэрэггүй. Хэрэг юу болж дүүрсэн ч, чамд хамаатай биш гэхэд гэргий нь хариу юу гэж хэлснийг Владимир дуулсангүй. Ойртож үзвэл хашаан дотор тариачин, зарц барлагийн зэрэг олон хүн үймэлдэн, хачин яриа шуугилдаан, холоос дуулдан, саравчийн дэргэд гурав, гурван морь хөллөсөн гурван тэрэг зогсож байв. Байшингийн гишгүүр дээр албаны хувцастай хэдэн танигдахгүй хүн, юм хэлж байгаа бололтой үзэгдэв. Антоныг эзнээ үзээд, гүйж ирэхэд 

	— Юу болж байгаа нь энэ вэ? Юу хэрэгтэй ямар хүн бэ? гэж ууртайгаар асуухад нь:

	— Владимир гуай минь сонс! Шүүх ирлээ. Биднийг Троекуровт шилжүүлэх нь. Биднийг чиний хайр хишгээс салгах нь! гээд өвгөний амьсгалаа авч ядан хэлсэнд, Владимир уруу харж зогсов. Харьяат хүмүүс нь золгүй эзнээ тойроод гарыг нь үнсэн

	— Эцэг болсон чи минь сонс! Бид нарт чамаас өөр эзэн хэрэггүй. Тэгж, хэлбэл чинь бид энэ шүүхийнхний учрыг олоод орхино. Үхсэн ч бид чамтайгаа хүнд автагдахад хүргүүлэхгүй гэхэд, Владимир тэд нарыг хараад, дотор нь хачин сэтгэл төрж,

	— Номхон бай! Би тэр албаны хүнтэй ярилцъя гэхэд нь

	— Тэг ээ, тэг. Тэр ёс мэдэхгүй улсад, учир таниулж үзээч гэж олны дотроос хашхиралджээ. Владимир шүүхийн түшмэдийн дэргэд хүрч очлоо. Шабашкин, толгойдоо малгайтай, ташаагаа тулж, эрхэмсэг зангаар, эргэн тойрныг ширтэж зогсоод, цагдаагийн дарга гэгч өндөр бүдүүн биетэй, тавиад насны, улаан царайтай, сахалтай хүн ойртож яваа Дубровскийг үзмэгц, хоолойгоо засаад, сөөнгө дуугаар

	— Дээр та бүхэнд хэлснээ давтан хэлье. Саяны шүүхээс таслан шийтгэсний ёсоор та нарын биес үүнээс хойш, Кирил Петрович Троекуровын харьяат болно. Түүнийг төлөөлж ирсэн хүн, энэ Шабашкин ноён байна. Энэ хүний алив тушаалыг дагаж гүйцэтгэ. Та эмэгтэйчүүд энэ хүнд дуртай сайн байх хэрэгтэй. Энэ бол эмст их л дуртай хүн гэж хэлээд, маш хошин үг хэллээ гэж их л инээхэд нь Шабашкин бусад гишүүд мөн дагаж инээлдэв. Владимир түүнийг үзээд, хор нь буцалж, 

	— Энэ чухам ямар юм болж байгаа нь энэ вэ? гэж зоримог төв байдал үзүүлж, өнөөх цагдаагийн даргаас асуутал, 

	— Энэ бол энэ эд хөрөнгийг Кирил Петрович Троекуровт шилжүүлж, хөндлөнгийн хүнийг эсэн мэнд, эвтэй сайн байгаа дээрээ зайл гэж ирээд байгаа нь энэ ээ гэж адармаатай түшмэлийн хариулахад, Дубровский, 

	— Зүй нь та бүгд миний тариачинтай ярилцахаас урьд надтай учирч, хуулийн газраас миний тухай гаргасан тогтоолыг сонсговол таарах сан болов уу гэвэл Шабашкин агсамнаж,

	— Чи хэн гэгч вэ? Хуучин эзэн байсан Андрей Гаврилович Дубровскийн бие тэнгэрийн тааллаар үхжээ. Бид таныг мэдэхгүй. Мэдэхийг ч хүсэхгүй гэвэл, 

	— Ноён гуай, энэ манай залуу эзэн Владимир Андреевич мөн! гэж олны дундаас нэг хүн хэлэв. 

	— Тэр хэн аймшиггүй донгосов? Ямар эзэн, ямар үхсэний чинь Владимир Андреевич? Та нарын эзэн, Кирил Петрович Троекуров мөн. Дуулав уу. Та, малууд аа? гэж цагдаагийн ноёны сүрдүүлэн хэлэхэд

	— Аа тийм байх аа! гэж өнөө хүний хэлэх нь мөн сонсогдлоо. 

	— Самуун гаргах нь энэ үү? Хүүе, ахлагч нь хаана байна? Нааш ир! гэж цагдаагийн ноёны хашхирахад тосгоны ахлагч нь урагш гарч ирлээ. Цагдаагийн ноён зандран хэлсэн нь: 

	— Тэр надтай эсэргүүцсэн хүнийг даруй ол! Би түүнийг байцаана... гэв. Ахлагч олон хүнээс хэн юу хэлсэн бэ? гэж асуухад цөм дуу чимээгүй болоод байтал, ар талд байгсдын дотор, юм ярилцах чимээ гарч, удалгүй айх мэт их дуугаар хашхиралдвал цагдаагийн ноёны дуу намдаж, аргадан ятгая гэж завдах зуур, олон,

	— Түүнийг харж зогсоод, яана, бушуухан үгүй хийе нөхдөө гэж нэг зэргээр хашхиралдан бөөнөөр ухас хийж орсонд, Шабашкин тэргүүтэн бусад гишүүд байшин руу ухаангүй зугтан орж үүдийг түгжив. 

	— Нөхөд өө барьж хүлье! гэж өнөө хүн хашхираад, олон цөм байшингийн үүдийг цөм түлхэж орох гэтэл, 

	— Зогс! Тэнэгүүд ээ! Яах нь энэ вэ өөрсдийг ч, намайг ч алах чинь энэ үү? Гэр гэртээ харьцгаа! Намайг ганцаарыг нь орхи! Айх юмгүй эзэн хааны өршөөл их. Би энэ хэргийг айлтган гуйна. Бид нарыг хохируулах ёсгүй. Бид цөм түүний үр хүүхэд мөн. Хэрэв та бүхэн самуун дэгдээж дээрэм гаргавал, эзэн хаан яаж өршөөж хамгаална? гэж Дубровскийн хашхиран ятгахад, түүний хэлсэн үг байдал сүр хүчин төгөлдөр учир, олон даруй намдаж, таран явахад удалгүй хашаа хоосон болсонд, шүүхийн гишүүд байшингийн дотроо нуугдаж байснаа Шабашкин үүдийг аяархан нээж шатан дээр гараад, Дубровскийн хамгаалж аварсан ачийг хариулна гэж байн байн бөхөс, бөхөс бялдуучлан мэхийж тал өгөв.

	Владимир, түүнийг их л жигших мэт сонсоод, хариу юу ч хэлсэнгүй. Бас заргачийн хэлэх нь:

	— Бид таны зөвшөөрлөөр энд хонохоор шийдэв. Одоо нэгэнт харанхуй болоод танай тариачин биднийг замд хорлох болзошгүй. Гуйх нь энэ байшингийн зочдын өрөөнд өвс сүрэл ч болов дэвсүүлж өгнө үү? Бид өглөө үүр гэгээрмэгц мордоно гэвэл Дубровский

	— Тааллаар бологтун! Би эндэхийн эзэн биш шүү дээ гэж хүйтнээр хэлээд, эцгийн өрөөнд орж, үүдээ дотроос нь түгжив.

	 


ЗУРГААДУГААР БҮЛЭГ

	 

	"Одоо бүр дүүрчээ. Өнөө өглөөхөн суух орон, идэх хоолтойгоо байлаа би. Маргааш болоход өөрийн бие төрсөн эцгийн нөгчсөн гэр орныг эцгийг минь үхүүлсэн намайг хоосруулсан хүнд орхиж явах болно" гэж Владимир дотроо гашуудан сэтгэхийн зуур хананд байгаа эхийн зургийг нүд шилжилгүй харав. Зурагч эхийн биеийг үсэндээ улаан тэргүүлэгч цэцэг хатгаж чимээд, өглөөний цагаан хувцсаар хас налж зогссон байдлаар зуржээ. 

	"Энэ зураг, мөн миний гэрийн дайсны эд болж, муусайн эвдэрхий сандлуудын хамт саравчинд хураагдах байх, эсхүл үүдэнд өлгөж нохойчин нарынхаа элэг доог болгох байлгүй дээ. Эцгийн бие барсан өрөө миний эхийн унтдаг өрөө байсан юм сан. Түүний дотор нярав нь орох юм уу эсхүл түүний эмсийн орон болох байлгүй дээ. Үгүй, үгүй тэгж эцэг эхийнхээ орон шүтээнийг бусдад бузарлуулахыг байя" гэж бодоод сэтгэлд аймаар зүйл төрж, шүдээ зуун байхад, өнөөх түшмэд нэгэнт гэрийн эзэн шиг болж энэ тэр юм эрэх шаардах дуу нь нөгөө өрөөнөөс сонсогдож, түүний гашуудалт юм бодоход самууруулж саад хийв. 

	Тэгсээр удалгүй чимээ аниргүй боллоо. Владимир авдар шүүгээнүүдийг нээж, эцгийн бичиг тэмдэглэлийг гарган дэс дараалан үзвэл, их төлөв аж ахуйн хэргээр бусадтай харилцсан, элдэв бичиг, баримт болоход уншилгүй урж хаялаа. Тэр бичиг дотор нэгэн баглаастай бичиг байгаагийн дээр "Миний эхнэрийн захидал" гэж гарчигласан байв. Владимир их л сэтгэл хөдлөн задалж үзвэл, Владимирын эх Т.-гийн аян дайны үед нөхрийгөө цэрэгт байхад нь Кистеневээс бичсэн захидал ажээ. Уг захидал дотор ганцаардан уйтгарлаж байгаа, ямар ажил хийж байгааг бичсэнээс гадна хагацан салсныг эелдэг зөөлнөөр зэмлэж, гэр орондоо буцаж, журамт сайн гэргийдээ ирнэ үү гэж дуудаж бичсэн байжээ. 

	Нэгэн захидлын дотор бяцхан Владимирын бие эмгэгтэй гэж, эмгэнэн дурдаад, өөр нэгэн захидал дотроо түүнийг багаас авьяас сайтай хүү, хожим заяатай сайн хүн болно биз гэж баярлан бичжээ. Владимир тэгж, эцэг эхийнхээ энх амгалан үеийн захидлыг уншсаар аливаа бүхнийг мартсан учир цаг өнгөрөхийг анзаарсангүй, үзтэл нэгэнт арван нэгэн цаг болгожээ. 

	Захидлыг кармандаа хийгээд, лаа барьж бичгийн өрөөнөөс гартал зочдын өрөөнд өнөөх элч нар шалан дээр унтжээ. Ширээний дээр тэдний ууж хоосолсон, аяга хундага үзэгдэхээс гадна дарсны үнэр сүрхий ханхалж байлаа. 

	Владимир сэжиглэж, бушуухан дэргэдүүр нь өнгөрөн үүдэн дэх өрөөнд орвол, үүд цоожтой байжээ. Түлхүүрийг нь олж ядаад, гэдрэг, зочдын өрөөнд буцвал, түлхүүр ширээн дээр хэвтэж байв. Түүнийг авч, үүдийг нээн гадагш гартал нэг хүнтэй мөргөлджээ. Тэр хүн булангийн харанхуйд нуугдахыг үзвэл, гарт нь сүх гялс хийжээ. Владимир, лаагаар түүнийг гэрэлтүүлж үзээд, төмрийн дархан Архипыг таниад

	— Чи энд яаж байгаа юм бэ гэхэд

	— Владимир Андреевич ээ та юу? Бурхан зайлуул лаатай явсан чинь золтой болж дээ гэж шивнэн хэлжээ. Владимир их л гайхан түүнийг хараад, 

	— Чи энд юунд нуугдсан юм бэ гэж тэр төмөрчнөөс асуутал,

	— Би зүгээр... бүгдээр гэртээ байна уу гэж үзэх гэж ирсэн юм аа гэж нам дуугаар давтан хэлсэнд нь

	— Тэгвэл сүхээр яах гэсэн юм бэ? гэвэл

	— Сүхээр үү? Сүхгүй яаж явж болох юм бэ? Энэ албаны улс тун дүрсгүй аягүйтвэл... гэтэл Владимир хэлсэн нь

	— Чи согтуу байлгүй дээ! Сүхээ орхи! Харьж унт гэхэд нь, 

	— Би согтсон гэж үү? Владимир Андреевич минь, тэнгэр мэднэ шүү! Нэг ч дусал архи амандаа хийгээгүй би. Шүүхийн түшмэд, бид нарыг эзэлж авах гэж, бидний эздийг гэр орноос хөөх гэж ийм дуулдаагүй хэрэг гарч байхад, хүний санаанд архи яаж орох вэ? Эд нарыг, золигуудыг одоо хурхиран унтаж байхад нь цөмийг нь нэгмөсөн үгүй хийж орхивол таармаар байна даа гэхэд Дубровский хөмсгөө буулган нэг хэсэг дугуй зогсоод, 

	— Архип чи сонс! Чи буруу хэрэг үүсгэхийг завдав. Тэр ер түшмэдийн буруу биш, дэнлүүгээ бариад, миний хойноос яв гэв. Архип ноёныхоо гараас лаа авч, зуухны араас дэнлүү олж, лаагаа суулгаад, хоёулаа шатан дээрээс аяархан бууж, хашааны дотуур явтал, манааны хүн хавтгай ширмийг цохиж, ноход хуцав. 

	— Манаанд, хэн бэ? гэж асуувал

	— Бид байна. Василиса, Лукерья хоёр гэж эмэгтэй хүн нарийхан хоолойгоор хариулав. 

	— Харьцгаа манаа хийсний хэрэггүй гэж Дубровскийн хэлэхэд Архип одоо манаа гүйцсэн гэж нэмэрлэв. Манаанд байсан хоёр эмэгтэй за тэгье, тэгье гээд, даруй гэр гэртээ явав. Цааш явтал хоёр хүн ойртож ирээд, хэн бэ гэж дуудсанд дуугаар нь Антон, Гриша хоёр гэж таниад, та нар унтахаа яасан улс вэ? гэж асуувал

	— Нойр хүрмээргүй байна. Бид ингэчих гэж даанч дээ. Ийм юм болно гэж хэн санав?... гэж Антоны хариулахад

	— Дугуй гэж, зогсоогоод, Егоровна хаана байна? гэвэл Гриша

	— Эзний байшинд, өөрийнхөө тасалгаанд бий гэж хариулав.

	— Чи очоод, түүнийг дууд, ер манайхны хүмүүсийг, шүүхийн түшмэдээс бусдыг нь цөмийг байшингаас гарга! Антон чи морь хөлөл гэхэд нь Гриша хоромхон зуур эхийгээ авчрав. Тэр хөгшин энэ шөнө хувцсаа тайлсангүй ажээ. Ер байшин дотор түшмэдээс бусад хүн цөм унтаагүй байжээ. 

	— Та нар энд байна уу? Байшинд хоцорсон хүнгүй биз гэж Дубровскийн асуухад Гриша

	— Бичээч, түшмэдээс өөр хүн үлдсэнгүй гэв. Дубровский

	— Одоо өвс буюу сүрэл нааш нь авчир гэвэл зарц нар цөм зүчээ (морьдын хүрээ) тийш гүйлдэн очиж, өвс тэврэн авчирцгаав. Дубровский хэлсэн нь:

	— Одоо шатан доор тавь! За одоо та нар минь гал өгөөрэй гэвэл Архип дэнлүүгээ нээгээд, Дубровский зомгол асааж байтал

	— Байз! Би яарсандаа, тэр түшмэдийн байгаа өрөөний үүдийг цоожилж, орхисныг мартсан шиг байна. Бушуу очиж түүнийг тайл! гэж Архипт тушаавал Архип орж үзээд, үүд онгорхой тул "тайлдаг л сан харин" гэж дөмөг хэлээд, түлхүүрийг мушгиж цоожлоод, Дубровскийн дэргэд буцаж ирлээ. Төдий Дубровский асаасан зомголоо өвсөнд хүргээд, өвс ноцож дөл бадран, бүхий л хашааг гэрэлтүүллээ.

	— Ай зайлуул! Владимир Андреевич минь, яах чинь энэ вэ гэж Егоровнагийн уйлагнан хашхирахад

	— Дуугүй бай! За хүүхэд минь! сайн сууж байгаарай. Би одоо тэнгэр мэдэг гээд яваад өглөө шүү. Та нар шинэ эзэнтэйгээ сайхан жаргах болтугай гэж Дубровскийн хэлэхэд, олон, 

	— Тэжээх эцэг минь, үхсэн ч чамайгаа орхихгүй хамт явъя гэцгээтэл, морь тэрэг ирж, Дубровскийг Гришагийн хамт тэргэнд сууж, бусдадаа Кистеневын модонд уулзахаар болзоод, Антон морьдоо гуядан хашаанаас гарч явав. 

	Салхи хөдөлж, нэгэн минутын дотроо бүхий л байшин дөлд автав. Бөөн улаан утаа, түүний орой дээгүүр багларан цонхны шил бяцарч унах нь сонсогдов. Гал дөл болсон бүдүүн бүдүүн дүнз мод нурж, хүн ёолох гаслах чимээ гараад, "бид шатаж үхлээ, амь авар, тусал" гэж хашхирах дуу сонсогдов

	— Тэгдэг сэн, харин гэж Архип заналтайгаар инээвхийлэн галын зүг харж зогсоход Егоровна гуйжээ. 

	— Архип минь, тэр золигуудын амийг авраач! Тэнгэр бурхан чамайг тэтгэнэ шүү гэхэд, төмрийн дархан

	— Тэгдэг сэн, харин! гэв. 

	Тэрхэн завсар өнөө түшмэд, цонхонд үзэгдэж, давхар гууг эвдэж, гарахаар ноцолдож байтал, байшингийн орой нурж ойчсон нь даруй хүний чимээ сонсогдохгүй болжээ. Тэр завсар хашааны хүмүүсийн гэргий хүүхэд цөм гүйлдэн гарцгааж, тус тусын новшийг галаас хамгаалж, ийш тийш хашхиралдан гүйлцэв. Багачууд, галыг үзэж, баярлалдан цовхролдов. Түймрийн оч гал шуурга мэт хийсэж, гацааны жижиг байшинг шатаалаа. 

	Архип түүнийг үзээд, 

	— За, болж, болж. Мөн сайн шатаж байна тийм үү? Покровскийгоос харахад, магад сайхан үзэгдэж байгаа байх аа! Шатаж байгаа нэгэн саравчийн зүг эргэж хартал, орой дээр нь нэгэн муур аль зүг үсэрч буухыг мэдэхгүй сандран гүйж байлаа. Хөөрхий тэр амьтан амь аварна уу гэсэн юм шиг өрөвдөм гасалж бархирахад, хүүхэд түүний сандрахыг үзээд, их л хөхрөлдөн байв. 

	— Хар ажрай нар юундаа инээлдэв. Та нар ямар нүгэлтэй улс вэ? Хөөрхий адгуусан үхэж байхад, та нар учиргүй баярладаг чинь яаж байгаа улс вэ гэж уурлан хэлээд, шатаж байгаа саравчинд шат тавьж, тэр муурыг аврахаар гарахад муур учрыг мэдэж, гүйн ирээд, ханцуйд нь асав. Төмөрчин галд баахан бие хувцсаа түлж, муураа барьсаар бууж ирээд, баахан ичингүйрсэн байдалтай, олны зүг

	— За нөхөд сайн сууж байгаарай. Би энд үлдээд юугаа хийх вэ, за амар сайхан жаргаж суугаарай. Намайг битгий муулаарай гээд явсны хойно түймэр бас нэмж шатав. Сүүлд нь гал дөл буур буурсаар, бөөн улаан цог нүүрс үлдсэн нь шөнийн харанхуйд хурц гэрэлтэй гялалзан үзэгдэж, галд нэрвэгдсэн Кистеневийхэн, тэр түймрийн нурмын дэргэдүүр дэмий л шавцгаав.

	 


ДОЛООДУГААР БҮЛЭГ

	 

	Гал болсны тухай үг өгүүлэл маргааш нь ойр хавийн газар нийт тарлаа. Улсын ярилцах нь их л олон янз. Зарим хүн Дубровскийн зарц нар эзний хүүрийг оршуулаад, архидан согтож гал осолдов гэнэ. Зарим хүн өнөөх шүүхээс ирсэн түшмэдийг шинэ газар буусан гэж наргиснаас болов гэж зэмлэнэ. Бас зарим хүн, Дубровский, зарц хүмүүсийн хамт, тэр шүүхийнхэнтэй хамт шатав гэлцэнэ. Зарим хүн үнэн учрыг тааж мэдээд, тэр аймшигт хэргийг үүсгэсэн хүн Дубровский өөрөө мөн, хорсож гомдсоноос тэгж үйлдэв гэлцэнэ. Троекуров, маргааш нь тэр гал болсон газар хүрч ирээд, уг хэргийг байцааж үзвэл, цагдаагийн ноён, шүүхийн заргач, эх зохиогч түшмэл, бичээчийн сэлт мөн Владимир Дубровскийн бие, Егоровна эмгэн зарцлагдах хүн Григорий Антон, төмөрчин Архипын хамтаар үгүй болж, хаана явсан нь мэдэгдэхгүй байжээ. 

	Зарцлагдах хүмүүсийн өчигт, шүүхийн түшмэдийг байшингийн орой нурах үед даруулж шатсан гэнэ. Бас тэдгээрийн түлэгдсэн ясыг малтан ухжээ. Эмэгтэй Василиса, Лукерья хоёр хэлэхдээ Дубровский төмрийн дархан Архип хоёрыг гал гарахаас хэдхэн минутын өмнөхөн үзсэн гэж мэдүүлэв. Нийтийн өчгийн ёсоор төмөрчин Архип лав амьд бөгөөд гал тавигсдын толгой нь юм уу, эсхүл ганцаараа тэр хэргийн эзэн байсан төлөвтэй болов. Дубровскийд бас л сэжиг үлэмжхэн байх ажээ. Кирил Петрович ... мужийн даргад уг хэргийн тухай учир байдлыг нэгд нэгэнгүй бичиж хүргүүлсэн тул, бас шинэ хэрэг үүсэв. Удсан ч үгүй өөр янзын чимээ сонсогдож, олны яриа сонирхол татагдлаа. Юу гэвэл В...-д дээрэмчин гарч, ойр хавийн нутгаар айлгаж түйвүүлэх боллоо. Засаг захиргаанаас хэмжээ аваад барсангүй. Энд тэнд дээрэм гарах нь улам ганирав. Тосгон суурин зам түүгээр нь нэгэн адил аюултай болов. Тус бүр гурваад морь хөллөсөн, хэдэн тэрэгтэй бөөн дээрэмчин гэгээн цагаан өдөр бүхий л мужаар явж, аяны хүн, шуудан зэргийг зогсоон, суурин тосгоноор орж, помешикийн гэр орныг дээрэмдэн шатаах болжээ. 

	Дээрэмч нарын дарга их ухаантай, эрэлхэг, жигтэйхэн самбаатай, уужим дотортой хүн гэж цуурхах болов. 

	Түүний тухай их л сонин зүйлийг ярилцах болов. Зоримог хулгайч нарын тэр толгойлогч лав Дубровскийгоос зайлахгүй гэж цөмөөр ярьдаг болсон учир, түүний нэр хүн бүхний амнаас салахыг байлаа. Дээрэмчин ганцхан Троекуровын харьяа эд хөрөнгөнд нэг ч халдахгүйг, хүн их л гайхалцаж билээ. Түүний нэг ч пин саравч, нэг ч ачаа хөсгийг дээрэмдсэн удаагүй. Троекуров уулаас бардам тул, тэгж түүнийг ялгасан учрыг нэгд, түүний биеэс айж сүрдэх, хоёрт, харьяа тосгондоо сайн цагдаа байгуулсан учраас халдсангүй гэж хэлдэг байлаа. Анхандаа айлууд, Троекуровын хэтэрхий бардамд шоолж инээлцээд, нэгэн цагт урилгагүй зочид, Покровскийд хүрч ирээд, элбэгхэн зууш олно доо гэж, өдөр тутам хүлээдэг байсан боловч, үнэхээр дээрэмчин, Троекуровын юмыг дээрэмдэв гэж сонсогдох нь ергүй тул, арга буюу түүний хэлдгийг зөвшөөрч, дээрэмчин хүртэл Троекуровыг хүндэлдэг юм байж гэлцэв. Троекуров улам омгорхож, Дубровскийн дээрмийн тухай сонсох тутам, Дубровскийг барьж чадахгүй, мужийн дарга, цагдаагийн ноён, цэргийн суман дарга нарыг шоолж элэглэдэг байв. Тэгсээр аравдугаар сарын нэгэн болж, Троекуровын тосгон дахь сүмийн сайн өдөр боллоо. Энэ ёслолыг хэлж, цааш юу болохыг ярихаас өмнө уншигч гуай нарыг дээр гараагүй юм уу хэдхэн үгээр дурдсан хүмүүстэй танилцуулбал зохино.

	 


НАЙМДУГААР БҮЛЭГ

	 

	Уншигч гуай нар, магад бидний дээр хэдхэн үгээр дурдсан Кирил Петровичийн охиныг энэ түүхийн өгүүллийн гол хүн нь мөн болохыг тааж мэдсэн биз ээ. Тэр охин тухайн үед арван долоон настай гоо үзэсгэлэн төгөлдөр хүүхэн болоод, байсан ажээ. Эцэг нь түүнд үлэмж хайртай боловч, хачин зантай хүн тул, заримдаа хэтэрхий сайн аашаар хүссэн бүрийг гүйцэтгэж эрхлүүлээд, заримдаа ширүүн догшноор загнаж айлгах зэргээр аашилдаг байлаа. Охиноо эцэгтээ хайртай гэж боддог боловч, сэтгэл санаагаа итгэн хэлэх болгож чадсангүй. Охин түүний олон ааштайд хараах өршөөхийг нь мэдэхэд бэрх учир, сэтгэл санааныхаа юмыг түүнээс нууж сурчээ. Бас хань найзгүй ганцаар өсөөд, айлын авгай хүүхэн ер Кирил Петровичийнд орох нь цөөн. Кирил Петрович, зугаалах ярих гэвэл ямагт эрчүүдийг нөхөр татахаас биш авгай хүүхнийг гол болгодоггүй ажээ. Манай гоо хүүхэн Кирил Петровичийнд найрладаг хүмүүсийн дунд гарч үзэгдэх нь маш ховор байжээ. Их төлөв 18 дугаар зууны үеийн франц уран зохиолчдын роман зохиолоор бүрдсэн номын их сан түүний мэдэлд өгөгдсөн бөгөөд эцэг нь "боловсон тогооч эм" гэдэг хуучин бичгээс өөр юм уншдаггүй тул, охиндоо чухам ямар ямар ном уншвал зохихыг сануулан хэлж чадахгүй учир, Маша өөрөө арга буюу элдэв төрлийн зохиолуудыг урвуулж үзээд, романуудыг сонгон уншдаг байлаа. Тэгж багадаа мамзель Мимигээр эхэлж сургуулилсан хүмүүжлээ цааш нь өөрөө үргэлжилж билээ. Тэр Мими авхайг Кирил Петрович их л дотночлон өршөөдөг байсан бөгөөд сүүлд тэгж ивээж ханилсны үр нь дэндүү ил үзэгдмээр болсонд, тэр авхайг сэмээр өөр нэг газар зайлуулан нүүлгэхэд хүрсэн билээ. Мамзель Мими бол Кирил Петровичийг эрх нөлөөндөө нэлээд авч байснаа хорт үйлэнд ашигладаггүй, сайн хүүхэн байсан гэж, хүн түүнийг сайнаар дурсаж, Мими түүгээрээ Кирил Петровичийн цаг тутам сольж байсан бусад татвар эмстэй адилгүй байжээ. Кирил Петрович өөрөө түүнд бусдаас илүү хайртай байсан мэт бөгөөд гэрч нь Кирил Петровичтой ав адилхан царайтай хөл нүцгэн хүүхэд хашаан дотуур өдий төдийгөөр гүйлдэж үзэгдэх боловч, зарц нарын багачууд гэж тооцогддог байтал 9 настай, хар нүдтэй, өнөөх мамзель Мимийн энхрий царайг дуурайсан, нэгэн хүү Кирил Петровичийн гэрт өсөж хүмүүжин, түүний хүү гэж нэрлэдэг байсан билээ. Кирил Петрович тэр Саша хүүд Москвагаас нэгэн франц багшийг захиулсан нь бидний одоо ярьж байгаа явдал гарсан тэр үесээр тохиолдож Покровскийд хүрч ирсэн байжээ. Тэрхүү багш өөрийн өнгө царай болоод, төлөв зангаар манай Кирил Петровичийн таалалд тавтай нийцжээ. Тэр хүнээр, Кирил Петровичид өөрийн аттестат үнэмлэх, урьд Троекуровын нэгэн хамаатны гэрт, хүүхдийн багшаар 4 жил байсан учир тэр айлаас олгосон захидал зэргийг гаргаж үзүүлэв. 

	Кирил Петрович, тэр бүгдийг авч үзээд, ганцхан энэ францын нас залуу нь баахан тохиромжгүй шиг санагдав. Тохиромжгүйн учир нь багш гэдэг зовлонт цолтой хүнд чухал хэрэгтэй хашир дадлага хүлцэнгүй хичээнгүйг насны залуутай нийлдэггүй гэж үзсэн ч хэрэг биш, өөр нэгэн учир бий тул, тэр учрыг урьдаас хэлье гэтэл, өөрөө франц хэл мэдэхгүй тул, хэлмэрчлүүлэх гэж Машаг дуудуулж хэлсэн нь:

	— Маша аа! нааш ир. Чи энэ Мусьед хэл. Яах вэ! үүнийг би ажилд авъя гээд хэлэх нэгэн зүйл байна. Миний хүүхнүүдийн хойноос гүйж болохгүй. Хэрэв тэгвэл нь нохойн хүүг хуухай... үүнийг Маша орчуул гэхэд нь Машагийн царай улайж, тэр багшид францаар манай эцэг таны биеийг томоотой журамтай байх биз гэж итгэн хүсэж байна гэж хэлж билээ.

	Франц, эзний охинд толгой дохиж, өчүүхний биеийг эрхэм хүн үл таалсан ч хичээнгүйлэн горьдож байна гэж хариулав. 

	Маша түүний хариу хэлснийг үг дараалан орчуулахад Кирил Петрович, 

	— За за үүнд юуны нь таалал, хүнд хэрэгтэй вэ? Хүү Сашагийн хойноос явж, түүнийг хэлний зүй, газрын зүйд сургавал барав. Үүнийг орчуул гэв. 

	Маша эцгийн ширүүн үгийг орчуулахдаа зөөлтгөж хэлээд, Кирил Петрович францыг жигүүрийн байшинд олгосон суух тасалгаанд нь явуулав. 

	Маша язгууртны үзлээр хүмүүжсэн тул, багачуудын багшийг зарц, хүчний хүнээс ялгаагүйгээр үзсэн нь зарц, хүчний хүнийг ер эрхтэй хүн гэж санадаггүй байсан учир тэрхүү залуу францыг огт анзаарсангүй. 

	Мөн тэр m-r Дефорж түүний биеийг үзээд, дуу царай өөр болж сандарсныг нь мөн анзаарсангүй. Тэгээд хэдэн өдөр дараалан, нэлээд хэд уулзахдаа ч түүнийг төдий л анхаарсангүй байтал, санамсаргүй нэгэн зүйл дээрээс түүнийг шал ондоогоор үзэх боллоо. 

	Кирил Петрович, гаднаа хэдэн бамбарууш тэжээж, зугаа хийдэг заншилтай билээ. Бамбаруушийн нялхад, өдөр тутам зочдын тасалгаанд авчруулж, муур нохойн гөлөгтэй хэрэлдүүлж хэдэн цагаар ноцолдож зугаацдаг байлаа. Өсөж томорсон хойно нь гинжилж зугаацдаг байжээ. Заримдаа, цонхныхоо өмнө хөтлөн авчруулж, олон хадаас арзайлган хадсан архины хоосон ганг мухриулж баавгайд ойртуулахад баавгай шиншиж үзээд хөлөөрөө ганг аяархан алгадаад, хадаасанд нь хөлөө хатгаж уурлаад, чангаар алгадаж улам ихээр өвдөхдөө хилэн улам бадарч, хүрхрэн улмаар улайж, ганг дайран орж, хөөрхий тэнэг араатан ганг ноцсоор салгахаас нааш зогсдоггүй байжээ. 

	Бас заримдаа тэргэнд хоёр баавгай зэрэгцүүлэн хөллөөд, зочдыг сайн дураар нь юм уу, үгүй бол хүчээр барьж суулгаад, дуртай тийш нь сул харайлгадаг ч удаа байлаа. Үүнд, Кирил Петровичийн хамгийн сайн гэдэг зугааг хэлье.

	Өлссөн баавгайг хоосон өрөөнд оруулаад туурганд, шурагдсан гарихаас аргамжаар уядаг байжээ. Аргамжийн урт нь тус өрөөний аль ч туурганд хүрмээр бөгөөд, ганц эсрэг буланд аймшигт араатны довтолгооноос биеийг арчилж болох байжээ. Үүнийг мэдэхгүй шинэ хүнийг баавгайт өрөөний үүдэнд авчраад, гэнэт түлхэж оруулж, үүдийг хаагаад, хөөрхий хүнийг өнөөх ойн хар гөрөөстэй орхичихдог байжээ. Өнөөх хөөрхий зочин, хувцас хунараа уруулаад, биеэ шалав маажуулаад, удахгүй өнөөх баавгайн үл хүрэх буланг олдог байжээ. 

	Тэгээд, даруйд нь гаргаж авдаггүй учир, арга буюу 2-3 цаг тэр буландаа наалдан шигдээд, уурласан араатан биеэс нь хоёрхон алхам зайтай, архирах, харайх, хойд хоёр хөл дээрээ босох, савардах гэж тэмүүлэх зэргийг харж зогсдог байлаа. Оросын баялаг хүний эрхэм цэнгэл ийм байжээ. Өнөөх багшийг ирээд, хэд хоносны сүүлд Троекуров, гэнэт түүнийг санаж, баавгайн өрөөгөөр зочлон хүндэлье гэж нэгэн өглөө түүнийг дуудуулж хойноосоо дагуулан нэгэн харанхуй коридороор явтал, хажуугийн нэгэн үүд гэнэт нээгдэх сацуу хоёр зарлага, өнөө францыг түүнд түлхэн оруулаад, үүдийг цоожлон түгжжээ. Тэр багш сочоо нь гарч анзаартал уяатай хар өтгө тургиж зочноо холоос шиншин, гэнэт хойд хоёр хөл дээрээ босоод, дайран ирэв. Өнөө франц огт сандарч гүйсэнгүй, дайран ирэхийг нь хүлээн зогсов. Баавгай нэгэнт ойртож ирэхэд Дефорж өврөөс бяцхан буу гаргаж, өлсгөлөн араатны чихэнд тулгуулан буудлаа. Хар өтгө хөсөр ойчив. Бууны дуунаар цөм гүйлдэн ирцгээж, үүд нээгдэн, Кирил Петрович маш гайхсан байдалтай орж ирлээ.

	Тэгээд энэ шоглоомын тухай Дефоржид хэн хэлсэн бэ. Юунд тэр сумтай буу өвөртөлж явсан зэргийг байцаая гэж, Машад хүн явуулсанд, Маша гүйж ирээд, эцгийн асуудлыг францад орчуулж өгөв. 

	— Надад баавгайн тухай хүн юм хэлсэнгүй, буутай явдаг учир гэвэл би нэр цолгүй хүн тул, дарлуулсны хариу нэхэж чадахгүй тул, доромжлогдон хүлцэж явахыг хэрхэвч хүсэхгүй учраас биедээ үргэлж буутай явдаг гэж Дефорж хариулав. 

	Маша, түүнийг гайхан харж, хэлсэн үгийг Кирил Петровичид нэвтрүүлж өгөв. Кирил Петрович юу ч хариу хэлсэнгүй. Үхсэн баавгайг гаргаж, арьсыг өвч гэж тушаагаад, өөрийн зарц хүмүүсийн зүгт хандан хэлсэн нь:

	— Ямар сайн эр вэ. Айсангүй шүү. Тэнгэр мэдэг! Айсангүй шүү гэв. Түүнээс хойш Дефоржид дуртай болж, түүнийг сорих дооглохыг байлаа. Энэ хэрэг, ялангуяа, Марья Кириловнагийн сэтгэлд их хадав. Үхсэн баавгайн хажууд, охинтой тавиун самбаатайгаар ярилцаж зогсох, Дефоржийг маш гайхаж билээ. Эрэлхэг бөгөөд биеэ хүндэтгэн эрхэмлэдэг ёс ганц дээд язгууртанд байдаг гэдэг нь буруу юм байна гэдгийг нүдээр үзээд, түүнээс хойш залуу багшийг хүндлэх болж, тэр хүндлэх сэтгэл нь цаг ирэх тутам улам улам эелдэг найртай болжээ. Тэр хоёрын хооронд нэгэн зүйлийн холбоо бий болж эхлэв. Маша хоолой сайтай, дуу хөгжимд их авьяастай байжээ. Дефорж түүнд хөгжмийн хичээлийг сайн дураар заая гэв. Түүнээс хойш Машагийн бие түүнд өөрөө мэдэлгүй өгье, дуртай болсон гэдгийг уншигч авгай нар тааж мэдсэн биз. 

	 


ДЭД БОТЬ

	ЕСДҮГЭЭР БҮЛЭГ

	 

	Баярын өмнөх өдөр зочид цугларч, зарим нь эзний гэрт, зарим нь түүний ойр хавьд, зарим нь эзний нярвынд, бас зарим нь ламынд, зарим нь баян тариачны гэрт бууцгааж, морьдын жүчээгээр аяны морьд дүүрч, хашаа саравчийн дотуур элдэв янзын тэргийг зэрэгцүүлжээ. Өглөөний 9 цагт үдийн мөргөлийн хонх цохисонд, цөм өргөл хандив барьж, гоён чимдэг шинэхэн чулуун сүмд очив. Кирил Петровичийн байгуулж, жил бүр хүндтэй ямбатай мөргөлчин үлэмжхэн хүрч ирсэнд эгэл тариачин сүмд багтахгүй болж, сүмийн довжоо хүрээн дотуур зогсолцов. Кирил Петровичийн ирэхийг хүлээж, мөргөлийг эхлэхийг түдгэлзтэл удалгүй зургаан морь хөллөсөн сүйх тэргээр ирж, охин Марья Кириловнаг дагуулан сүмд зогсдог байрандаа очиж зогсов. Эрэгтэй эмэгтэйчүүд Марья Кириловнаг ширтэж, эрэгтэйчүүд түүний гоо сайхныг гайхна. Эмэгтэйчүүд, хувцас чимгийг ихэд харав. Мөргөл ч эхлэв. Залбирлыг татах хоолой сайт хүмүүсийг сүмийн тавцанд гарч дуулахад, Кирил Петрович дагалдан таталцаж, баруун зүүнд огт юм үзэхгүй мөргөв. Лам түүнийг энэ сүмийг байгуулсан, өглөгийн эзэн гэж дурдахад ихэрхэг хичээнгүй байдлаар хөсөр сөгдөн мөргөв. 

	Мөргөл төгсөв. Кирил Петрович хамгийн түрүүнд загалмайн өмнө ойртож адис хүртэв, хойноос бусад мөргөлчин хөдлөв. Айл хөршийн хүн, Кирил Петровичид ойртож, ёслон хатагтай нар Машаг хүрээлэв. Кирил Петрович, сүмээс гарахдаа мөргөлд ирсэн олон зочдыг манайд очиж үдийн хоол барина уу гэж уриад, тэргэндээ сууж, гэртээ явав. Цөм түүний хойноос мордож, удалгүй байшингийн олон тасалгаа цөм зочдоор дүүрэв. Бас дээр дээрээс шинэ хүн ирцгээж, арай гэж олны дундуур шахалдан эзэнд ойртов. Хатагтай нар хождон, хуучирсан маягаар хувцасласан бөгөөд баахан өмсөж хуучруулсан үнэ бүхий гоёл сувд биндэрьяа эрдэнээр чимэглэж зэрэгцэн жирийж сууцгаав. 

	Эрэгтэйчүүд архи загасны түрсний орчим үймэлцэн, хоорондоо ярилцан суув. 

	Их өрөөнд наян хүнд ширээ засав. Зарц нар лонх хундагыг өрөх, тавих, ширээний бүтээлгийг засах зэргээр сандралдан гүйж бойдааг5, идээ бэлэн болов гэж өндөр дуугаар сонсгосонд, Кирил Петрович тэргүүлэн ширээндээ очиж суухад түүний хойноос хатагтай нар очиж эрэмбээр сууцгаав. Авхай нар аймхай сүрэг ямаатай адил бие биеийг түлхээд зэрэглэн сууцгаав. 

	Тэдний тушаа эрэгтэйчүүд сууж ширээний адагт эзний бяцхан хүү Саша, багштайгаа суув. Зарц нар хоолтой тавгийг зочдын ямба цолын эрэмбээр түгээж, ямба цолыг мэдэхгүй болохоор царай нүүрээр нь багцаалан гүйцэтгэж халбага тавгийн дуу чимээ, зочдын чанга яриатай нийлэн, Кирил Петрович зочдыг хүндэлсэн идээ хоолныхоо байдлыг магтан цэнгэлтэй байтал, зургаан морь хөллөсөн тэрэг хашаанд орж ирлээ. 

	Гэрийн эзнийг

	— За хэн бэ? гэтэл хэдэн хүн зэрэг хариулсан нь

	— Антон Пафнутьич! гэжээ. 

	Тэгтэл үүд нээгдэж Антон Пафнутьич Спицын гэдэг тавиад настай дүгрэг цоохор нүүртэй, давхар эрүүтэй нэг бүдүүн хүн орж ирээд толгойгоо дохилон инээвхийлэн, хожимдсоны уучлалыг гуйх гэтэл, 

	— Хутга сэрээ нааш ирүүл! гэж Кирил Петрович хашхираад, тэр хүний зүг харж Антон Пафнутьич наашаа морилж суу. Сууж хайр бол. Чи яагаад манай мөргөлд ч байсангүй. Бас хоолноос хожимдож ирсэн бэ? Чи мөргөлд дуртай хоолонд дуртай биш бил үү? гэхэд, 

	— Миний буруу гэж хариулахын дашрамд Антон Пафнутьич дээлийнхээ бүчинд алчуур уяж хэлсэн нь

	— Миний буруу, Кирил Петрович гуай минь би өглөө эрт гараад арваад мод явтал урд дугуйны минь цагариг олон гэнэт тасарч ойчиход одоо яах билээ. Азтай, айл ойр байхад тэнд арайхан хүрээд, дархан олж, дугуйн улыг засуулсаар байтал мухар гурван цаг өнгөрчээ. Одоо яая гэх вэ. Чиг замыг харж, Кистеневийн ой дундуур гарахад айдас хүрч тойрч явсаар ийм боллоо гэхэд нь, 

	— Ээ чи их аймхай хүн юм шив дээ. Юунаас чи айдаг юм бэ гэж Кирил Петровичийн асуухад

	— Юунаас айх гэж. Тэр Дубровскийгоос айдаг юм биш үү. Түүний гарт дайралдвал мэнд гарах нь хэцүү. Ялангуяа надтай учирвал магад арьс махыг минь давхар шулна биз.

	— Юуны учраас чамайг тэгж онц үзэх юм бэ?

	— Кирил Петрович авгай та мартав уу? Өнөө бие барагч Андрей Гавриловичын төлөө намайг өшин занаж байгаа юм биш үү? Тэр Дубровский Кистеневийг эзэмдэх эрхгүй зөвхөн таны уужим сэтгэлийн завшаанаар даанч зүй бусаар эзэлж байсан гэж таны тааллын ёсоор буюу, үнэн шударгыг баримталж гэрч болсон хүн би биш үү? Тэр бие барагч хүн (тэнгэрийн хутгийг олох болтугай) надтай хэзээ нэг учралдаж, өс хонзонгоо эрхбиш авна гэж занасан билээ. Одоо хүү нь эцгийнхээ хэлсэн үгийг биелүүлэх биз. Одоо хүртэл тэнгэр өршөөж эхлэн миний зөвхөн нэг амбаарыг тоносон боловч хойч өдөр өөрийн минь суудаг байшин байранд халдаж орохыг хэн мэдэх вэ?

	— Байшин байранд чинь халдвал гялайна даа. Өнөөх хуурцгаар чинь алт мөнгө дүүрэн бий биз дээ? гэж Кирил Петровичийн хэлэхэд

	— Хаанаас даа, Кирил Петрович гуай минь дүүрэн байсан нь одоо хоосорч гүйцсэн

	— Битгий худал хэл, Антон Пафнутьич чамайг би сайн мэднэ, мөнгөө юундаа зарах сан бил ээ? Чи гахай шиг гэрээс гадагш гардаггүй, зочдыг урьдаггүй, өөрийн харьяат тариачныг мөлжиж шулаад л ямагт мөнгө цуглуулж байдаг хүн биш бил үү?

	— Та Кирил Петрович дандаа тоглож байдаг, тэнгэр үзэг, нээрэн хоосров гэж Антон Пафнутьич инээвхийлэн, аман дотроо гүнгэнэн хэлээд, гэрийн эзний дооглолтыг тарган кулебяка гэдэг хоолоор даруулж залгив. Кирил Петрович түүнийг орхиж, ширээний нөгөө үзүүрт багшийн дэргэд анх зочлон ирээд сууж байсан цагдаагийн шинэ даргын зүг хандаж асуусан нь:

	— За ноён та Дубровскийг барьж чадна биз?

	Цагдаагийн дарга айж, мэгдэн толгой дохиж, инээвхийлэн баахан ээрч, арай гэж дугарсан нь:

	— Чадахыг л хичээнэ дээ. Эрхэм ноён минь гэв. 

	— Хичээнэ дээ гэнэ ээ. Хичээсээр хичээсээр хэчнээн уддаг юм бэ. Түүнийг бариад ч юу хийх вэ? Дубровскийн дээрмийн ачаар цагдаагийн дарга нь нааш цааш давхин шүүх байцаах, улаа хэрэглэх зэргийн ажил гарч, мөнгө цаас олоход нэмэртэй зүйл болсон байхад, тийм буянтай хүнийг юунд барих бил ээ. Ноён дарга минь тийм биш үү?

	— Нээрэн тийм ээ, эрхэм ноён минь гэж цагдаагийн дарга сандрахдаа үг алдсанд олон зочид инээлджээ. 

	— Үнэн үгээ хэлдэгт чинь би дуртай байна гээд, Кирил Петрович манай бие барсан хуучин дарга Тарас Алексеевич хайртай байна. Түүнийг шатаасангүй бол манай нутагт чимээгүй тайван байх сан. Ер Дубровскийн тухай юу дуулдаж байна? Сүүлчийн үед түүний бие хаана үзэгдэж байна? гэсэнд

	— Манайд үзэгдсэн, өнгөрсөн мягмар гарагт манайд, хоол идсэн... гэж нэгэн бүдүүн хоолойтой, бүсгүй хүний дуу сонсогдоход, олон зочид түүний зүг хандаж харвал, Анна Савишна гэдэг нэгэн бэлэвсэн авгай байжээ. Түүний ааш зан найртай, сайны тул, олон их л хүндэлдэг билээ. Одоо юу ярих нь вэ гэж цөм их л сонирхон чагнахад хэлсэн нь:

	— Гурван долоо хоногийн өмнө би Ваня хүүдээ мөнгө гуйвуулахаар бичээчээ мөнгөний хамт шууданд зарсан билээ. Би хүүг мөнгө цаасаар эрхлүүлдэггүй. Санаа байсан ч чадал хөрөнгө хүрэлцэхгүй. Гэтэл бас Гвардийн офицерт олигтойхон явах нь чухал гэж, би аргагүй бага, сага орлого юугаа хүүтэйгээ хуваалцдаг байлаа. Тэгээд би Дубровский санаанд орсон ч, хот хол биш, зөвхөн долоо мод хэртэй тул гайгүй биз ээ гэж бодоод, хоёр мянган төгрөгийг бичээчдээ өгч явуулсан билээ. Харин үдэш өнөө бичээч маань, царай алдан хөхөрч, хувцас нь урагдсан, явган буцаж ирэхийг үзээд, дотор харлаж, пал хийгээд, чи яав, юу болов гэж асуутал Анна Савишна минь, дээрэмчинд тонуулчихлаа. Золтой алуулсангүй, Дубровский өөрийн биеэр намайг дүүжилж алах гээд хайрлаж, амьд тавьсан. Харин юмыг минь морь тэрэгний хамт дээрэмдэв гэжээ. Одоо тэнгэр минь яадаг бил ээ? Хүү минь мөнгөгүй яана аа гэж сэтгэл түвдэхгүй болоод, арга буюу хүүдээ захидал бичиж, энэ учрыг цөм дурдаад, сохор улаан мөнгөгүйгээр ерөөлөө явуулав. Тэгээд арав гаруй хоног болсны дараа нэгэн суудлын тэрэг, манай гадна ирээд, нэгэн танихгүй генерал бууж, надтай, уулзахыг хүссэнд, морилохыг гуйвал, гучин таван насны, боровтор царайтай, үс сахал хар, Кульневтэй6 яг адил хүн орж ирээд, манай бие барсан хар хүн, Иван Андреевичтай хамт албанд явсан, хуучин нөхөр нь гэж хэлээд, нөхрийнхөө бэлэвсэн гэргийг энд суудаг гэж мэдэх атлаа орохгүй өнгөрч түвдсэнгүй гэжээ. Би түүнийг юу байснаар хүндлээд элдвийг ярилцахын дашрамд өнөөх Дубровскийн тухай ярьж, өөрийн зовлонг дурдсан чинь, өнөө генерал хөмсгөө атируулж тэр ямар хачин юм бэ? Би Дубровскийг хамаагүй, хүн бүгдийг дээрэмддэггүй, тоотойхон баячуудыг дээрэмддэг, бас хоосортол юмыг авдаггүй, хагас заримыг үлдээдэг гэж сонссон билээ. Мөн бусдын аминд хүрдэг заншилгүй. Таныг тэр хүн хуурсан болов уу? Та тэр бичээчээ дуудуулна уу гэжээ. Бичээчид хүн явуулсан чинь төдхөн орж ирээд, өнөө генералыг үзмэгц царай алдаж, зоосон мод шиг зогсжээ. "За дүү минь чамайг Дубровский яаж дээрэмдсэн бэ? чамайг яаж дүүжилж алах гэснийг надад хэл" гэхэд нь бичээч маань чичирч салганан генералын хөлд мөргөж "Ноён минь өршөө би худал хэлсэн" гэжээ. Генерал "хэрэв тийм юм бол чи одоо эзэгтэйдээ үнэн байдлыг хэл. Би сонсъё! " гэхэд нь бичээчийн хэлэх үг олж ядахад, генерал: "За чи яав? Ярихгүй юу? Хаана чи Дубровскийтой дайралдсан бэ?" хоёр нарсны дэргэд, — ноён минь, хоёр нарсны дэргэд, - "чамд тэр юу хэлсэн бэ?" — чи хэний харьяат хүн, хаана юунд очиж яваа вэ? гэж асуусан. "Тэгээд яасан бэ?" тэгээд, авч яваа захиа мөнгөө өг гэсэн, "тэгээд?"— би захиа мөнгө хоёрыг өгсөн. "за цааш нь яасан бэ?" — ноён минь өршөө. Миний буруу! "Бушуу хэл. Тэр тэгээд яасан бэ?" 

	— Захиа мөнгийг эргүүлж өгөөд, яв, шууданд очиж явуул гэсэн, "3а тэгээд?" — ноён минь өршөө! "За хө, би чамайг шийтгэнэ" гэж генерал занаад, надад эрхэм авгай, та энэ муу луйварчны авдрыг нэгжүүлнэ үү. Жич үүний биеийг миний гарт тушааж өгнө үү, би шийтгэе, та мэд, Дубровский өөрөө Гвардийн офицер явсан тул, нөхрөө тийнхүү дээрэмдэж хохироох ёс байна уу?" гэв. Би дотроо эрхэм ноёны бие чухам хэн болохыг тааж мэдээд, олон юм ярьсангүй. Түүний хүссэн ёсоор болговол, хөтөч нар өнөө гайхал бичээчийг тэрэгний өмнө барьж хүлэв. Мөнгө ч дороо олдсон. Генерал манайд хоол идээд, удалгүй, өнөө хүлээстэй бичээчийг авч мордсон билээ. Маргааш нь ой дотор өнөө бичээчийг бүдүүн модонд хүлээд, нэвширтэл жанчиж орхисныг олж билээ гэхэд нь олон цөм Анна Савишнагийн яриаг дув дуугай сонсов. Ялангуяа авхай нар маш сонирхов. Олонх нь ялангуяа Марья Кириловна, Радклифын7 зохиолын нууц аймшгийг уншиж, элдвийг эргэцүүлэн боддог болсон тул, дотроо тэр Дубровскийг уран үлгэр романд гардагтай адил намтартай сайн эр гэж, сэм ойшоон таалж байлаа.

	— Анна Савишна, үнэхээр танайд Дубровский биеэрээ орсон гэж үү? Чи их андуурч байна. Чухам хэн танайд орсныг мэдэхгүй, Дубровский л тэр лав биш! гэж Кирил Петровичийн хэлэхэд,

	— Яагаад Дубровский биш байх вэ? түүнээс өөр ямар хүн замаар яваа хүнийг зогсоож, нэгжин үзэж байх бил ээ? гэхэд нь. 

	— Мэдэхгүй, Дубровский л лав биш байх би түүнийг бага хүүхэд байхаас нь мэднэ. Бужгар шаргал цагаан үстэй хүүхэд байдаг сан. Одоо үс нь тас хар болсон гэж үү дээ.

	Лав миний охин Машагаас таван нас ах байсан билээ. Одоо 35-тай биш, 23-тай байх учиртайг би сайн мэднэ гэвэл, 

	— Тэр, тун зөв, Ноён гуай минь! гээд цагдаагийн дарга Владимир Дубровскийн төсөө тэмдэг миний өвөрт бий, түүний насыг 23 гэжээ. 

	— Уухай мөн! гээд Кирил Петрович харин та түүнээ унш. Бид сонсъё. Төсөө тэмдгийг нь мэдэж авахад гэм болохгүй. Харин ч бидэнтэй учирвал зайлж чадахгүй болно гэхэд тэр дарга өврөөс нэлээд хиртэй болсон цаас гаргаад, ихэрхгээр түүнийг дэлгэж, дуудан уншсанд нь "Владимир Дубровскийн төсөөтэй тэмдгийг түүний харьяат нар байсан зарц нарын амаар бичсэн нь, нас 22, нуруу дунд, нүүр цэвэр, сахлаа хусдаг, нүд хонхор, үс цайвар шар, хамар шулуун, тусгай тэмдэггүй" гэв. 

	Энүүхэн төдий л үү! гэж Кирил Петрович асуухад цагдаагийн дарга өнөө цаасаа эвхээд энүүхэн төдий гэж хэлэв. 

	— Сүрхий ч тэмдэглэл байна даа. Ийм төсөө тэмдгээр Дубровскийг таньж олдог чинь хол байна. Дунд зэргийн нуруугүй, цайвар шар үсгүй, шулуун хамаргүй, хонхор нүдгүй хүн байдаг юм уу? Дубровскийтой биеэр учраад, гурван цаг ярилцсан ч, тэр л тэмдгээр танихгүй л дээ. Түүнийг би бүр мөрий тавина. Түшмэл, бичээч нар мөн ч сэцэн ухаантайяа! Хөөрхий зайлуул гэж Кирил Петровичийн хэлэхэд цагдаагийн түшмэл дуугүй болж, бичгээ өвөртөө хийгээд үг дуугүй өмнөө байгаа галууны махыг байцаатай хольж идэв. Тэр завсар зарц нар зочдыг хэдэн удаа тойрч хундагыг дүүргэсэн байжээ. Хэдэн лонх кавказ цимлян хатуу дарсыг задалж, шампан гэж нэр өргөж, ууцгаагаад, олон зочдын нүүр улайж бадайран яриа чанга дуутай, эв холбоогүй инээдэмтэй хөөрдүү боллоо. 

	— Сая бие бардаг, Тарас Алексеевич шиг сайн түшмэл бидэнд олдох нь чухаг аа. Тэр хүн, ер амаа ангайж, алмайран зогсдог хүн биш сэн. Халаг, түүнийг шатаагаад алчихжээ. Мэнд байсан бол дээрэмч нарын нэг нь ч түүнээс зайлахгүй сэн гэхээр барахгүй, Дубровский өөрөө ч, түүнээс зайлж буюу идэш өгч салахгүй сан, Тарас Алексеевич, түүнээс мөнгийг нь ч аваад, биеийг нь ч тавихгүй сан. Тийм зантай хүн юм сан. Одоо яая гэх вэ. Энэ хэрэгт би оролцож, гэрийн хүмүүсийг дагуулан тэдний дээрэмчнийг барихаас өөр аргагүй болов. Урьдаар хорин шилдэг сайн эрчүүдийг мордуулна. Тэд нар сөс ихтэн ганц ганцаар баавгайг гөрөөлдөг улс, дээрэмчнээс хулчийхгүй дэг гэж Кирил Петровичийн хэлэхэд, Антон Пафнутьич таны баавгай эрүүл мэнд үү гэж асуулаа. 

	— Баавгай минь, эсэргүүцлийн гарт баатарлаг үхлээр үхсэн түүнийг ялсан хүн тэр байна гэж Дефоржийн зүг заагаад миний энэ францыг шүтэж яваарай. Чи баавгайгаас айж сандарснаа санаж байна уу? Тэр өшөөг чинь цаадах чинь, авсан шүү гэхэд, санахгүй яах вэ, санахаар барах уу? Хайран баавгай үхчихжээ. Үнэхээр хайртай байна. Юутай зугаатай амьтан байсан билээ. Юутай ухаантай сан бил ээ. Тийм баавгай олдох нь бэрх. Юунд энэ франц алсан бэ? гэж Антон Пафнутьичийн асуувал, Кирил Петрович ерөөс ойр хавийнхаа юм бүхнээр сайрхдаг зантай тул францынхаа гавьяаг их л дуртайгаар ярив. Зочид баавгайг хэн яаж алсан өгүүллийг маш анхааран сонсож, Дефоржийн зүг харж гайхацгаав. Дефорж түүний эрэлхгийн тухай яриа болж байна гэж мэдсэн ч үгүй томоогүй шавьдаа сургаалын үг хэлж ажигч үгүй сууж байсан билээ. Будаалга гурван цаг үргэлжилж төгсөөд, гэрийн эзэн амны тосыг алчуураар арчаад алчуурыг ширээн дээр тавимагц цөм босоцгоон зочдын өрөөнд орцгоож, кофе уун, хөзөр тоглон, мөн хоолны өрөөнд аятайхан архидаж эхэлснээ үргэлжлэн наргив.

	 


АРАВДУГААР БҮЛЭГ

	 

	Үдшийн 7 цагийн хэрд зарим зочныг явахыг хүсэхэд, гэрийн эзэн дарсанд халаад хашааныхаа хаалгыг түгжүүлж, маргааш болтол хэнийг ч хашаанаас гаргахгүй гэжээ. Удалгүй хөгжим нирхийж, танхимын үүд нээгдэн олон зочин бүжиглэн зугаацав. Гэрийн эзэн, шадар хүмүүсийн хамт нэгэн буланд цай уулцан, залуучуудын цэнгэлдэхийг бахархан харж суув. Хөгшин авгай хөзрөөр тоглов. Танцлах бүстэйчүүд бүсгүйчүүдээс цөөн байсан учир, хатагтай нар тэнцэх л тоотой эрчүүдийг цөмийг дайчилжээ. Өнөөхөн багш танцанд сайн тул олны дотроос ялгарч үлэмжхэн танцлав. Залуу хүүхэн, цөм түүнийг шилж, бүжиглээд, түүнтэй вальс эргэхэд их л аятайхан байна гэцгээв. Тэр мөн Марья Кириловнатай хэдэнтээ танц хийгээд, бусад хүүхэн тэднийг хоорондоо шоолж, инээх төлөвтэй харцгаажээ. Төдий шөнө дүл болох шахсаны сүүлд гэрийн эзний бие алжааж, танц тоглоомыг болиулж, зочдод оройн хоол өг гэж захиад, өөрөө унтахаар явав. Кирил Петровичийн байхгүйд олон зочид чөлөөтэй болж, бүстэйчүүд, хатагтай нартай аймшиггүй зэрэглэн суулаа. Залуу хүүхэн, инээлдэн дэргэдэх хүнтэй шивнэлдэн, хатагтай нар ширээний хоёр талаас чанга чанга ярилцав. 

	Бүстэйчүүд, уух, үг зөрөлцөх, инээх зэргээр ер оройн хоол их л зугаа наргиантай болж, олон зүйлийн сайхан дурсгалтай үдэшлэг боллоо. Гагцхүү Антон Пафнутьич олны цэнгэлд оролцсонгүй, нэгэн сууриндаа алмайран дув дуугүй сууж, сэтгэл амаргүй шинжтэй, өнөөх дээрэмчнийг ярихад санаа зовсон байжээ. Тэгж дээрэмчнээс айх онц учир, түүнд байгаа болохыг бид хойно удахгүй үзнэ. Антон Пафнутьич хуурцаг минь хоосон гэж, ам андгайгаа өгч хэлсэн нь:

	— Нэг ёсондоо нүгэлгүй, үнэн хуурцаг нь үнэхээр хоосон байж, дотор нь байсан алт мөнгийг хэдий нь арьсан түрийвчдээ хийгээд, цамцан дотроо, хүзүүндээ зүүсэн байжээ. Тэгж болгоомжилсноор муу санаагаа засаж, үргэлж айх зовлонгоос хагацъя гэсэн байжээ. Одоо айлын гэрт албаар хонох болсондоо, хулгайчийн нэвтэрч ороход хялбар өрөө буланд, ор дэвсгэр гаргаж өгүүзэй гэж айж, түшигтэй хүнээр хань хийж үзэх юм сан гэж харсаар, Дефоржийг шилж түүний байдал бяртай хүний шинжтэй ялангуяа өнөөх хөөрхий Антон Пафнутьичийг зовоосон, айхтар баавгайтай учрахдаа гаргасан эрэлхэг чадлыг үзвэл, түүнээс сайн хань олдошгүй гэж бодоод, хоолны дараа Антон Пафнутьич залуу францад халдаж ядан, түүний дэргэдүүр эргэлдэж, ханиаж, хоолойгоо засаад, хэ, хэ чусье таны тасалгаанд унтаж болох уу? Би ер... гэтэл 

	— Que désire monsieur8? гэж Дефорж мэхэсхийн асуужээ. 

	— Ай харла чи минь оросоор ярьж сураагүй юм уу? Же ве, муа, ше ву куше9, мэдэв үү гэхэд нь

	— Monsieur, très volontiers, veuillez donner des ordres en conséquence10, гэж хариу хэлжээ. 

	— Антон Пафнутьич франц хэл төсөөлдөгтөө их л баярлаад, дэвсгэр засуулахаар явав. Бусад зочид бие биедээ сайн нойрсохыг хүсэлцээд, тус тусад нь зааж өгсөн өрөөнд унтахаар явав. Антон Пафнутьич өнөө багштай өрөөнд нь очив. Шөнө маш харанхуй байсан учир Дефорж дэнлүү барин зам удирдаж, Антон Пафнутьич түүний хойноос алхлан өвчүүндээ зүүсэн савтай мөнгөө хааяа барьж түүний байгаа үгүйг шалгаж явав. 

	Өрөөнд нь ирээд, өнөө багш лаа баримагц, хоёулаа хувцсаа тайлж, хэвтэхээр бэлтгэхийн ташрам, Антон Пафнутьич өрөөний дотуур явж, цонх цоож зэргийг харж, үүд ганц муу түгжээтэй, цонхонд давхар жаазыг тавиагүйг үзээд, толгойгоо сэгсэрч Дефоржид хэлэх гээд франц хэлийг судалсан нь нимгэн учир энэ мэтийн нарийн ярианд хараахан үг хүрэлцсэнгүй, франц ч түүний яриаг ойлгосонгүй. Антон Пафнутьич арга буюу дуугүй боллоо. Хоёулын ор өмнө өмнөөсөө харсан бөгөөд, хоёулаа хэвтэж, багш лааг унтраалаа. 

	— Пуркуа ву туше11 гэж Антон Пафнутьич арай гэж, оросын унтраах гэсэн тушить гэдэг үгийг франц янзаар хувилган хашхирч, би харанхуйгаар дормир12 чадахгүй гэхэд нь, Дефорж түүний хэлсэн үгийг ойлгосонгүй. Өмнөөс нь сайхан нойрсоорой гэжээ. 

	Ай харла, лаа унтрааж яах нь вэ? Өөрт нь муу болно доо. Би галгүй унтаж чаддаггүй хүн шүү же ве авек ву парле13 гэж давтан хэлэвч тэр франц хариу үг дугарсангүй. Харин удалгүй хурхирлаа. «Энэ мондийн франц харин хурхирч байна. Над унтах нойр санаанд орохгүй байна. Яаж мэдэх вэ? Хулгайч онгорхой үүд цонхоор давж орвол энэ цусыг үхэр буугаар ч буудсан сэрэхгүй дэг ээ, гэж дотроо бодоод, 

	— Аа Мусье! Чөтгөр аваг чамайг гэж хараасаар бие алжааж, архинд халсандаа, аймхай нь булигдаж, дуугүй болон үүрэглэсээр, удалгүй нам унтжээ. Тэгээд их хачнаар сэрж, нойр дундуур нэг мэдэх нь ээ цамцны захыг нэг юм сэмхэн татах шиг боллоо. Цочиж нүдээ нээвэл үүрийн бүдэг гэгээнд өмнөө Дефоржийг үзэв. Тэр франц нэг гартаа гар буу барьж нөгөө гараар өнөөх мөнгөтэй савыг нь тайлж байв. Антон Пафнутьич үхтлээ айж чичирхийлсэн хоолойгоор,

	— Кесь ке се, Мусье, кесь ке се?14 гэжээ. Тэгэхэд нь

	— Аяар дуугүй бай. Үгүй бол амь алдана шүү. Би Дубровский мөн байна гэж өнөө багш цэвэрхэн гэгчийн орос үгээр хариулжээ.

	 


АРВАН НЭГДҮГЭЭР БҮЛЭГ 

	 

	Дээр ярьж амжаагүй хэдэн зүйлийг одоо нөхөж урьдах бүлэгт гарсан хэргийн учрыг тайлбарлахыг уншигч олон авгай нараас зөвшөөрлийг гуйя. Өнөөх дээр дурдсан өртөөний бошгын гэрт уналга хөсгийг шаардан нэхэх эрхгүй иргэн юм уу? Гадаадын хүний байдалтай нэгэн номхон хүлцэнгүй янзын хүн буланд сууж байв. Түүний тэрэг хашаан дотор давирхайдуулахыг хүлээж тэргэн дээр ганцхан бага чемодан үзэгдэж хөрөнгө зөөр нимгэнийг илчилнэ. Чи кофе захиж уухгүй, харин цонхоор гадагш харж дэмий л исгэрэн, бошгын эхнэрийн уурыг хүргэж байв. 

	— Энэ исгэрэгч газрын хаанаас ирэв. Шүдээ түүрмээр исгэрч байгааг нь хараач гэж нам дуунаар хэлэхэд нь яах вэ исгэрвэл исгэрч л байг. Хамаа байж уу гэж бошгын хэлсэнд эхнэр нь юу хамаа байж уу гэж муу ёр гэж мэдэхгүй юу чи? гэж ууртай авгайн эсэргүүцэхэд, 

	— Ямар муу ёр? Исгэрвэл мөнгөнд гарзтай гэж үү? Аа Пахомовна манайд исгэрсэн ч эс исгэрсэн ч мөнгө байх биш гэхэд бошгын эхнэр, 

	— Сидорыч чи түүнийг бушуухан тонилго. Хэвтүүлээд яах нь вэ? Морь гаргаад өг бушуу зайлаг гэвэл хүлээж байг, морины жүчээнд гурваар хөллөх есөөд морь бий. Дөрөв дэх гурав нь амарч байна. Чухал илч хүрээд ирэхийг яаж мэдэх вэ? Энэ францын төлөө зодуур хүлээж чадахгүй. Хүүе за тэр хүн давхиад ирлээ шүү. Яасан сүрхий давхидаг илч вэ? Генерал биш байгаа даа. Гэтэл сүйх тэрэг байшингийн шатны дэргэд хүрч ирээд зарц жолоочийн суудлаас үсрэн буугаад сүйхний үүдийг нээхэд цэргийн хувцастай цагаан малгайтай нэгэн залуу хүн гарч Бошгын байшинд орлоо. Хойноос нь зарц нь бяцхан хайрцаг сав оруулаад цонхон дээр тавив. 

	— Улаа бушуул гэж тэр офицер захиранхан тушааж, 

	— За за одоохон таны зарыг үзье гэж Бошгын хэлэхэд

	— Надад зар байхгүй. Чи намайг танихгүй байна гэж үү? гэхэд Бошго санд мэнд улаач нарыг шамдуулав. Өнөөх залуу хүн өрөөний дотуур хойш урагш гишгэлэн явж бошгын эхнэрийн байгаа тасалгаанд орж түүнээс аяархнаар энэ ямар хүн танайд байгаа юм бэ? гэж асуув. 

	— Ээ бүү мэд франц бололтой. Морь өгөхийг таван цаг хүлээсээр исгэрч залхааж байна. Ямар яршигтай хүн бэ гэж хариулжээ. Төдий залуу хүн тэр аяны хүнээс францаар

	—Таны бие хаана морилж явна гэж асуужээ. 

	— Энэ харийн нэг хот хүрэх гэж явна. Тэндээс цаашилж намайг багшаар захируулсан нэгэн помещикийнд очно. Би өнөөдөр хүрнэ гэж бодсон юм сан. Бошго гуай арай тэгүүлэхгүй бололтой. Энэ газар морь олох нь хэцүү юм байна даа, офицер гуай гэж хариулжээ

	— Эндэхийн помещикийн хэнийд нь очих нь вэ гэж асуухад

	— Троекуров ноёныд гэж тэр франц хариулав. 

	— Троекуров гэнэ ээ? Троекуров гэж ямар хүн бэ?

	— Ma foi, mon officier...15 Ноён минь түүний тухай сайныг сонссон нь бага, зан ихтэй ааш хачин гэрийн хүнд маш хатуу, түүнтэй таарч тэсдэг хүн ер байдаггүй. Цөм түүний нэрийн төдийг сонсмогц айж чичирдэг юм гэнэ билээ. Бас багш хүнийг тоохгүй доромжилдог хоёрын зэрэг багш нарыг үхтэл занчсан удаа ч бий гэж хэлэлцэхийг сонслоо гэхэд нь. 

	Зайлуул та яах гэж тийм хэцүү амьтны гэрт ажилд орох гэсэн юм бэ гэхэд, 

	— Одоо яая гэх вэ? офицер гуай тэр хүн сайн цалин өгч нэгэн жилд гурван мянган төгрөг бэлэн хэрэглэлийг олгоно гэж би тэнцэн таарвал бусдаас азтай болохыг яаж мэдэх вэ. Би хөгшин эхтэй хүн юм аа. Түүний амь зуухад цалингийн хагасыг илгээж байх санаатай. Үлдсэн мөнгийг таван жилийн дотор цуглуулж ирээдүйд бусдаас горьдохгүй амьдрах бага хөрөнгөтэй болоод,  bonsoir16, Парис орж, худалдаа наймааны ажлаар оролдоно гэхэд, Троекуровын гэрийн хүмүүст таныг таних хүн байна уу? гэж асуужээ. 

	— Байхгүй. Тэр намайг Москвагаас өөрийн нэгэн таних айлаар уламжлан захисан юм. Тэр айлын тогооч манай франц хүн намайг зааж өгсөн. Би л ерөөс багш болохгүй. Дэлгүүрийн худалдагч болохоор завдаж байсан боловч, танай улсад багш болбол ашиг сайн юм гэж надад хүн хэлсэн билээ гэж тэр багшийн ярихад өнөө офицер баахан бодоод түүний яриаг тасалж

	— Та сонс. Хэрэв танд тэр ирээдүйд олдох юмны оронд бэлэн мөнгөөр арван мянган цаас гаргаж өгөөд, одоо даруйхан Паристаа яв гэвэл та яана? гэхэд

	Франц тэр офицерын зүг гайхан хараад, инээвхийлж толгойгоо сэгсрэв. Тэр завсар Бошгыг гаднаас орж ирээд, морь бэлэн болов гэхэд офицерын зарц давхар батлав. 

	— За би одоо мордоно. Та нар түр гадна гар гээд, тэр офицер Бошго зарц хоёрын гарсан хойно францаар хэлсэн нь, би тоглож байгаа юм биш хэрэв та надад өөрийн бичиг үнэмлэхийг өгөөд эндээс даруй зайлбал би танд одоохон арван мянгыг өгнө гэж хэлээд бага авдраа нээж хэдэн боодол цаасан мөнгө гаргалаа. Өнөө франц нүдээ бүлтийлгэж юу болохыг олж мэдэхгүй зогсов. 

	— Миний эндээс зайл. Миний бичиг үнэмлэх... Та магад тоглож байна. Миний бичиг үнэмлэх танд ямар хэрэг болно? гэж гайхан хэлбэл

	— Танд түүнийг мэдэх хэрэггүй. Та шууд зөвшөөрөх эсэхээ хэл гэхэд франц өөрийн чихэнд итгэж ядан бичиг цаасыг тэр офицерт өгвөл авч хурднаа үзээд, 

	— Энэ таны биеийн үнэмлэх... За гар дааж баталсан бичиг байна. Аа үзье төрсний баталгаа байна сайн. За таны мөнгө энэ. Ав. Дараа баяртай! гэтэл өнөө франц гайхан бахардаж газар зоосон мод шиг зогсов.

	Өнөө офицер эргэж ирээд, 

	— Би хамгийн чухал юмыг мартах шахав. Энэ явдлыг бусдад задруулж болохгүй. Та бид хоёрын энэ яриаг өөр хүнд хэлэхгүй бат үгээ амла гэхэд. 

	— Задруулахгүй бат үгээ амлая. Ганц бичиг үнэмлэхгүй би яадаг бил ээ? гэхэд нь. 

	. — Аль урьдаар хүрсэн хотонд Дубровскийд дээрэмдүүлэв гэж мэдүүлээрэй таны тэр үгийг итгэж зохих бичиг шийтгэн олгоно. За сайн явж Паристаа хүрээд, эхээ эрүүл мэндэд нь учрах болтугай гээд, Дубровский байшингаас гарч тэргэндээ суугаад, давхиулан одов. Бошго цонхоор харж байгаад, хэзээ хойно тэрэгний явсны сүүлээр эхнэртээ:

	— Пахомовна чи мэдсэн үү? Саяынх чинь Дубровский шүү дээ гэхэд нь үүнийг сонсмогц цонхон тийш ухасхийтэл нэгэнт хожиджээ. Дубровский хэдийн далд орсон тул эрдээ уурлаж

	— Чи Сидорыч даанч тусгүй хүн юм даа? Түрүүхэн хэлэхээ яана? Би Дубровскийг сайн харж авах сан билээ. Одоо дахиж манайхыг дайртал хүлээхэд хүрлээ. Яасан ч нүүргүй амьтан бэ гэж зэмлэв. 

	Өнөөх франц зоосон мод шиг хөдлөлгүй зогсоод офицертой хэлэлцэн тогтож, мөнгө авсан чухал зүүд шиг санагдавч, өвөрт байгаа хэдэн боодол цаасан мөнгө нь саяын сонин хэрэг зүүд биш, жинхэнэ үнэн гэдгийг лавтай гэрчилж байв

	Төдий, морь хөлслөхөөр шийдэж, улаач нь халгиулсаар хотонд шөнө хүргэж өгөв. Хотын захын боомтот манааны оронд эвдэрхий шовгор байсан газар ойртоод тэргээ зогсоолгож буугаад тэр франц тэрэг чемодан хоёроос архи авч уух шан болгов гэж улаачдаа дохиогоор мэдэгдээд, явган алхахад нь улаач нь францыг Дубровскийн мөнгө өгөхөд гайхсантай адил, францын өгөөмөрт нь их гайхаж, энэ гадаадын хүн магад солиорсон биз гэж бодоод толгойгоо дохилон ачлалыг илтгээд, одоо хот орж дэмий биз гэж нэгэн таних мэдэх зугаа наргианы газар очоод, шөнөжиндөө тэнд байгаад хойд өглөө нь сүйх тэрэг ч үгүй чемодан ч үгүй. Дан гурван морьтойгоо, нүүр хөөсөн, нүд улайсан буцаж билээ. 

	Дубровский, францын бичиг үнэмлэхийг аваад, Троекуровын гэрт хүрч франц багшийн байдлаар орж суусныг бид дээр ярьсан. Чухам түүний нууц санаа ямар ч байсан (бид нар түүнийг сүүлд мэднэ. Түүний явдалд гэмтэй жимтэй сэдэв ч гарсангүй. Ганцхан эзний бага хүү Сашаг сурган хүмүүжүүлэх ажлаар тун бага оролдож, дүрсгүй загнахад нь бүрэн чөлөөтэй байлгав. Мөн хичээлийн даалгавар сэдвийг нэрийн төдий өгч гүйцэтгэхгүй бол төдийлөн шийтгэхгүй. Харин охин шавийнхаа хөгжмийн хичээлийг онц хичээн зааж, фортепианогийн дэргэд хэдэн цагаар суудаг байлаа. Гэрийнхэн цөм залуу багшид дуртай болж, Кирил Петрович, түүний ав гөрөөнд эрэлхэг гавшгайг бахдаж Марья Кириловна туйлын хичээнгүйлж, сүсэглэн үйлчилдэгт дурлаж, Саша, дүрсгүй загнахад аашилдаггүй гэж дурладаг байжээ. Гэрийн зарц нар түүний зан сайхан бас ядуу мөртөө хүнд юм хайрлалгүй өгдөгт нь дуртай байжээ. Тэр франц өөрөө мөн гэрийнхэнтэй ижилдэж дасаад гэрийн хүн болчихсон шинжтэй байлаа. Тэгж багшийн цол хүлээснээс хойш өнөөх баяр хүртэл, сар орчим өнгөрөөд, мөрөөр хөөсөн тэр залуу францыг өнөөх орчин хавийн айл амьтан нэрийн төдийгөөр сүрдүүлэн бусниулагч аймшигт дээрэмч гэж сэжиг төрөх хүн нэг ч үгүй байлаа. Тэр завсар Дубровский Покровскийгоос гадагш гарч яваагүй боловч хөдөөгийн улс санаагаараа сүр бадруулж, Дубровскийн дээрэм тонуулын тухай чимээ намдахгүй байжээ. Гэвч түүний нөхөр сүлбээ нь даргаа эзгүйд ч бас хийдэг ажлаа хийсээр байсан байж болно. 

	Гай зовлонд оруулсан өшөөт хүний нэг нь дайсан гэж тооцвол зохих хүнтэй нэгэн өрөөнд унтахдаа, өшөө хонзонгоо авъя гэх сэтгэлийг тэвчихэд бэрх болж биед нь зүүсэн савтай мөнгөний байгааг нь мэдэх тул түүнийг нь авъя гэж тэр хөөрхий Антон Пафнутьичийг яаж гэнэт багш хүн дээрэмч болж гайхуулсныг та бид дээр үзсэн билээ. Өнөөх Покровскийд хоносон зочид өглөөний есөн цагийн үест хойно хойноос цувралдсаар, зочдын хүндэлдэг өрөөнд цугларахад хэдий нь халуун тогоон дотор цай буцалж, түүний дэргэд Марья Кириловна өглөөний хувцсаар цайлж суув. Бас Кирил Петрович шаахай өмсөж, үстэй даавуу сертуктэй сууж, төмпөн шиг том хулаар цай ууж байлаа. Антон Пафнутьичийг хамгийн сүүлд орж ирэхэд царай нь хувхайн цайгаад, дотор их тавгүй болсон шинжтэй үзэгдэхэд цөм гайхалдаж, Кирил Петрович ч мөн гайхаж эрүүл мэндийг лавлав. 

	Спицын утга учиргүй хариу хэлсэн шиг болоод, мөн тэнд юу ч болсонгүй юм шиг ажиггүй суугаад, өнөө багш руу их л айн жигших байдлаар ширтэж суув. Тэгээд удалгүй зарлага ирж, Спицынд тэрэг бэлэн болсныг хэлсэнд Антон Пафнутьич яаран ёслоод, гэрийн эзнийг яаралгүй сууж, цай барина уу гэсээр байтал бушуу гарч даруй мордов. Түүний яасныг хүн мэдэхгүй. Кирил Петрович түүнийг хоол их идээд дотор өвдсөн биз гэжээ. Бусад зарц цай ууж, тэдгээр зууш идсэний сүүлд тус тусын гэртээ харьцгааж удалгүй Покровскийд хөл үймээн намдаад алив юм хуучин байдал янздаа орлоо.

	 


АРВАН ХОЁРДУГААР БҮЛЭГ

	 

	Түүнээс хойш онц сонин юм болсонгүй. Нэлээд хэдэн өдөр өнгөрөв. Покровскийд суугаа хүмүүсийн өдөр тутмын байдал нэгэн хэв янзтай, Кирил Петрович өдөр бүр гөрөөнд гарч, Марья Кириловна ном уншиж, нар салхинд гарч, ялангуяа хөгжмийн хичээл хийж, цагийг өнгөрөөдөг байжээ. Сэтгэлээ таньдаг болж, эргэцүүлж үзвэл, өнөөх залуу францын сайныг бахдан, түүний зүг хандав гэж биедээ өөрийн эрхгүй гэм өгдөг байв. Өөрийн зүгээс их л хүндэлж ариун томоотой явдлын хэмжээнээс давж гарахгүй тул, түүгээр бүсгүйн ихэрхэг зан, сэжиглэх сэтгэлийг тайтгаруулав. Охины сэтгэл улам итгэн дассаар, таатай заншлыг дагасаар Дефоржийн эзгүйд уйтгарлаж, дэргэдээ байхад, түүнийг үргэлж анхааран хандаж, элдэвт түүний саналыг асууж, ямагт түүний хэлснийг биширдэг байжээ. Түүнд чухам үнэн хайртай болоогүй байж гэм, ялимгүйхэн зүйл дээрээс юм уу, хувь заяаны гэнэтийн эргэлт дээрээс түүний сэтгэлд их хүслийн гал бадрах нь магадгүй билээ. 

	Нэгэн өдөр Марья Кириловна хөгжмийн өрөөнд орж өнөө багшийн цайвар царайд баахан ичгүүрсэн тэмдэг байхыг ажиглаж, фортепианоо нээгээд хэдэн нот дуулсанд, Дубровский толгойн өвчнөөр шалтаглан хичээлийг тасалж, нотын дэвтрийг хамхих далимаар нэгэн зурвас захидлыг сэмхэн өглөө. Марья Кириловна бодох завгүй, нэгэнт тэр захидлыг санамсаргүй авчхаад, даруй гэмшивч Дубровский өрөөнөөс хэдий нь гараад явчихжээ. Марья Кириловна өрөөндөө орж, зурвасыг задалж үзвэл, «өнөө орой долоон цагт горхины дэргэдэх сэхээвчид17 очно уу? Тантай ярилцах хэрэг байна» гэжээ. Марья Кириловна багшийг хэдий нь янагийн өчиг мэдүүлэх болзошгүй гэж нэг талаар хүлээн хүсэж, нөгөө талаар айж болгоомжлох тул юу болохыг мэдэхийг хүсэж, урьд таамаглаж байсан нь одоо үнэн болбол тааламжтай мэт санагдавч, нөхөр хань болж хэзээ ч үл чадах дорд хүнээс тэгж янаг сэтгэлтэй болсныг сонсоход бас эвгүй мэт санагджээ. Уулзахаар очъё гэж шийдэвч, янагийн үг хэлэхэд дээд угсаатны ёсоор уурлах уу? Сайн нөхрийн ёсоор ятгаж намдуулах уу? Инээдэм тоглоом болгож өнгөрүүлэх үү? Үг дуугүй зогсох уу? Яах вэ? гэж ганц үүнд эргэлзэж, үе үе болоод, цагаа хартал, үдэш бүдэг бадаг болоход лаа авчирчээ. Кирил Петрович ирсэн зочидтой бостон хөзөр тоглохоор суув. Туурганы том цаг долоод нэг мөч дутуу байхад, Марья Кириловна байшингаас сэмхэн гарч ийш тийш юм харсаар цэцэрлэгт гүйн очив. 

	Огторгуй үүлээр бүрхэж, шөнө маш харанхуй, хоёр алхмаас цааш байгаа юм харагдахгүй байсан боловч, Марья Кириловна, хуучин мэддэг замаар харанхуйгаар явж, удалгүй өнөө сэхээвчийн дэргэд хүрэв, тэр дороо амьсгалаа дарж, Дефоржийн дэргэд яаралгүй төвшин байдлаар хүрэх гэж зогстол Дефорж нэгэнт өмнө нь ирж зогсоод, 

	— Таныг миний гуйсан ёсоор ирж хайр болсонд би их баярлав. Таны ирэхийг зөвшөөрсөнгүй бол миний бие маш гашуудах сан билээ гэв. Марья Кириловна урьдаас бэлтгэсэн үгээр хариулж, 

	— Та намайг таны гуйсныг тогтоон ирсэнд гэмшихэд хүрүүлэхгүй биз гэсэнд Дубровский их зүрхэлж байсан аятай хэсэг дуугүй зогсоод, 

	— Аргагүй учир шалтгаан байгаа тул... би явах боллоо. Та магад удахгүй сонсоно... гэвч хагацахын урьд би тантай ярилцах хэрэгтэй байна гэхэд Марья Кириловна үүнд юү ч хариу хэлсэнгүй, өнөөх янаглахын хүслийг мэдүүлэхийн өмнөх оршлын үг гэж бодтол, 

	— Би таны санадаг тэр хүн биш. Би франц Дефорж биш, Дубровский юм шүү гэж доошоо харж хэлэхэд нь Марья Кириловна цочиж дуу алдав. 

	— Бүү ай. Та миний нэрээс айх ёсгүй. Өнөө таны эцэгт амандаа идэх хоолгүйгээр эцэг эхийнхээ гэрээс хөөгдөж арга буюу бусдыг дээрэмдэхэд хүрсэн гаслант би байна. Та надаас өөрийн төлөө эцгийнхээ төлөө айх зүйлгүй. Одоо дүүрсэн хэрэг. Би таны эцэгт нэгэнт өшдөж хорсохыг болилоо. Та түүнийг аврав. Би цуст үйл үйлдэхдээ юуны урьд таны эцэг дээр үйлдэх ёстой байсан. Би таны гэрийн орчин явж аль талаас гал тавих, аль талаас таны эцгийн унтдаг өрөөнд орох, түүний зугтаж зайлах замыг хаахыг төлөвлөж явлаа би. Тэр үес та огторгуйгаас буусан үзэгдэл шиг миний дэргэдүүр өнгөрөөд, миний сэтгэл номгодож, таны сууж байгаа орон гэр өлзий хутаг болж тантай, төрөл холбоотой бүхэнд би гар хүрэх ёсгүйгээ мэдсэн билээ. Би өс авах саналыг буруу гэж тэвчлээ. Таны цагаан хувцсыг холоос ч болов үзье гэж, бүхэл өдөр би таны цэцэрлэгийн дэргэдүүр явдаг байлаа. Таныг заримдаа цэцэрлэгийн дотуур болгоомжгүй зугаацаж явахад би модны цаанаас таныг дагаж явдаг сан. Тэгж явахдаа, таныг нууцаар хамгаалж явлаа. Миний байсан газар танд ямарваа аюулгүй гэж дотроо баярлан явдаг байлаа. Харин ашгүй завшаан тохиолдож, би таны гэрт байх боллоо. Энэ гурван долоо хоног миний жаргасан цаг мөн бөгөөд хойч өдөр би түүнийг санаж, гаслант сэтгэлээ баярлуулах болно. Өнөөдөр... би нэг мэдээг гаднаас авлаа. Үүнээс хойш энд байж болохгүй боллоо. Иймд би тантай өнөөдөр хагацдаг боллоо. Хагацахаас урьд таныг намайг хожим хараах жигших болуузай гэж сэтгэл доторхоо нээж хэлье. Дубровскийн тухай хааяа бодох бол уу. Та мэд. Би өөр зүйлд зорих ерөөлтэй төрсөн хүн юм сан. Таны биед ямагт хайртай дуртай болсон юм сан гэж хааяа санаж яваарай даа. Бас хэзээ ч... гэтэл хүн аярхан исгэрэх сонсогдсонд Дубровский дуугүй болоод, бүсгүйн гарыг авч халуу шатаж байгаа амандаа авчирч үнсэв. Дахиж исгэрэх сонстов. 

	— Уучилна уу. Намайг дуудаж байна. Минут ч хожимдвол амь алдаж болно гээд зайлан явтал Марья Кириловнаг хөдлөлгүй зогсоход дахин эргэж ирээд, түүний гарыг бас барьж, зөөлөн бөгөөд уядмаар дуугаар хэлсэн нь, 

	— Хэрэв хэзээ нэг цагт ямарваа нэгэн зовлонд нэрвэгдээд, туслах хамгаалах хүнгүй болох бол над хүрч, таны биеийг аюулаас зайлуулахыг шаардаарай. Та миний чин шударга санаанаас туслахыг хүлээн зөвшөөрнө үү? гэвэл Марья Кириловна чимээгүй уйлав. 

	Гурав дахь удаа исгэрэх сонсогдов. Дубровский:

	— Та намайг алах нь. Би таныг зөвшөөрөх эсэхийг хэлэхээс нааш зайлахгүй. Та зөвшөөрөхгүй юу? гэхэд нь

	— Зөвшөөрнө гэж хөөрхий гоо хүүхэн маань шивнээд, Дубровскийтой уулзсандаа сэтгэл их л хөдөлж, цэцэрлэгээс гарч, гэрийн зүг явбал, хүн бүхэн гүйлдэж, сандран, хашаа байшингаар хөл хөөрцөг болох шиг үзэгдэв. Шатны дэргэд морин тэрэг зогсож, холоос Кирил Петровичийн дуу сонсогдоход, гэрээс холдсоныг мэдэгдүүлэхгүй гэж бушуухан өрөөндөө оров. Их тасалгаанд Кирил Петрович дайралдаад, зочид өнөөх цагдаагийн даргыг тойрч, тал талаас нь юм асууж байв. Тэр дарга аяны хувцас өмсөж, хөлөөс толгой хүртэл зэр зэвсгийг агссан бөгөөд их л нууц хэцүү зүйлийг ярих аятай хариулж байв.

	— Маша чи хаа явав? Дефоржтой чи дайралдаагүй биз? гэж Кирил Петровичийн асуухад айсандаа арай хийж үгүй гэж хэлэв.

	— Чи бодохгүй юү? Энэ дарга, түүнийг барихаар ирсэн гэнэ. Түүнийг өнөө Дубровский мөн гэж байна шүү гэж Кирил Петровичийн хэлэхэд, 

	— Бүхий л зүс тэмдэг таарч байна шүү. Ноён гуай гэж цаадах нь хөнгөмсгөөр хэлэв. Тэгэхэд нь

	— Ай дүү минь тэр зүс тэмдгээ аваад зайл. Би өөрөө энэ хэргийн учрыг олж мэдэхээс нааш францыг чамд өгөхгүй. Антон Пафнутьич шиг аймхай худалч хүний үгэнд яаж итгэж болно. Манай хүүгийн багш түүнийг дээрэмдэх гэсэн гэж тэр зүүдэлсэн биз ээ. Юунд тэр өглөө над юу ч хэлсэнгүй билээ? гэж Кирил Петровичийн хэлэхэд, 

	— Ноён гуай франц түүнийг айлгаж, дуугүй бай гэж андгаа тангаргийг авсан байна? гэж цагдаагийн даргын хэлэхэд, 

	— Худлаа! Би, үүнийг даруй тодорхой болгоно. Багш хаа байна гэж гаднаас ирсэн зарлагаас асуувал, 

	— Хаа ч олдохгүй байна гэсэнд Троекуров мөн өөрөө баахан сэжиг төрж, даруй эрж ол гэж хашхираад чи тэр магтсан зүс тэмдгээ надад үзүүл гэж цагдаагийн даргад хэлбэл, тэмдэглэлийг даруй өгөв. 

	— 23 настай гэнэ ээ... Тэр ч тийм. Ганц нас тохирсноор болохгүй. За багш яав? гэтэл. 

	— Эрээд олохгүй байна гэж гэрийн хүмүүс дахин мэдэгдэв. Кирил Петрович санаа зовж эхлэв. Марья Кириловна ч үхсэн амьд хоёрын хооронд болж зогстол

	— Маша царай чинь яасан муу үзэгдэж байна. Айж сочив уу даа гэж эцгийнхээ хэлэхэд. 

	— Үгүй аав, миний толгой өвдлөө гэхэд нь

	— Хүүхээ, өрөөндөө ор, санаа бүү зов гэсэнд, Маша эцгийн гарыг үнсээд, өрөөндөө бушуухан оров. Ормогц дэвсгэр дээрээ унаж, эхэр татан уйлахад нь шивэгчид гүйлдэн ирцгээж, хувцсыг нь тайлж, хүйтэн ус, элдэв эм, спиртээр арчиж, шүршиж, арай хийж намдааж, хэвтүүлсэнд, даруй унтжээ. Өнөө франц олдоогүй. Кирил Петрович их өрөөний дотуур урагш хойш гишгэлэн «Ялсан аянгын дуу дуурьсаг! » гэдэг сурсан дуугаа ууртайгаар исгэрэн, зочид хоорондоо шивнэн ярилцаж, цагдаагийн дарга өнөөх францын олдохгүйд гутаж, аягүйрхэн зогсож байв. Тэр магад, урьдаас мэдээд, зугтсан болов уу? Хэн яаж түүнд хэлсэн бэ? Үүнийг мэдэхэд бэрх. Тэгсээр цаг 11 боллоо. Унтах тухай бодох хүн нэг ч үгүй. Тэгж байтал Кирил Петрович ууртайгаар тэр цагдаагийн даргад, 

	— За одоо яах нь вэ? Чи энд үүр гийтэл байх гэж бодож байна уу? Миний гэр дияан биш шүү. Чам шиг удаан хазгай хүн, Дубровскийг барьдаг нь хол оо! Харь. Үүнээс хойш бушуухан хөдөлж сурах хэрэгтэй гээд зочдын зүг хандаж, 

	— Мөн та нарын ч явдаг цаг боллоо. Морь тэргээ хөллүүл. Би унтах гэж байна гээд Троекуров зочидтойгоо янзгүй салжээ.

	 


АРВАН ГУРАВДУГААР БҮЛЭГ

	 

	Онц сонирхмоор гойд зүйлгүйгээр нэлээд удаан боллоо. Тэгтэл дараагийн зуны эхээр Кирил Петровичийн гэр бүлийн байдалд олон зүйлийн өөрчлөлт гарчээ. 

	Тэднийхээс гучин модны газар Верейск ноён нутагладаг байжээ. Тэр ноён олон жил харь газар явахдаа эдлэн хөрөнгөө нэг сул хошуучаар эрхлүүлж Покровский Арбатов хоёрын хооронд ямар ч харилцаагүй байж билээ. Тэгээд тэр ноён тавдугаар сарын эцэст гадаадаас эгж ирэхдээ төрснөөс хойш үзээгүй нутаг тосгондоо хүрч ирсэн байжээ. Харь газар зугаалж хэсэж сурсан тул хөдөө газар ганцаардан уйтгарлаад хөдөө гэртээ гурав хономогц хуучин таньдаг байсан Троекуровынд айлчлан очжээ. 

	Ноёны нас тавиад хэртэй боловч хөгшин овортой байлаа. Ертөнцийн жаргалыг хэтэрхий эдэлсэн нь биеийн эрүүлийг муудуулж арилгашгүй тэмдэг үлдээжээ. Хэдий тийм боловч зүс царай аятайхан хотол олны дунд явж дадсанаар ааш зан эелдэг, ялангуяа бүсгүйчүүдтэй эелдэг найртай ажээ. Угаас амархан уйсаж уйтгараа үргэлж сэргээж байхыг хүсдэг хүн байжээ.

	Кирил Петрович түүний ирсэнд дээгүүр явдаг, ёс мэддэг хүн намайг хүндэлж ирсэн нь энэ гэх сэтгэл үлэмж ханаад өөрийн ердийн заншлаар хашаа хүрээгээ үзүүлж, өнөөхөн нохдынхоо байранд дагуулж ортол нохдын үнэр танарт тэр ноён бүтэж үхэн алдаад үнэртэй ус шүрчсэн алчуураар хамраа хавчиж бушуухан тэндээс гарахыг боджээ. Хяргасан дол модтой дөрвөлжин цөөрөмтэй гудамжлан гаргасан чиг чиг замтай хуучны цэцэрлэг мөн тааламжгүй үзэгдэж англи янзын цэцэрлэг ер байгаль гэдэгт дуртай боловч наагуураа сайшааж магтжээ. Тэр завсар зарлага ирж, хоол бэлэн болсныг айлтгасанд үдийн хоол идэхээр очжээ. Ноён, явган явсандаа алжааж юунд ч ирлээ би гэж дотроо гэмшиж мижирхэн доголж явсаар танхимд ортол, Марья Кириловна угтаж өвгөн ноён, тэр охины гуа сайханд их л гайхав. Троекуров, зочноо хүүхнийхээ дэргэд суулгаж, ноён түүнд сэргэж, сонин хачин зүйлийг ярьж авхайн анзаарлыг хэд дахин биеийн зүг хандуулж амжлаа. Хоолны сүүлээр, Кирил Петрович морь унаж зугаацан явъя гэхэд, ноён, хилэн гутлаа зааж, хөл хэрэх өвчинтэй болсон тул, уучилна уу? гээд сайхан хөрш авхайгаас салахгүйг бодож, тэргээр зугаацахаар явбал ямар вэ? гэж санал гаргасанд морь хөллүүлж хоёр өвгөн, гуа хүүхэнтэй гурвуулаа тэргэнд сууж явав. Өвгөдийн ярилцах нь тасралтгүй бөгөөд Марья Кириловна, тэр долингоршсон хүний инээдэмтэй бялдууч яриаг дуртай сонсож явтал, Верейск ноён, Кирил Петровичээс гэнэт энэ шатсан барилга юу вэ? Таны харьяат уу? гэж асуужээ. Кирил Петрович, түүнийг үзэхдээ муу юм дотроо санадаг учир, хөмсгөө атируулж, энэ газар одоо миний харьяат, урьд Дубровскийн харьяа газар байсан гэжээ. 

	— Дубровскийд гэнэ ээ? Тэр сүрхий дээрэмчинд үү? гэж Верейскийн асуухад. 

	— Эцэгт нь, эцэг нь ч бас гайгүй дээрэмч байсан юм аа гэж Троекуров хариулав. 

	— Тэгээд, манай Ринальдо18 хаашаа үгүй болсон бэ? Амьд уу? Баригдсан уу? гэхэд. 

	— Амьд, баригдаагүй. Манай цагдаагийн дарга нар хулгайчтай нэг болж, сүлбэлдэж байгаа цагт, түүнийг барина гэдэг хол. Харин Дубровский, танай Арбатовоор явсан гэв үү? гэхэд. 

	— Тийм ээ, ноднин жил манай түүгээр явж, баахан юм шатаасан, дээрэмдсэн бололтой, Марья Кириловна, тэр цуутай дээрэмчтэй ойр танилцвал сонирхолтой биш үү? гэхэд,

	— Юуны сонирхолтой. Манай хүүхэн түүнтэй бүүр сайн танил шүү. Бүтэн гурван долоо хоног, түүгээр хөгжим заалгасан билээ. Харин цаадах нь ашгүй хичээл заасны хөлс авсангүй, яваад өгсөн шүү гээд, Кирил Петрович тэр франц багшийн түүхийг ярьж эхлэв. Марья Кириловна түүнийг сонсохдоо зүү шөвөг дээр суусан шиг аягүйрхэж, Верейск их л анхааралтай чагнаж сонсоод, их л хачин хэрэг байна гэж хэлээд, ярилцах зүйлийг өөрчлөв. Буцаж ирмэгц морь тэргээ дуудуулаад хоноод явахгүй юу гэж Кирил Петровичийн их л гуйсаар байтал, цай уусны сүүлээр даруй мордлоо. Мордохын өмнө, Кирил Петровичийг Марья Кириловнагийн хамт манайд зочилж очоорой гэж урьж билээ. 

	Их зантай Троекуров тэр ноёны тайж язгуур, хоёр одон тэмдэг, гурван мянган албат бүхий хөрөнгөтэй чинээлгийг нь хүндэлж, Верейск ноёныг нэг ёсонд өөртэйгөө нэг зэргийн хүн гэж бодоод, очно гэж зөвшөөрөв. 

	Түүнээс хойш хоёр хоноод, Кирил Петрович охины хамт Верейск ноёныд зочилж очив. Арбатовт ойртож ирээд, тариачны цэвэрхэн хөөрхөн байшинг харж, англи шилтгээний янзтай барьсан, ноёны чулуун байшинг үзээд, аргагүй сайшаан сонирхов. Ноёны байшингийн өмнө өтгөн өвс ургасан ногоон дээр Швейцар үхэр хүзүүнийхээ хонхыг хангинуулан байв. Байшинг үзвэл зүг зүгээс таримал мод хүрээлсэн байжээ. Гэрийн эзэн, зочдыг довжоон дээрээ гарч угтаад залуу гоо авхайд гараа өгч, хөтлөн нэгэн сайхан танхимд оруулсанд гурван хүнд зассан ширээ зэхээтэй байлаа. Ноён зочдыг цонхныхоо өмнө аваачиж харуулсан нь, цонхны өмнө ижил мөрөн урсаж, далбаагаа дэлгэсэн, тээврийн онгоц цувж загасчны үхүүлэн тонилгогч гэдэг тод сүрхий нэртэй жижиг завь цааш нааш сэлгүүцэн явах нь үзэгдэв. Мөрний цаад талд уул хад, тариалангийн тал газар давхцан үзэгдэхийн завсар хэдэн тосгон харагдаж, газар орны байдалд чимэг оруулж байв. Зочид цонхоор газар дэлхийн байдлыг үзээд гадаадаас ноёны авчирсан зургийг үзэцгээв. Ноён, Марья Кириловнад тэр зургийн утга учир, зурсан хүмүүсийн намтар, зургийн сайн мууг нь мэдэмхий хүний томьёолсон хатуу үгээр биш, учрыг мэдэх бахдах хүний аятайхан үгээр тайлбарлахад, Марья Кириловна дуртай сонсов. Тэгээд ширээнд сууцгаав. Ширээнд сууцгаахад, Троекуров хөршийн архи, тогоочийн чадварыг сайн гэж магтаад, Марья Кириловна арай хийж хоёр удаа нүүр үзсэн хүнтэй ярилцахдаа ер огт аягүйрхэж хариудсангүй, таатай байлаа. Хоолны сүүлээр гэрийн эзэн зочдыг цэцэрлэгт урьж аваачаад, нэг олон аралтай их нуурын хөвөөнд сэрүүн сэхээвчид орж, кофе ууцгаатал, гэнэт үлээх хөгжим үүсэж, зургаан сэлүүрт завь онгоц ирээд, өнөө сэхээвчийн дэргэд зогссонд, онгоцонд сууж, нуураар, арлын хажуугаар явж, зарим арал дээр гарч үзвэл, зарим нэгэнд нь гантиг хөрөг, бас нэгэнд нь аглаг агуй, нөгөө нэгэнд нь Марья Кириловнагийн хүүхэн хүний сонирхлыг татаад, ноёны ёсорхуу бүдүүлэг хариу үгээс учир нь тодорхой мэдэгдэж өгсөнгүй үл танигдах үсэгтэй гэрэлт хөшөөг үзэцгээсээр, цаг амархан өнгөрч үдшийн бүрэг болжээ. Ноён, сэрүүн боллоо. Чийг шүүдэр унав гэж шалтаглан, гэрийн зүг яарч буцацгаавал хэдий нь цай тавиатай хүлээж байв. Ноён Марья Кириловнаг эхнэргүй хүний гэрт эзэгтэй болно уу гэж ноёны гуйсанд хүүхэн тэр эелдэг яриатай хүний дуусашгүй яриаг сонсохын дашрамаар, цай аягалж байтал гэнэт буу дуугарах чимээ сонстож, огторгуйд пуужингийн гал цацрав. Ноён, Марья Кириловнад дулаан алчуур өгч нөмрүүлээд, эцгийн хамтаар байшингийн хайсанд урьж, тэндээс үзвэл байшингийн өмнө харанхуйд, элдэв өнгийн пуужин гялалзан эргэлдэж, дээшээ дэгдээд, тарианы түрүү, дал мод бороо хур, олон од мэт цацран нэг унтарч нэг усан оргилуурын дүрс бүтэж, гялалзан хөгжиж үзэгдэв. Марья Кириловна тэр галын наадмыг үзээд хүүхэд шиг хөхөн баярлав. Верейск ноён, түүнийг сайшааж хөхөхийг үзээд, баярлаж, Троекуров, ноёны tous les frais19-ыг ямагт түүний биеийг хүндэлж өргөмжилсний тэмдэг гэж үзэж, дотроо их л бахдаж байв. 

	Үдшийн хоол, үдийн хоолноос дутуугүй сайхан хоол байжээ. Тэгээд тус туст нь зэхэж бэлдсэн өрөөнд орж унтаад, маргааш өглөө нь сайхан зантай, гэрийн эзэнтэй удахгүй дахиж уулзъя гэж харилцан амлаад, буцаж билээ.

	 


АРВАН ДӨРӨВ ДҮГЭЭР БҮЛЭГ

	 

	Марья Кириловна, тасалгаандаа онгорхой цонхны дэргэд хатгамаллан оёж, Конрадын20 янаг хүүхэнтэй адил, амраглаж сэтгэл самууран улаан тэргүүлэгч цэцгийг ногоон утсаар хатгасантай адил, утасны өнгийг будилаантуулалгүй хатгамаллаж, зүү нь хээг эх зурагтай ав адилаар буулгаж байгаа, боловч хүүхний санаа, хол бэлчиж бодол болон суужээ.

	Гэнэт, цонхоор хүний гар сарвайгаад, хүүхний хатгамаллаж байсан юман дээр нэг захидал тавиад, Марья Кириловнагийн учрыг бодож амжихаас өмнө үзэгдэхгүй болчихжээ. Тэр завсар зарлага орж ирээд, Кирил Петрович таныг дуудаж байна гэсэнд өнөө захидлыг бушуухан толгойн алчуурт нууж, эцгийн тасалгаанд ортол Кирил Петрович хүнтэй байжээ. Хэн бэ? гэвэл өнөөх Верейск ноён сууж байв. Марья Кириловна орж ирэхэд босож, мэгдэж сандардаг зангүй хүн байтал, их л сандарсан байдалтай бөхийн ёслов. 

	— Наашаа ир, Маша, чамд сонин юм хэлье, чи сонсоод баярлах биз гэж би итгэж байна. Ноён, сүй бэлэг тавьж, чамд нөхөр хань болно гэж Кирил Петровичийн хэлэхэд, Марья Кириловнагийн дотор палхийж, царай нь үхсэн хүний зүс шиг хөх болоод, үг дуугүй зогсоход нь ноён дэргэд нь ирж, гар бариад, их л уядсан байдлаар, 

	— Та надад их жаргалыг заяаж гийгүүлэн, зөвшөөрнө үү гэжээ. Машаг дуугүй хэвээр зогстол, 

	— Зөвшөөрнө. Зөвшөөрөхгүй яах билээ. Энэ хүүхэн зөвшөөрнө гэж, шууд хэлэхээс зовоод байна, за, хүүхэд минь үнсэлц. Удаан жаргах болтугай гэж Кирил Петровичийн хэлэхэд Маша хөдлөхгүй зогсож, өвгөн ноён түүний гарыг үнстэл, гэнэт авхайн хөх цагаан болсон хацар луу нулимс цуврав. Үүнд вангийн царай баахан ярвагар болж, Кирил Петрович, түүнийг үзээд, 

	— За, яв. Яв яв. Нулимсаа хатаагаад, баярын царайгаар эргэж ир! гээд Верейскийн зүг хандаж, 

	— Хүүхнүүд цөм хадамнах цагт уйлдаг юм аа. ёс нь уулаас тийм юм даг аа. Одоо ноён чухам хэргийн учир буюу охины инжийг ярилцъя гэхэд, Марья Кириловна эцгийн яв гэснийг завшаан болгож тасалгаанд яаран гүйн ороод, үүдээ хаагаад өвгөн ноёны эхнэр болох ийм үйлтэй ажээ гэж нулимсаа дураар нь асгаруулан, тэр ноёныг санахад хоёр нүдэндээ үзмээргүй муухай мэт санагдаад, гэрлэж суух гэдэг цаазаар аваачуулах буюу амьдаар булуулах шиг аюултай санагдав. «Би яасан ч түүнтэй суухгүй. Үхсэн дээр, хийдэд чавганц болсон дээр, Дубровскийн эхнэр болсон дээр...» гэх зэргээр уйлан гасалж байтал, өнөө захидал санаанд нь орж, магад Дубровский илгээсэн биз гэж тааж, яаран уншвал үнэхээр Дубровскийн бичсэн захидал байв. Түүний үг:

	— «Үдэш 10 цагт хуучин газар уулзъя» гэсэн хэдхэн үгтэй ажээ.

	 


АРВАН ТАВДУГААР БҮЛЭГ

	 

	Сар гэгээтэй, зуны шөнө нам гүм, хааяа сэвшээ салхи хөдөлж, цэцэрлэгийн модны мөчир навчийг хөдөлгөх чимээ сонстон байгаа үес. 

	Залуу гоо авхайг болзсон газраа хөнгөхөн сүүдэр аятай ойртож ирэхэд илхэн зогсох хүн үгүй байтал, сэхээвчийн цаанаас гэнэт Дубровский гарч, өмнө хүрч ирээд, гашуудах дуугаар аяархан, 

	— Би цөмийг мэдсэн. Та над өгсөн үгээ санаарай гэжээ. 

	Та намайг тэтгэн хамгаалах гэж байна гэж битгий уурлаарай. Би таны хамгаалахаас айж байна. Та над яаж тус хүргэх юм билээ гэж Машагийн асуухад, 

	— Би таны биеийг тэр дургүй хүнээс чинь хагацааж чадна. Гэтэл, 

	— Хайрла, хэрэв та надад хайртай бол тэр хүнд битгий гар хүр. Би тийм хэцүү хэрэгт хүргүүлсэн хүн болохыг хүсэхгүй гэхэд нь,

	— Танай хүссэнийг би тэнгэрийн зарлиг шиг үзэж, түүнд гар хүрэхгүй. Таны ачаар тэр хүн амьд үлдэнэ. Таны нэр барьж муу үйл огт хийхгүй. Миний гэмт хэрэгт ч гэсэн, та ариун цэвэр байх ёстой гэтэл, би яаж таны биеийг энэрэлгүй эцгээс чинь авардаг билээ гэхэд нь, 

	— Горьдол бий. Би уйлан гасалж, хатуу сэтгэлийг нь уяраана гэж горьдож байна. Эцгийн зан зөрүү боловч, над маш хайртай шүү гэхэд, 

	— Тэр дэмий горьдлого, таны уйлахыг залуу хүүхэн өөрсдийн дураар биш, эцэг эхийн бодлого заавраар эрд очихоо айж сэжиглэн уйлдаг ердийн заншил гэж тоохгүй. Хэрэв эцэг чинь, хойчийн хувь заяаг таны хувийн дур саналаар болгохгүй, өөрийн дураар гүйцэтгэе гэвэл яана? Таныг өвгөн эрийн эрхэнд гэргий болгон хүчээр барьж, мөргүүлэх гэвэл яана? гэхэд

	Одоо тэгвэл, яая гэх вэ? Та хүрч ирээрэй. Би таны эхнэр болъё. 

	Дубровскийн сэтгэл цочирдон хөдөлж, цусгүй цагаан царай нь ув улаан болоод, доороо эргэж улам хогжгор цагаан болж, толгойг унжуулан удтал үг дуугүй зогсов. 

	— Та байгаа хүч чадлаараа эцгээ гуй, эмгэг болсон садар өвгөний дэргэд энэ хайран залуу насыг алдах болно гэж хөлд нь мөргөж ягширтал ятгаад үз. Хэрэв гуйж мөргөөд давагдахгүй бол аймшигт хамгааллыг эрж олъё гэж шууд хэл... эд хөрөнгөнөөс хоромхон зуур ч жаргалыг олохгүй, үнэтэй сайхан эдлэл зөвхөн хоосон ядуугийн сэтгэлийг засах боловч, дасаагүй шинэ дээр нь түр зуур тийм байдаг гэж хэлээч, горьдлын сүүдэр ч байгаа цагт, та түүнээс битгий сал. Түүний уурлах хилэгнэхээс битгий ай. Хэрэв тун өөр арга олдохгүй бол... гэж Дубровский гараар нүүрээ дарж, амь тэмцэн зогсоход, Маша уйлж, Дубровский гаслан, санаа алдаад, хөөрхий ядарсан миний хувь заяа таны төлөө, би амь биеэ өгнө. Таныг холоос харах, таны гарт хүрэлцэхийн төдий нь над их л жаргал шиг байтал, таныг долгилон бий элэг зүрхэндээ тэврээд, тэнгэр минь хоёулаа үхье гэж хэлэх бололцоо бий болж байхад, хөөрхий, би арга байж уу? Тэр жаргалыг бие хүчээрээ түлхэж зайлуулах ёстой боллоо. Би таны өлмийд унаж, тэнгэрийн санамсаргүй учиргүй шагнасан шагналын ачийг хариулан, мөргөх зүрх хүрэхгүй байна. Ай, тэр хүнд би хорсож занах гэтэл... Одоо миний зүрхэнд хорт сэтгэлийг сэтгэх зай үгүй байх шиг байна гээд, хүүхний чилгэр шулуухан нурууг аяархан тэвэрч элэг зүрхэндээ алгуурхан татаж, наалдуулбал, толгойгоороо залуу дээрэмчийн мөрийг налж, хоёулаа дув дуугүй зогсов. 

	Цаг хурдан нисэх мэт өнгөрч, 

	— Одоо явах цаг боллоо гэж Машагийн хэлэхэд Дубровский унтаад, сэрсэн юм шиг хүүхний гарыг барьж. хуруунд нь нэг бөгж зүүлгээд, 

	— Хэрэв намайг хэрэглэх цаг гарвал та энэ бөгжийг тэр модны хонгилд хийгээрэй. Тэгвэл би мэдэх болно гээд Машагийн гарыг үнсэж модонд далд орж үзэгдэхгүй болов.


АРВАН ЗУРГААДУГААР БҮЛЭГ

	 

	Верейск ноён сүй бэлэг тавьсны мэдээ, айл хөршид хэдий нь дуулдаж, Кирил Петровичид баярыг хүргэцгээв. Богтлох хуримыг бэлтгэн засаж байгаа боловч Маша эцэгтэйгээ ярилцаж учраа шууд гаргахыг өдөр түлхсээр хойш татаж, өвгөн ноёнтой их л хүйтэн бөгөөд дургүйгээр харилцаж билээ. 

	Ноён охиныг дуу чимээгүй зөвшөөрч байвал барав гэж биедээ дурлуулах дөт болгохыг оролдсонгүй. Гэтэл цаг өнгөрч л байх тул Маша сая явуулгаа хийе гэж санаа шулуудаж, Верейск ноёнд захидал бичлээ. Захидалдаа, түүнд огт дургүй гэдгийг шууд хэлж надаар гэргий хийнэ гэдэг саналыг орхиж харин энгийн захиргаанаас намайг хамгаална уу гэж гуйх зэргээр ноёны сэтгэл өрөвдөж хайрлах болов уу гэж горьдон бичээд захидлыг Верейск ноёнд сэм өгсөнд цаадах нь хүнгүйгээр уншиж үзээд сүй бэлэг тавьсан хүүхнийхээ үнэн зүрхний үгд сэтгэл уярсангүй, харин богтлох хуримыг яаруулахгүй бол болохгүй нь гэж тэр захидлыг ирээдүйнхээ хадам эцэгт үзүүлэв. Кирил Петрович үзээд маш хилэгнэсэнд захидал үзсэнээ Машад мэдэгдэж болохгүй гэж аяархан ятгаж намдуулав. Кирил Петрович үг задруулахгүй гэж амлаад цаг хий өнгөрүүлээд яах вэ гэж маргааш богтлон хуримлаж гүйцэтгэе гэж тогтоожээ. Ноён түүнийг маш зүйтэй гэж хүүхэндээ очиж таны бичсэн зүйлд би их л гашуудав. Гэвч хожим хойно таны хайр энэрлийг хүртэх болно гэж итгэнэ, таныг алдана гэж санахад даанч хүнд тэгж үхэх ялыг шууд хүлээхийг түвдэхгүй гэж хэлээд авхайн гарыг үнсэхдээ, Кирил Петровичийн шийдвэрийн тухай нэг ч үг дурдсангүй гарч мордов. 

	Түүнийг явмагц эцэг нь орж ирээд маргааш бэлэн байх хэрэгтэй гэжээ. Марья Кириловна, Верейск ноёны ярианаас дотор тавгүй болоод байсан учир эцгийн шийдвэрийг сонсоод, нулимс асгараан сөгдөн мөргөж гаслах дуугаар хашхиран хэлсэн нь, 

	— Аав аа, аав минь ээ, намайг бүү ал. Би тэр ноёнд дургүй. Би түүний эхнэр болохгүй... гэхэд, 

	— Яана гэнэ ээ, одоо хүртэл чи татгалзахгүй дуугүй байсан байтлаа нэгэнт хэлэлцэж тогтсоны сүүлд чи ингэж элдвээр аашилж буцдаг чинь юу вэ? Битгий галзуур. Чи ингээд надаас юу ч олохгүй гэж уурсан хэлээд, хөөрхий Маша, давтан давтан,

	— Намайг бүү ал, та юунд намайг биеэс түлхэн зайлуулж миний дургүй хүнд өгөх гэнэ вэ? Би танд яршиг болов уу? Би тантай хуучин хэвээр байхыг хүснэ. Аав аа! би явчихвал, танд уйтгартай болно. Ялангуяа намайг жаргалгүй муу сууж байна гэж бодохдоо та улам уйтгар гэмшилтэй болно. Та намайг бусдад албаар өгөх гэж бүү оролд. Би хадамд очихыг хүсэхгүй гэж гуйв. 

	Кирил Петрович дотроо өрөвдөвч, нууж хүүхнээ цааш түлхээд, ширүүнээр хэлсэн нь:

	— Дэмий юм битгий яриад бай. Чиний жаргахад юу хэрэгтэйг би чамаас дээр мэднэ. Нулимс чинь чамд тус болохгүй, нөгөөдөр чамайг богтлон өгнө гэхэд нь. 

	— Нөгөөдөр гэнэ ээ? Сахиус минь чадахгүй, чадахгүй. Энэ хэрэг яасан ч бүтэхгүй. Аав та сонс хэрэв намайг алахаар шийдсэн бол би таны санаж бодоогүй хамгаалах хүнийг олно. Тэр цагт та намайг ямар байдалд хүргэснээ сая мэдэж айн эмээх болно гэж хашхиран хэлэхэд нь:

	— Юу гэнэ ээ? Айлгаж байна уу? Задарсан охин чи намайг айлгах санаатай юу. Би чамайг яасан ч чадна шүү. Чи аймшиггүй намайг хамгаалагчаараа сүрдүүлэх гэнэ ээ? Хэн чиний хамгаалагч болохыг үзье гэж загнахад нь Маша шийдэж. 

	— Владимир Дубровский хамгаална гэж хэлчхэв. Кирил Петрович, охиноо ухаан солиоров уу гэж их л гайхан ширтээд, 

	— За яах вэ... аль л дуртай аврагчаа хүлээж, тэр хүртэл энэ өрөөндөө сууж бай. Богтлох хүртэл эндээс гарахгүй гэж мэдээрэй гээд гарч үүдийг цоожилжээ. 

	Хөөрхий хүүхэн ирээдүйд юу юу болохыг бодож удтал уйлавч, эцэгтээ догширч үг хэлсэндээ дотор баахан онгойж, өөрийн байдлыг эргэцүүлэн юу хийвэл зохихыг тавтай бодож чадахуйц боллоо. Яаж тэр дургүй хүнтэй гэрлэхээс салах билээ. Түүнтэй гэрлэснээс дээрэмчний эхнэр болоход жаргалын дээд гэж өнөө Дубровскийн өгсөн бөгжийг санаад хүнгүйгээр уулзахыг их л хүсэж яавал зохихыг шийдтэй цаг тулгарахын өмнө зөвлөн хэлэлцье гэж хүсэв. Орой цэцэрлэгт мөнөөхөн сэхээвчийн дэргэд Дубровский байх байх гэж санагдаж харанхуй болохтой зэрэг тэнд хүрч хүлээе гэж шийдэв. Тэгээд харанхуй бүрэг болмогц, очих гэж завдтал үүд цоожтой байж, зарц хүүхэн гадна талаас Кирил Петрович, таны биеийг гадагш битгий гарга гэж тушаасан гэжээ. Тэгээд хоригдсоноо мэдээд, их л гомдож, арга буюу цонхны дэргэд очиж, шөнө орой болтол, хувцсаа тайлсангүй. Харанхуй огторгуйг ширтэж, хөдлөлгүй суув. Үүр цайхын алдад өчүүхэн үүрэглэвч, муу зүүд зүүдэлж, сэргэг нойрыг тайвангүй болгоод, бас мандах нарны гэрэл тусаж түүнийг бүрмөсөн нойрноос сэрүүлэв.

	 


АРВАН ДОЛООДУГААР БҮЛЭГ

	 

	Охины сэрмэгц сэтгэлд нь түүний бүхий л аймшигт байдал нь орж ирээд, хонх дуугарсанд шивэгчин орж ирээд авхайн асуусан үгэнд хариу хэлэхдээ өчигдөр орой Кирил Петрович Арбатов очоод орой эгж ирсэн таны биеийг өрөөнөөс чинь бүү гарга, бусадтай бүү ярилцуул гэж хатуу тушаасаан, жич хуримыг онц зэхэж бэлдэж байсан юм үзэгдэхгүй байна. Харин ламыг тосгоноос гадагш хэрхэвч битгий холд гэж тушаасан, өөр юмгүй гээд Марья Кириловнагийн тасалгаанаас гараад дахин цоожлов. Тэр мэдээ хоригдол залуу хүүхний сэтгэлийг улам хорсгож хор буцалж цус нь долгилон, учрыг Дубровскийд бүрэн мэдэгдэж дуулгая гэж шийдэж мөнөөхөн хэлэлцээтэй царсны хонгилд бөгжийг яаж хийлгэе дээ гэж арга бодож суутал, жижиг чулуу цонхыг тас хийтэл цохиж шил хангинаад Марья Кириловнаг цонхоор гадагш харахад дүү Саша гар хуруугаар нэг үл мэдэгдэх дохио хийж байхыг үзэв. Тэр хүүг уулаас эгчдээ хайртай гэж мэдэх тул охин маш баярлаж, цонхоо нээгээд, 

	— Саша, сайн байна уу? Чи намайг юунд дуудав гэж асуулаа. 

	— Эгч ээ, би танд хэрэглэх хүсэх юм байна уу гэж ирлээ. Аав ууртай бүхий л гэрийнхнийг таны үгийг битгий дуул гэж тушаасан. Тийм боловч танд хэлэх захих юм байвал хэл. Би таныхаа хэлснийг цөмийг гүйцэтгэнэ гэхэд нь:

	— Хайртай дүү Саша минь ээ, би чиний үгэнд баярлалаа. Чи сэхээвчийн дэргэд бий хонгилтой царсыг мэдэх үү гэхэд мэднэ ээ мэднэ эгч минь, гэжээ. 

	— За, чи хэрвээ надад хайртай юм бол энэ бөгжийг аваачиж, тэр модны хонгилд хий. Харин хүнд харагдуузай. Сайн болгоогоорой. Мэдэв үү? гэж хэлээд өнөө бөгжийг хаяж өгөөд цонхоо хаав.

	Өнөө хүү бөгжийг газраас аваад бий чадлаараа гүйж, 3 минутын дотор өнөө хэлэлцээт модны дэргэд хүрээд, аахилан зогсож, ийш тийшээ харж, хүнгүйг мэдээд, бөгжийг хонгилд хийж, уул даалгасан хэргийг бүтээлээ гэж Марья Кириловнад мэдэгдье гэж явах гэтэл, гэнэт нэг шар үстэй, уранхай хувцастай, долир хүүхэд сэхээвчийн цаанаас бултасхийн, өнөө царсны зүг гүйн очиж, хонгилд гараа хийхийг үзээд, Саша хэрмээс хурдан давхин хүрч, тэр хөвгүүнд хоёр гараар шүүрэн асаж, 

	— Чи энд юу хийж байна гэж зандран хэлэхэд

	— Чамд хамаа байж уу? гэж тэр хүү мултарч салах гэж тэмүүлэв. Шар туулай чи, тэр бөгжийг орхи. Үгүй бол би чамайг залхаан шийтгэнэ гэж хашхирахад нь тэр хүү хариу хэлэхийн оронд нударгаар Сашагийн нүүр лүү хүчлэн шаатал, Саша түүнийг алдсангүй, 

	— Хулгайч, хулгайч нааш ирцгээ, гэж өндөр дуугаар хашхирав. Нөгөө хүү түүнээс мултарч салахыг оролдож Сашагаас хоёр нас ах бололтой, бяраар илүү боловч, Саша, гавшгай байжээ. Тэгээд хэдэн минут ноцолдоод, шар хүү арайхан булж, Сашаг унагаагаад, хоолойг багалзуурдтал нэг хүчтэй гар арзайсан шар үснээс нь шүүрч, газраас өөд, хагас аршин хийд өргөснийг үзвэл, цэцэрлэгч Степан байжээ.

	— А чи чөтгөр ямар аймшиггүй, манай эзний хүүг зодов, гэтэл Саша босож биеэ засаад

	— Чи намайг сугадаж барьсан, тэргүй бол намайг унагаж чадахгүй сан. Бөгж одоо аль, тэгээд арил гэхэд нь

	— Тэгдэг сэн, харин, гэж шар хүү гэнэт доороо эргэлдэж, үсээ Степаны гараас мулт татаад, ухасхийн зугттал, Саша хөөж гүйцээд, нуруу руу нь түлхсэнд элгээр газар цохиж ойчив. Өнөө цэцэрлэгч түүнийг дахин бариад бүсээр хүлжээ. 

	— Бөгж аль гэж Саша хашхирахад нь

	— Азна, эзэн авгай минь, үүнийг няравт хүргэж шийтгүүлье гэж олзолсон хүүг ноёны хашаа руу туухад нь Саша дагалдан явах зуур өөрийн урагдаж, ногоогоор будагдсан өмдийг сэтгэл зовсон байдалтайгаар яван яван харж хотноо морьдын байрыг үзэх гэж яваа Кирил Петровичтай санамсаргүй дайралдав. 

	— Энэ юу вэ? гэж Кирил Петровичийг Степанаас асуухад, Степан сая болсон хэргийг товчоор хэлж Кирил Петрович анхааралтайгаар сонсоод, Сашагийн зүг харж, 

	— Чи галзуу, яах гэж энэ хүүтэй уялдав? гэхэд нь. 

	— Энэ хүү хонгилоос бөгж хулгайлсан, аав та тэр бөгжийг өг гэж хэлнэ үү гэхэд

	— Ямар бөгж юуны хонгилоос? гэтэл. 

	— Марья Кириловна надад... биш биш... тэр бөгж... гэж Саша бачимдаж үг алдан сандарсанд Кирил Петрович хөмсгөө атирааж толгойгоо сэгсрэн... 

	— Энд Марья Кириловна холбогдсон ажээ. Үнэнийг шууд хэл эсхүл би чамайг саваагаар ухаан манартал чинь гүвшье гэхэд. 

	— Тэнгэр мэдэг! ааваа, би ааваа... надад Марья Кириловна юу ч хэлсэнгүй ааваа... гэхэд нь

	— Степан чи явж сайн гэгчийн хусан саваа огтолж авчир... гэв. 

	— Ааваа хүлээ. Би цөмийг хэлье. Би өнөөдөр хашаан дотуур тоглож яваад эгчийг цонхоо нээхэд би хүрээд очсон чинь эгч бөгжөө санамсаргүй алдсан. Би түүнийг аваад царсны хонгилд нуучихсан, тэгтэл энэ шар хүү тэр бөгжийг хулгайлах гэсэн гэтэл, 

	— Санамсаргүй алдсан, чи түүнийг нуух гэсэн гэнэ ээ... Степан яв. Саваа авчир гэхэд нь

	— Ааваа хүлээ, би бүгдийг хэлье. Эгч Марья Кириловна намайг царсанд очоод хонгилд нь тэр бөгжийг хийгээрэй гэсэн. Намайг очиж бөгжийг хийтэл, энэ муухай хүүхэд... гэхэд нь

	Кирил Петрович тэр муухай хүүхдээс, 

	— Чи, хэнийх вэ? гэж дошгиноор асуухад шар үст хүү

	— Би Дубровский авгайтны харьяат хүн, гэж хариулав. 

	Кирил Петровичийн царай муухай болж, 

	— Чи намайг эзэн гэж үзэхгүй байна уу? Сайн даа. Чи миний цэцэрлэгт юу хийсэн бэ? гэхэд нь, 

	— Бөлжиргөнө хулгайлсан, гэж өнөө хүү огт ажиггүй хариулав. 

	— Уухай зарц нь эзнээ дуурайжээ. Манай царсанд бөлжиргөнө ургаж байна гэж үү? Эх нь хар алаг бол унага нь шийр алаг гэгчээр болж байгаа юм шив дээ. 

	Өнөө хүү дув дуугүй зогсов. 

	— Аав аа, бөгж өг гэж хэлж өгөөч гэж Сашагийн хэлэхэд, 

	— Чи дуугүй бай. Чамайг би шийтгэнэ гэж мэдээрэй. Өрөөндөө ор. Чи долир, харахад дориун хүү байна. Тэр бөгжөө өг, тэгээд гэртээ харь гэхэд нь тэр хүү алгаа дэлгэж бөгж байхгүй гэдгийг үзүүлэв. 

	— Хэрэв чи цөмийг нуухгүй, нэгд нэгэнгүй хэлбэл би чамайг зодохгүй тавихаар барахгүй, самар авах таван мөнгө өгнө. Үгүй бол би чамайг шалав шийтгэнэ. За бушуу хэл гэхэд нь өнөө хүү нэг ч үг хэлэхгүй, уруу харж, үнэхээр эргүү тэнэг юм шиг зогслоо. 

	— Ээ тийм бий, аваачиж нэг газар хорь үүнийг, сайн харах хэрэгтэй. Хэрэв алдвал бүх гэрийн хүний арьсыг шулна гэж Кирил Петровичийн хэлэхэд Степан тэр хүүг тагтааны саравчинд оруулж хаагаад, шувууч хөгшин Агафийг манаанд тавив. Кирил Петрович тэр хүүгийн хойноос харж, 

	— Одоо цагдаагийн даргын хойноос хот руу хүн явуулах хэрэгтэй боллоо. Тун яаравчлах хэрэгтэй гээд, андашгүй, энэ хүүхэн тэр золигийн Дубровскийтой харилцаатай байжээ. Түүгээр туслуулахаар дуудсанаас зайлав гэж үү? гэж бодоод, өрөөндөө ороод, цааш нааш явж бодохын завсар «аянгын ялалт» гэдэг дууг ууртай исгэрэн одоо харин түүнийг барьж авахад дөхөм учир тохиолдсон байна. Үүнийг ашиглах хэрэгтэй. Байз, тэрэгний хонх сонсогдож, цагдаагийн дарга ирэх шиг байна гэж бодоод, үгүй тэр хоригдол хүүг авчир гэж тушаав. 

	Тэр хооронд морь тэрэг хашаанд ороод, мөнөөхөн бидний цагдаагийн танил дарга замын тоос болсон орж ирлээ. 

	— Сонин юм чамд сонсгоё. Би Дубровскийг барьсан гэж Кирил Петровичийн хэдэхэд. 

	— Тэнгэрийн ач, эрхэм ноён минь, тэр хаа байна? гэж цагдаагийн дарга баярлан асуув.

	— Чухам Дубровский өөрөө биш, түүний бүлгийн нэгийг барилаа би. Удахгүй түүнийг авчирна. Хулгайн толгойг барьж авахад тус болно. Энэ ирлээ гэхэд нь цагдаагийн дарга, нэг сүрхий дээрэмчийг авчирна гэж санасан байх гэж хартал 13 настай бололтой, сулхан биетэй хүүхдийг авчирсанд нь их л гайхав. Кирил Петрович өглөө болсон явдлыг яриад ганц Марья Кириловнагийн тухай юм дурдсангүй. 

	Цагдаагийн дарга хичээж сонсох завсар өнөө зальт хүүг байн байн харав. Тэр нь зориут эргүү юм шиг болж дэргэдээ болж байгаа юмыг ер анзаарахгүй аятай зогсов. Тэгээд цагдаагийн дарга

	— Ноён тантай гаднын хүнгүй ярилцъя гэжээ. 

	Кирил Петрович түүнийг дагуулж өөр нэг өрөөнд ороод үүдийг хааж хагас цагийн хэр болоод хоёул өнөө шийтгэлээ хүлээж байгаа хоригдлын байж байсан танхимд орж цагдаагийн дарга

	— За, ноён чамайг хотын гянданд хорьж, ташуураар жанчиж шийтгээд дараа алс нутагт цөлөх гэсэн билээ. Би чамайг өмгөөлж гуйгаад, өршөөж суллахаар боллоо. Үүний хүлээсийг тайл! гэвэл тэр хүүгийн хүлээсийг тайлав. 

	— Ноён авгайн ачийг хариул гэж цагдаагийн даргын хэлэхэд өнөө хүү Кирил Петровичийн дэргэд очиж гарыг үнсэв. 

	— Гэртээ харь. Үүнээс хойш модны хонгилоос жимс бүү хулгайл гэж Кирил Петровичийн хэлэхэд тэр хүү гарч довжоон дээрээс баяртай үсрэн буугаад, эргэж харалгүй тариалан дотуур гүйсээр Кистенев оров. Тосгонд гүйж хүрээд захад байгаа нэг нурж унах шахсан байшингийн дэргэд зогсож цонхыг тоншив. 

	Цонх нээгдэж, нэг эмгэн үзэгдсэнд

	— Эмгээ талх өгнө үү. Би өглөөнөөс хойш юм идсэнгүй гэдэс өлсөж үхлээ гэхэд нь

	— А чи Митя юу? Чи чөтгөр хаа тэнэж үгүй болсон бэ? гэтэл

	— Сүүлд хэлье эмгээ талх бушуу өгнө үү гэхэд нь эмгэн орохгүй юу чи? гэжээ, 

	— Завгүй байна. Эмгээ минь би бас нэг газар очих хэрэгтэй хичээж талх өгөөч! гэхэд нь

	— Ямар яаруу хүүхэд вэ чи? Май энэ зүсэм талх гээд эмгэн цонхоор нэг зүсэм хар талх сарвайж өглөө. Хүү түүнийг нэг үмхээд явуут зажлан цааш одов. 

	Үдшийн гэгээ тасарч байгаа үеэр Митя тариа ногооны хашаан дотуур давхисаар Кистеневийн модонд хүрч түүний манлайн харуул сайн ургасан хоёр нарсны дэргэд хүрээд, урт богино хоёр удаа исгэрч, чагнахад, хариуд нь чанга сулхан хоёроор исгэрэх чимээ сонстож, удалгүй модон дотроос нэг хүн гарч түүний дэргэд хүрч ирэв.

	 


АРВАН НАЙМДУГААР БҮЛЭГ

	 

	Кирил Петрович танхимдаа дуугаа урьд урьдынхаас илүү чангаар исгэрэн хойш урагш явж гэрийн дотор хөл хөөрцөг, зарц нар гүйлдэж байв. Шивэгчин хүүхнүүд сандран үймэлдэж, саравчинд хөтөч нар морь тэрэг хөллөцгөөн хашаан дотор олон хүн үймэлдэв. 

	Авхайн өрөөнд том толины өмнө нэг авхай шивэгчин нараар хүрээлүүлэн мөнөөхөн хогжгор цагаан болж хөдлөхгүй суугаа Марья Кириловнаг засал чимэглэлээр чимж авхайн толгой үнэт эрдэнэсийн чулууны хүндэд дарагдан тонгойж толь руу дув дуугүй харж суув. Кирил Петрович үүний дэргэд ирж

	— За болов уу гэж асуухад өнөө чимэглэж бий авхай

	— Одоохон бэлэн болно. Марья авхай та босож биеэ толинд харна уу. Таарав уу үгүй юу? гэхэд Кириловна босоод юу ч хэлсэнгүй үүд нээгдэхэд өнөө авгай

	— Авхай бэлэн боллоо. Одоо сүйх тэргэнд суулгая гэв.

	— Ашгүй нэг дүүрэв үү гээд Кирил Петрович ширээн дээрээс тэнгэрийн хөрөг авч уяхан дуугаар

	— Маша нааш ир, би чамайг ерөөе гэв. 

	Хөөрхий хүүхэн хөлд нь ойчиж бархиран

	— Аав аа, аав аа гэж нулимс болон хоолой дуугарч чадахгүй болоход нь Кирил Петрович түүнд ерөөл өгөх ёсыг бушуухан гүйцэтгэж, Машаг газраас өргөж тэргэнд суулгав. Түүний хамт хүргэх эх, бас нэг шивэгчин суув. Сүмд хүрч очвол, хүргэн хүү хэдийн ирээд хүлээж байв. Хүүхнийг угтан хараад царай цав цагаан зүс муухайд их л гайхан сочиж бүгдээр ханхай эзгүй сүмд орж сүмийн үүд хаагдав. Лам тавцангийн цаанаас гарч ирээд даруй батлах ёслолыг эхлэв. Марья Кириловна юм үзэж сонсох ч үгүй, өглөөнөөс хойш Дубровскийг хүлээж, ганц түүнийг бодох бөгөөд түүнд найдсаар байв. Ламыг батлах ёслолын тогтмол асуудлыг асуусанд сочиж айвч хариу хэлэхийг түдгэлзэн хүлээтэл, лам хариу хэлэхийг хүлээж ядаад, эвдэн буцашгүй батлах үгсийг хэлж богтлох ёслолыг төгсгөв. Авхай тааламж муутай, нөхрийнхөө хүйтнээр үнсэхийг мэдэж, ёслолд ирэгсдийн баяр хүргэцгээхийг сонсов. Тийм боловч, энэ биеийг нэгэнт тангаргийн хүлээсэнд оруулав. Дубровский ирж, сулласангүй гэдгийг дотроо итгэхгүй л байлаа. Ноён энхрийлэх зөөлхөн үгсээр түүнд юм хэлснийг ойлгож авсангүй, хоёул сүмээс гарахад, сүмийн довжоон дээр Покровскийнхон үймэлдэж байхыг Маша явуут хараад, дахиж урьд адил мэдрэлгүй мэт боллоо. Залуу бэр хүргэн хоёрыг сүйх тэргэнд сууж Арбатовын зүг явахад, Кирил Петрович, охин хүргэн хоёрыг угтаж авах гэж, тэнд урьдаар очсон байжээ. Замын зуур залуу эхнэртэй хоёул явахдаа ноён, авхайгаа хөндий хүйтэн байгаад нь онц зовсонгүй, санаа засдаг олон сайхан үг шагшиж яана гэж хариу шаардахгүй энгийн цөөн үгнээс илүү юм ярьсангүй билээ. Тэгсээр ес шахам мод явтал, морь хөдөөгийн энхэл тонхол замаар хурдлан давхиж, сүйх тэрэг англи нумтай учир донслоогүй зөөлөн явж байтал, хойноос нь гэнэт хөөж ирэх хүний хашхиралдах чимээ сонсогдож, сүйх зогсож, зэвсэг барьсан олон хүн, сүйхийг бүслээд, нүүртээ халхавч өмссөн нэг хүн ноёны авхайн сууж бий талаас сүйхний үүдийг нээж, 

	— Таны бие сул боллоо. Гарна уу гэжээ. 

	— Юу гэнэ ээ. Чи хэн гэгч вэ? гэж ноёны хашхиран асуухад

	— Дубровский гэж хатан нь хэлжээ. Ноён нь их самбаатайгаар хажуугийн карманаас гар буу гаргаж, мөнөөх халхавч багтай дээрэмчийг буудав. Хатан айн хашхирч. хоёр гараар нүүрийг бөглөв. Дубровскийн мөр шархтаж, цус үзэгдэх завсар ноён дахиж нэг гар буу гаргатал, буудаж завдсангүй үүд нээгдэж, хүчтэй хэдэн гар сарвайж сүйхнээс суга татаж, гаргаад бууг булаан авч, толгой дээр нь хэдэн хутга гялалзуулсанд, Дубровский тушааж, 

	— Битгий ал гэж хашхирав. Дээрэмчин далайсан гараа татаж ухраад, Дубровский хатанд дахиж, 

	— Та сул болсон гэж хэллээ. Хатан

	— Одоо хожимдсон, би сүмд богтлох ёслолыг хийчихсэн. Одоо би Верейск ноёны эхнэр боллоо, гэж хариулав. 

	— Та юу хэлэв. Тийм гэж үү? Та түүний эхнэр биш, таны биеийг албаар суулгаснаас биш, та өөрөө зөвшөөрөх учиргүй биш үү? гэж Дубровскийн гаслан хашхирахад

	— Би зөвшөөрөн, мөн тангаргаа өгсөн, ноёны бие миний хань нөхөр болов. Харин түүнийг суллуулж, намайг түүнтэй орхино уу? Би таныг хуурсан биш, би таныг сүүлчийн минут болтол хүлээсэн... Одоо хэрэг нэгэнт өнгөрч дуусав. Бид нарыг даруй тавина уу, гэж Марья Кириловнагийн хэлэхэд, Дубровский түүнийг дуулсангүй, шарх нь өвдөж сэтгэл ихээхэн хөдөлсний улмаас тэнхээ сулран, тэрэгний дугуйн хажууд ойчсонд, бусад дээрэмчид түүнийг тойров. Дубровскийг хэдэн үг арай гэж хэлсэнд Дубровскийг моринд мордуулаад, хоёр хүн, хоёр талаас нь түшээд, бас нэг нь морийг хөтөлж, зам дээр өнөөх сүйхийг, хүлээстэй хүн, мултлаастай морьтой нь орхиж жанжныхаа асгарсан цусны хариуд юу ч дээрэмдэж авсангүй, нэг дусал ч бусдын цус урсуулсангүй зайлан явжээ.

	 


АРВАН ЕСДҮГЭЭР БҮЛЭГ

	 

	Зузаан ой дунд нарийхан нугад, гуу ухаж, шороог нэг талд овоолон цуглуулж шороон бэхэлсэн хүрээ босгосны ард, хэдэн овоохой урц барьжээ. Гадна нь олон хүн нийтийн тогооны дэргэд толгой нүцгэн сууцгааж, хоол идэцгээн, элдэв янзын хувцас өмсөж зэвсэг зүүснийг үзвэл дээрэмчин бололтой. Мөнөөх шороон далангийн дээр, өчүүхэн үхэр бууны дэргэд манаач завилан сууж, ийш тийш харж сэргийлэхийн завсар хувцсандаа нөхөөс тавьж, зүү утсаа барьж байхыг үзвэл, үйлэнч байсан хүн бололтой. Бусад нөхөд нь архины нэг савыг гар дамжуулан, хэд хэд дугариулавч их л хачин, дув дуугүй сууцгааж, хоол идэж бараад, дараа дараагаар сууринаас босоцгоон тэнгэрт мөргөөд, зарим нь овоохойдоо орцгоон, зарим нь модонд оров. Зарим нь орос заншлаар унтахаар хэвтэцгээв. Өнөө манаач ажлаа дүүрээд, навтарга хувцсаа сэгсэрч, тавьсан нөхөөсөө үзээд, зүүгээ ханцуйдаа хатгаж, үхэр бууг унаж суугаад, хуучны гунигтай дууг тэнхээ мэдэн дуулах нь:

	 

	Ногоон навчтай царсан ой эх минь бүү шуугь, 

	Сайн эрийн бодол бодоход бүү саад хий 

	 

	гэж дуулахад нь нэг овоохойн үүд нээгдэж, цагаан татуургатай цэвэрхэн гоёмсгоор хувцасласан нэг хөгшин босгын дэргэд гарч үзэгдэн, 

	— Степк дуугүй бай. Эзэн нойрсож байхад, чи хамаагүй орилоод байдаг, яасан сэтгэлгүй хүн бэ? гэхэд нь

	— Миний буруу Егоровна би дуулахаа байлаа, эзэн минь тавтай нойрсож эдгэг гэж хэлэв. 

	Тэр хөгшин дотогш орж, Степк шороон хэрэм дээгүүр хойш урагш гишгэлтэл, өнөө хөгшний гарсан овоохойд шархтсан Дубровский хөшигний цаана аяны орон дээр хэвтэж, дэргэд нь бяцхан ширээн дээр гар буу нь тавиастай, орны толгойд нь сэлмийг өлгөжээ. Овоохойн туурга шалд үнэтэй хивс дэлгэж, нэг буланд бүсгүй хүний угаал чимэглэлийн мөнгөн хэрэгсэл, том толь байв. Дубровский гартаа ном дэлгэн барьж, хэвтэх боловч, нүд аниатай, хөшгийн нөгөө талаас харж суугаа, хөгшин түүнийг унтаж байгаа юм уу, юм бодоод хэвтэж байгаа юм уу? гэж учрыг олж ядаж суув. 

	Гэнэт Дубровский сочиж, хэрмийн дотор түгшүүртэй болсон чимээ гарав. Степк овоохойн цонхоор толгойгоо цухуйлгаж, 

	— Владимир Андреевич, манай эргүүлийн хүн мэдээ өгч байна. Манийг хүн барих гэж ирж байгаа бололтой гэж хашхиран хэлэхэд нь Дубровский орноос үсрэн босож буугаа аваад, овоохойгоос гартал, үймэлдэн шуугьж байсан дээрэмч нар гарч ирэхэд нь анир чимээгүй болцгоогоод

	— Цөм бүрэн үү? гэж асуухад нь

	— Эргүүлээс бусад нь цөм бий, гэж хариулав. Тэгэхэд нь

	— Байр байрандаа, гэж Дубровскийн хашхирахад, дээрэмчид тус тусын байрыг эзлэв. 

	Тэр завсар эргүүлийн гурван хүн хаалганд хүрч ирээд, Дубровский угтан очоод, 

	— Юу үзэв гэхэд нь

	— Цэрэг модонд орж, биднийг бүсэлж байна, гэж хариулав. 

	Дубровский хэрмийн хаалгыг батлан хаалгаж, үхэр бууг шалгах гэж явтал, ой дотроос хүний дуу сонстоод, ойртох бололтой. Дээрэмч нар дув дуугүй хүлээв. Тэгтэл гэнэт гурав дөрвөн цэрэг гарч үзэгдээд, доороо гэдрэг мод руу орж, бусад нөхдөдөө буу үсэргэж мэдээ өгөв. 

	— Байлдахад бэлтгэгтүн гэж тушааж, дээрэмч нарын хооронд баахан чимээ гараад дахин цөм нам гүм боллоо. 

	Мөнөөх цэргийн чимээ улам ойр болж, зэр зэвсэг нь модны завсраар гялалзан үзэгдэж, зуун тавь орчим цэрэг модон дотроос гүйлдэн гарч, шороон хэрмийн зүг хашхиралдан дайрав. Дубровский бялтыг үхэр буунд хүргэж, буудсан нь мэргэн тусч, нэг цэргийн толгойг таслан бас хоёрыг шархтуулжээ. Цэрэг баахан сандравч, дарга нь урагшаа давшин, цэрэг нь түүний хойноос давшиж, хэрмийг тойрсон гуунд гүйлдэж ортол, дээрэмч нар урт ба гар буугаар буудаад, гуунд хориод хүнээ алуулж, улайраад, шороон далан өөд байлдан авирсан цэргийг эсэргүүцэж, сүх барьцгаан хэрмийг хамгаалж, гардан байлдахад цэрэг хэрэм дээр авиран гарч, дээрэмчдийг ухартал, Дубровский, цэргийн даргын дэргэд хүрч, өвчүүнд нь гар буу тулган буудаж, тэр дарга, өөд харж ойчив. Хэдэн цэрэг түүнийг дамжлан өргөж, мод руу аваачин, бусад нь даргагүй болоод, яахыг ч мэдэхгүй зогсоход нь дээрэмч нар урамшин дайрч, гуу руу түрэн шахаж, цэргийн эргэж зугтахад, хойноос нь хашхиралдан хөөж ялсан нь илтэд болов. Дайсан бут цохигдсон гэж Дубровский хүнээ эгүүлэн зогсоож, шархтагчдыг татаж ав гэж тушаагаад, харуул манааг олшруулж, хэрмээс холдож болохгүй гэж тушаагаад, цайз дотроо оржээ. Тэгээд, сүүлийн явдлаас болж, засгийн газар Дубровскийн зүрхтэй дээрмийн хэрэг нь тоглоомын хэрэг бус гэж анхааран, түүний байгаа газрын тухай тагнуулын мэдээ бүртгээд, үхсэн амьд, аль ч болов заавал барь гэж нэг суман цэргийг явуулсан нь Дубровскийн бүлэглэлээс хэдэн хүнийг барьж, өчгийг аваад, Дубровский хэдийн явчихсан гэдгийг мэджээ. Түрүүний хэрэг гарсан дараа хэд хоноод Дубровский харьяат хүнээ цөмийг цуглуулаад, салж өөр тийш явах болсноо сонсгож, хэлэхдээ амьдарлага байдлаа өөрчлөхийг сануулж

	— Та бүгд миний захиргаанд явж баяжив. Та нарын аль нь ч болов ямар нэг алсын муж нутагт очиж, тэнд энэ насаа бартал үнэнч шударга ажил хийж элбэг амьдрахад зоволтгүй бичиг паспорттай болж авсан. Гэвч та нар цөм танхай, магад дээрэм хулгайн ажлыг тэвчиж чадахгүй биз дээ гэж хэлээд тэдний нэг ... гэгчийг дагуулан мордоход нь чухам хаа очсоныг хэн ч мэдсэнгүй гэж мэдээлж билээ. Тэдний дээрэмч нарын жанжиндаа их л үнэнч шударгуу байсныг нийтээр мэдэх учир түүний амийг хамгаалж ташаа өчиг өгсөн бол уу гэж анхандаа үнэмшихгүй байсан боловч тэр цагаас хойш аюулт дээрэм тонуул, гал түймрийн зэрэг явдал зогсож, замаар явахад аюулгүй болсон тул дээрэмчний өчгийн үнэн болох нь баттай болов. Өөр нэг мэдээгээр сүүлд сонсвол Дубровский гадаадад зайлж гарсан гэнэ билээ. 

	1 БЕЛКИНИЙ ТУУЖИЙН ЗҮЙЛ 

	1. Өмнөх өгүүлэл (Б. РИНЧЕН орчуулсан)

	2. Буудалцсан нь (Д. НАЦАГДОРЖ орчуулсан)

	3. Шуурга (Э. ОЮУН орчуулсан)

	4. Авсчин (Ч. ЧИМИД орчуулсан)

	5. Өртөөний бошго (Э. ОЮУН орчуулсан)

	6. Тариачин авхай (Б. РИНЧЕН орчуулсан)

	 

	2. ИХ ХААНЫ НЕГР (Ч. ЛОДОЙДАМБА, Ц. ЗАНДРАА орчуулсан)

	 

	3. КИРЖИЛИ (Н. ЖАМБАЛСҮРЭН орчуулсан)

	 

	4. ЕГИПЕТИЙН ШӨНӨ (ДАШЦЭРЭН, Ц. ЦЭДЭНЖАВ орчуулсан)

	 

	5. ДУБРОВСКИЙ (ГОНГОРЖАВ орчуулсан)

	 

	6. АХМАДЫН ОХИН (Э. ОЮУН орчуулсан)

	 

	7. ГОРЮХИН ТОСГОНЫ ТУУЖ (СОДНОМ орчуулсан)

	 

	8. ГИЛБЭРИЙН ХАТАН (Д. НАЦАГДОРЖ, Ш. НАЦАГДОРЖ орчуулсан)

	 


1949 оны хэвлэлийн Хэвлэн нийтлэлийн мэдээлэл

	 

	А. С. ПУШКИН

	 

	“А. С. ПУШКИН-150”

	 

	А. С. Пушкиний  150 жилийн ойд зориулав

	 

	Зөвлөлт улстай соёлоор харилцах монголын нийгэмлэг ба Монголын зохиолчдын эвлэл 

	1949 он

	Улаанбаатар хот

	 

	Редакторын коллеги: Ш. НАЦАГДОРЖ, Б. РИНЧЕН, Ч. ЛОДОЙДАМБА, Ц. ЗАНДРАА, Ц. ЦЭДЭНЖАВ

	 

	Техн. ред. Ц. Содов       Хянагч Г. Дагва

	 

	1949 оны 5 дугаар сарын 13-ны өдөр өрөлтөд оруулж, мөн сарын 23-ны өдөр хэвлэлд шилжүүлэв. 

	 

	Цаасны хэмжээ 72х108 1/16

	 

	Хэвлэлийн хуудас 25 

	 

	Нэг хэвлэлийн хуудасны үсгийн тэмдэгт 40000

	 

	Б 263

	 

	Ширхэг 5000

	 

	За-437

	Сүхбаатарын нэрэмжит Улсын Хэвлэх үйлдвэр.

	 

	Улаанбаатар хот Улсын Их сургуулийн гудамж

	 

	 

	 

	
Notes

		[←1]
	 Генерал Аншеф — генералын их хэргэм




	[←2]
	 Кистенев гэж Пушкиний газар эдлэнгийн Болдин гэдэг тосгон ийм нэртэй байжээ.




	[←3]
	 Жүчээ — морины пин.




	[←4]
	 Державин, Мещерский вангийн нас барсанд зориулж бичсэн дууллын шүлэг




	[←5]
	 Бойдаа — гэрийн дарга гэсэн үг




	[←6]
	 Кульнев (1763-1812) 1808-1809 оны шведийн дайны үеэр хэд хэдэн гялалзсан ялалтыг хийж 1812 оны дайнд алагджээ.




	[←7]
	 Радклеф (1764-1823) Английн зохиолч «хүн айлгах роман» бичиж их амжилтыг олж байв.




	[←8]
	 Танд юу хэрэгтэй вэ эрхэм ээ!




	[←9]
	 “Би танайд унтахыг хүснэ” гэсэн үг.




	[←10]
	 Маш дуртай эрдэм мэдэх, та зохих тушаалаа өгнө үү гэсэн үг




	[←11]
	 Та юунд хүрэв та юунд хараа вэ (францаар touche хүрэх гэсэн үг) (буруу орчуулсан шиг “Та юунд унтраав” гэсэн үг. ЦБ)




	[←12]
	 “Унтах” гэсэн үг.




	[←13]
	 Тантай ярихыг хүснэ,




	[←14]
	 Энэ чинь юу болж байна вэ эрхэм ээ энэ чинь юу болж байна вэ!




	[←15]
	 Үнэндээ эрхэм минь...




	[←16]
	 Баяртай




	[←17]
	 Сэхээвч гэж цэцэрлэгт зугаацан сууж амрахад зориулан босгосон хөнгөн маягийн үзэмжит бяцхан барилгыг хэлдэг юм.




	[←18]
	 Германы зохиолч Вульниусийн (1762-1827) зохиол «Ринальдо Ринальдин дээрэмчний тэргүүн» гэдэг тэр цагт их алдаршсан романд гарах хүний нэр




	[←19]
	 Бүх зардлыг (ЦБ)




	[←20]
	 Конрад, Польшийн алдарт шүлэгчийн Мицкеевич (17981855) Конрад Валленрод гэдэг найруулгын дотор гарах хүний нэр.

